
   Туратсемпе сарăлса кайнă йăмра айĕнче шалпар шăлаварлă, çаруран, кĕпине йӳле янă арçын ача кăшкăрать.

— Леша! Леша тетĕп! Мĕншĕн чĕнместĕн? Манран çавах пытанаймастăн. Эсĕ анасса кĕтсе илетĕпех!

Çӳлте нимĕнле сасă та çук. Юнашар йăмра çинче çеç виçĕ-тăватă курак кранклатать. Кăштахран ача йывăç айĕнче патак тупрĕ те ăна йăмра тăрринелле вăшлаттарчĕ, унтан татах итлерĕ: сас-чӳ халĕ те илтĕнмест.

Лăпăска йăмра айĕнче тăракан ача, Эртиван ятлăскер, çӳлтинчен виçĕ çул аслăрах. Леша Красков пĕрремĕш класа кайнă чухне вăл виççĕмĕшне çӳретчĕ. Улттăмĕшĕнче Эртивана хăваласа çитрĕ-çитрех Леша. Ачи вăл кашни класра тенĕ пек япăх вĕреннĕшĕн икĕ çул лармаçть. Сысна вити пек пĕчĕк çуртра амăшĕпе çеç пурăнаканскерĕн кунсерен шкула утас вырăнне пуян ялсем тăрăх ыйткаласа çӳреме тивет. Аслă вăрçă пуçланиччен унăн ашшĕне ялти кулак тесе Шупашкара тытса кайнă теççĕ. Унта илсе каякансем ăна çăмăллăн çеç тумлантарнă имĕш. Çавăнпа çанталăк сасартăк чăтмалла мар сивĕтсе лартсан Эртиван ашшĕ Канашран иртсенех ӳпке чирĕпе йывăр чирлесе ӳкет те, каялла унăн виллине çеç турттарса килеççĕ. Çапах та кайăк вĕçсе каçайми пĕтĕм хуралтине сутаççĕ, тăлăха юлнă арăмĕпе Эртивана аслă çуртран сысна витине хăваласа кăлараççĕ.

Çапла лекет арçын ача тамăкри пек асаплă пурнăçа. Тахăшĕсем ăна шкула та кĕме чарасшăн пулнă имĕш, вĕсем вăрçа тухса кайсан тин Эртиван чăрмавсăрах вĕренме тытăнать. Вĕренессе вĕренет, анчах ыйткаласа çӳресе уроксене нумай сиктернĕшĕн ăна класран класа куçарас вырăнне темиçе те иккĕмĕш çула хăвараççĕ. Çавăн пирки хăваласа çитет Леша улттăмĕш класра Эртивана. Питĕ лайăх астăвать-ха Леша: Эртиван, çӳçне кастарманскер, класа пуринчен кайран кĕчĕ. Алăкран кĕчĕ те чарăнса класри ачасене пăхса çаврăнчĕ. Микулпа Леша ларакан парта хушшинче пĕр пушă вырăн юлнине курсан вĕсем патне пычĕ те:

— Сирĕнпе юнашар ларма юрать-и? — тесе ыйтрĕ.

— Юрать, — терĕ Леша хăйĕнчен çӳллĕ Эртивана пăртак ăмсанса пăхса, унтан чышкипе кӳршĕри Микула аякĕнчен тĕртрĕ. — Эсĕ хирĕç мар-и?

— Эсĕ мĕнле шутлатăн, эпĕ те — çапла, — терĕ Микул, ку таранччен пĕчĕк кĕлеткипе парта хушшинче мăн çын пек сарăлса ларнăскер, Леша çумнерех йăпшăнчĕ. Кăшт шикленет те пулас Эртивантан вăл: унпа выляма мар, калаçсах та курманçке. Темĕнле вĕренет-ха тата икĕ-виçĕ эрнешер сиктерекен. Сумки те çук, амăшĕн кивĕ тутăрĕпе тетрадьсем çеç çыхса килнĕ пулас. Леша çумнех хытăрах тĕршĕнме тивет: вăл, хăюллăскер, Эртивантан та хăрас çук-ха. Амăшĕ те, Таюк инке, кашни çулах ывăлне пур кĕнекене те тупса пама тăрăшать. Леша ăна уроксене хатĕрленме ăнлантарса та, кĕнекесем парса та пулăшать. Мĕншĕн тесен темĕн пек тапаçлансан та Микулсен кĕнекесене пĕтĕмпе туянма укçа тупăнмасть. Çавăнпа вăл Лешăна, хăйпе пĕр çулхискер пулсан та пиччĕшĕ вырăннех хурать. Эртивана вара ку енĕпе шанма пулать-ши? Улттăмĕш класра та вăл инçетри ялсене туха-туха кайса çухалмĕ-ши?

Микул шутланă пекех Эртиван тутăрлă çӳхе çыхха салтрĕ те парта ăшне темиçе тетрадьпе икĕ кĕнеке питĕ хăвăрт кăларса хучĕ. Микул çапах та асăрхаса юлчĕ: «Чăваш чĕлхин грамматики» тата «Тăван литература»...

— Эртиванăн икĕ кĕнеке çеç, — пăшăлтатрĕ вăл Леша хăлхинчен.

— Аптрамастпăр, манăн пурте пур, — терĕ Леша çĕнĕ ача еннелле йăпăрт пăхса илсе. Эртиван парта хĕррине вырнаçнă та ун çумне ăна вăйлă çилĕмпе çыпăçтарнă евĕрлех ниçталла хускалмасăр, кĕлеткине тӳрĕ тытса ларать.

Ачасем шавлаççĕ, çуллахи каникула мĕнле ирттерни, вăл вăхăтра епле пăтăрмахсем пулса иртни çинчен пĕр-пĕрне кулкаласа каласа кăтартаççĕ. Эртиван класри ачасенчен темиçе çул аслă пулсан та çӳллĕшĕпе вĕсенчен ытлах уйрăлса та тăмасть. Вăл калаçмасть, çапах та класри шăв-шава тимлесех итлет пулас. Çавăнпа Микул пăшăлтатнине те илтсе юлнă.

— Маншăн ан пăшăрханăр, хам килĕштерекен предметсен кĕнекисем пур ман, ыттисене эпĕ çавçавах юратмастăп, — терĕ вăл.

— Юратмастăн? Апла юрать-и вара? — пур предметсемпе те вĕренме хăнăхнă Леша тĕлĕннĕ сасăпа ыйтрĕ: — Ак, тĕслĕхрен, зоологи... Истори... Тăван чĕлхепе тăван литература...

— Юлашки иккĕшĕ — чи юратнисем. Вĕсемпе кĕнекесем те пур ман. Пĕлтĕр, 5-мĕш класра, алгебрăна чунтан кураймастăмччĕ, кăçал ун вырăнне геометри пуçланать. Ун пирки нимĕн те калама пултараймастăп-ха, кĕнекине те курман.

— Ой, алгебра та çав тери интереслĕ! — терĕ Леша. — Эпĕ унпа «пиллĕксем» çеç илнĕ. Ак Микула йывăртарах, анчах вăл та майĕпен туртăнать.

— Мĕнпе интереслĕ вара алгебра? — халĕ Эртиван тĕлĕнни сисĕнчĕ.

— А çумне Б хуш та АБ пулать, АБ çумне В хушсан — АБВ. Числосем çеç мар, сас паллисене те хушма пулать-çке! Çавă питĕ кăсăклантарать мана. Мĕн тери япала çук пулĕ алгебрăра! — чунтан хавхаланса тавăрчĕ Леша. — а2 + в2 + а2в2. Ку интереслĕ мар-и?

— А мĕн интересли пур унта? Ача вăййи вĕт А çумне В хушни... Ан çиллен, Леша, эпĕ çапла каланăшăн. Кашни ачан хăй çеç юратакан предмет пур.

— Пур, ку тĕрĕсех.

Ачасем çуллахи кану çинчен калаçса пĕтереймерĕç, шăнкăрав янранă хыççăнах класа геометрипе вĕрентекен Мария Ивановна пырса кĕчĕ, сывлăх сунчĕ, çĕнĕ вĕренӳ çулĕ пуçланнă ятпа саламларĕ. Мария Ивановна улттăмĕш класс руководителĕ те. Çавăнпа вăл ачасем партăсем хушшине мĕнле вырнаçнине те тимлесе сăнарĕ. Камăн геометри кĕнеки пурри-çуккипе те, вĕренӳпе çыхăннă ытти ыйтусемпе те кăсăкланчĕ. Çакна май пĕрремĕш урокра класра килĕшӳллех мар пăтăрмах пулса иртрĕ. Учитель малтан кашни партăна миçе «Геометри» лекнине пăхса тухрĕ те çапла каларĕ:

— Красковсен партинче виçĕ ачана пĕр кĕнеке тивет. Вĕсен умĕнчи партăра виçĕ хĕр ача, виççĕшĕн те «Геометри» пур. Тепĕр чухне эсир, хĕр ачасем, хăвăрăн пĕр кĕнекине хыçалтисене пама килĕшетĕр вĕт?

— Мĕн, Мария Ивановна, манăн хамăн «Геометрие» хыçра ларакан Эртиванова памалла-им? Унăн кĕнеке çуккишĕн эпĕ айăплă мар. Çӳçне кастарман ачана чăтма пултараймастăп эпĕ! — мăкăртатма тытăнчĕ çӳхе сарă çивĕтлĕ Хысайкина Светлана шап-шурă шăлĕсене кăтартса. — Тен, аллисене те çуса килмест пулĕ-ха вăл шкула? Чĕрнисене те касмасть пуль? Апла тăк, пĕр чĕрни айĕнчех миçе миллион микроб йăшăлтатать! Пĕлетпĕр — пĕлтĕр ботаникăпа вĕреннĕ!

Мария Ивановна ветеринари тухтăрĕн хĕр ачи хăйне çапла тытасса пачах кĕтмен. Пĕлессе пĕлнĕ-ха: Света хăйне хĕр ачасем хушшинче чи мала лартать, çĕнĕ кĕпе-тумтир тăхăнса пуçне каçăртма хăтланать; тепĕр чухне учительсем унăн хăтланăвĕсен илемсĕр енĕсене кăтартсан каçару ыйтас вырăнне кăмăлсăррăн мăкăртатнине те илткеленĕ. «Пиллĕк» е «тăваттă» çеç илмест-ха вăл уроксенче, «виççĕсем» те çаклаткалать. Çемьере пĕр ача çеç пулни ашшĕ-амăшне суккăрлатмасть-ши? Ашшĕ-амăшĕн шухăшне улăштарма, вĕсем урăхларах çул çинче тăраççĕ пулсан, шкул вăйĕ те çителĕксĕр. Мария Ивановна Эртиванăн йывăр шăпине пĕлет, вăл хăвăртрах шкултан вĕренсе тухса Канаш е Шупашкар заводĕнче ĕçлеме ĕмĕтленни паллă уншăн. Çавăнпа класс умĕнче Хысайкина çавра пичĕ хĕрелсе кайичченех çухăрашни ăна малтан нимĕн тума аптăратрĕ, унтан вăл Эртиван умне пырса тăчĕ те арçын ача аллисем тап-таса иккенне, чĕрнисене те вăл тăрăшсах касса якатнине курчĕ.

— Эртиванов, тăрха, — ыйтнă пекрех çепĕççĕн хушрĕ вăл.

Эртиван тăчĕ. Вăл сасартăк мĕскĕнреххĕн курăннă пек туйăнчĕ Лешăна, çавăнпа партăн тепĕр енче лараканскер ăна пулăшма васкарĕ. Юратмасть вăл Хысайкина пуçне каçăртнине, тепĕр чухне хĕр ачасене нимĕн вырăнне те хуманнине.

— Юрать-и? — аллине çĕклерĕ вăл.

— Эсĕ сăмах каласшăн-и, Красков? — ыйтрĕ учитель.

— Юрать-и? — Эртивана хӳтĕлеме чарĕ тесе сăмах ыйтнин сăлтавне юриех шарламарĕ Леша. Тăчĕ те класс руководителĕ ирĕк паричченех хăйĕн шухăшне пĕлтерчĕ: — Эпир, Мария Ивановна, пĕр «Геометрипех» виçсĕмĕр те ĕлкĕретпĕр. Света кĕнеки кирлĕ мар пире, усратăрах ăна вăл никама кăтартмасăр хăйĕн партинче. Çапла-и, Микул?

— Елкĕретпĕр, — килĕшрĕ Микул.

— Краскова пĕлместĕп-им? Вăл, лайăх вĕренекенскер, хăй пеккисене яланах хӳтĕлет! — çаплах парăнмарĕ Хысайкина.

— Камсем вара вĕсем — хам пеккисем? — Красков та хальхинче ыйтмасăр чăтаймарĕ, каялла çаврăннă Хысайкинăна симĕс куçĕнченех пăхрĕ.

— Çĕтĕк çăпатапа çӳрекенсем! — хĕрлĕхен тĕслĕ пулса кайнăскер, чараксăр чĕлхине вылятрĕ хĕр ача.

Мария Ивановна туять: вĕренӳ çулĕн пуçламăшĕнчи пĕрремĕш уроках саланса кайма пултарать, ара, епле лăпкă ача Красков Леша та чăтаймарĕ те... Вĕрентекен те хĕр ачана куçĕнчен тинкерсе каларĕ:

— Сăмахсене нимĕн шухăшламасăр персе ямалла мар, Хысайкина. Красков хăй те, вăл пулăшакан ачасем те шкула çĕтĕк çăпатапа килнине эпĕ пĕрре те курман-ха. Эсир асăрханă-и, ачасем?

— Курмаан! — пĕр çын пек хуравларĕ класс.

Çав самантра Светăпа юнашар ларакан ун пекех сарă çӳçлĕ, сарă çивĕтлĕ Натали аллине çĕклерĕ.

— Эпир... Хысайкина пек çап-çутă атăпа çӳрейместпĕр, паллах. Тутăр та ун чухлĕ улăштарса çыхаймастпăр. Красков Лешăпа Микулăн та тепĕр чухне кивĕ пушмакпах танккама тивет. Мĕн тăвас тетĕн, — хĕр ача сасси чĕтреме пуçларĕ, куççулĕ шăпăртатса тухасран хăйне аран тытса чарчĕ. — Аттесем вăрçăран таврăннă пулсан эпир те урăхларах çӳреттĕмĕр ĕнтĕ. Эртиванова пирĕнтен те йывăртарах, çапах та вĕренмех тапаланать вăл. Пĕр кĕнекесĕр вĕренме пултар-ха ун пек. Мария Ивановна, эпĕ ăна хамăн «Геометрипе» усă курма яланах ирĕк паратăп. Тата... куçарса лартăр-ха мана кунтан урăх парта хушшине, тархасшăн.

Учитель Наталие Света сăмахĕсем килĕшменнине туять, Хысайкина «пиллĕксемпе» çеç вĕренекен Наталипе юнашар мĕншĕн ларма юратнине те чухлать: пĕлменнине яланах ыйтма пулать, тĕрĕслев урокĕсенче çырса илме те май пур.

Эртиванов çаплах ура çинчех-ха: пуçне пăрнă та стенана лăпкăн сăнаса тăрать. Класра ун çинчен калаçни ăна пĕртте кăсăклантармасть тейĕн.

— Эртиванов, аллусене тăсса Светăна кăтарт-ха, — тинех хушрĕ учитель.

— Кама? Хысайкина ман аппа-им? Кăтартмастăп, мĕншĕн тесен ун еннелле куçа та çĕклес килмест манăн. Тĕрĕслев ĕçĕсем çырнă чухне те эпĕ пуçăма унталла-кунталла çавăрттарма мар, доска еннелле çеç пăхма хăнăхнă.

Ăшĕнче вара урăхларах шухăшсем те çуралса тĕвĕленнĕ Эртиванăн: унăн ашшĕне шăпах çак Хысайкинан аслашшĕ Канаша тыттарса янă, вăл васкатнăран унăн çӳхе тумпах вăрăм çула тухма тивнĕ. Вĕсен пилĕк кĕтеслĕ çурме йӳнĕ хакпа вăлах çак чăкраш Света ашшĕ валли туянса панă. Эртиван амăшĕ çавсене пĕтĕмпех астăвать, сахал мар ылханнă вăл ывăлĕ умĕнче вĕсене витене хăваласа кăларнă Хысайкинсен йăхне. Çавăн пек тискер ĕç тунине пĕле тăркачах унăн Хысайкина умĕнче аллине кăнтарса тăмалла-и? Ыйткалакан пулса Канаша çитсен те çак хĕр ача умĕнче апла хăтланмĕ вăл.

— Унăн аллисем тытса лапăртанă кĕнекене хамăн сумкăна чиксе киле таврăнмалла-и манăн? Килĕшместĕп, Мария Ивановна. Мана та кунтан урăх парта хушшине куçарса лартăр.

— Натали, эсĕ пăхса ил-ха эппин Эртиванов аллисене, — хăйĕн шухăшне вĕçнех çитерме шутларĕ учитель.

Куна илтсен Эртиван пĕр турткаланмасăрах аллисене Натали еннелле тăсрĕ.

— Ну, мĕнле?

— Аллисем шап-шурă, чĕрнисене каснă! — терĕ пĕтĕм класс илтмелле Натали. — Микробсене пурăнма май çук унта.

— Маттур, Эртиванов!

— Эпĕ ларатăп Хысайкина вырăнне. Юрать-и, Мария Ивановна? Манăн «Геометри» çĕп-çĕннипех. Унпа çын усă курнăшăн кĕнеке пĕтмест. Мĕн чухлĕ ача ăна ытларах вулать, кĕнеке усси те çавăн чухлĕ пысăкрах. Çапла шутлатăп эпĕ, — терĕ малти ретрен Петрова Улька, вăтам пӳллĕ, çырă çӳçлĕ, тулли кĕлеткеллĕ хĕр ача. Улька çаврака пит çăмартиллĕ, шĕвĕртерех сăмси чĕкеç шатрисемпе витĕннĕ. Вăл пуринпе те хаваслăн, кулкаласа калаçать. Савăккăн пăхакан сенкер куçĕсем кашни ачана ырă суннăн туйăнать. Хăй нихçан та никампа та хирĕçсе курман пулĕ.

«Атя иксĕмĕр те мала куçса ларатпăр, — Света хĕрӳленсех Натали хăлхинчен пăшăлтатрĕ. — Эпĕ ку парта хушшинче юлмастăпах. Эс ан çиллен мана. Сана хурласа нимĕн те каламан эпĕ, малашне те каламăп. Ку таранччен туслă пулнине...»

«Эпĕ санпа туслă пулнă-и? — тĕлĕнсе хирĕç пăшăлтатрĕ Натали. — Миçе çул вĕренетпĕр, пĕрре хăть чĕнсе кĕртнĕ-и эс мана хăвăр патăра, э-э? Вырăнĕ те пĕрре çеç пушанать малта...»

— Мĕн çаплах пăшăлтатса тавлашатăр? — Улька хăйĕн кĕнекисене пуçтарса çĕнĕ вырăна çитсе тăма та ĕлкĕрнĕ. — Ялан малти ретре эпĕ, кăçал пĕрре Эртивановпа Красковăн ăслă куçĕсем умĕнче хама кăтартса ларса ырă курам-ха.

— Тавлашмастпăр, туйăннă сана! — терĕ те сиввĕн Хысайкина хăйĕн вырăнне пушатса малти рет еннелле тăлт-тăлт! утса кайрĕ, çапах та Улькана тĕртсе илме манмарĕ: — Кĕнекӳ çумне çыпçăннă микробсене шутлама ан ман, Петрова!

Хăйне ялан хаваслă тытакан чĕкеç шатриллĕ хĕр ача нимĕн кӳренмесĕр ку хутĕнче те савăнăçлă сасăпах хуравларĕ:

— Мĕн тума кирлĕ мана вĕсем? Сан аçу пек выльăх шăркисене шутламастăп вĕт эпĕ. Тата... «Геометри» ӳкерчĕкĕсем е çаврака, е кĕтеслĕ, е енĕсем чалăш, — микробсене йăва çавăрма вырăн та тупаймастăн унта! Натали, тĕрĕс вĕт?

— Тĕрĕс, Улька. Эртиванов мар, урăххисем курнă пуль вĕсене тĕлĕкре, — Натали лăпланса хăйĕн вырăнне ларчĕ, унпа юнашар Улька вырнаçрĕ. Хысайкина каялла пăхса татах темĕн каласшăнччĕ, анчах Петрова сăмахĕсенчен класра ларакансем пурте тенĕ пекех ахăлтатса кулса янине курчĕ те урăх чĕнмерĕ, парта çумне пăталанă пек, кĕлеткине ниçталла хускатмасăр чул евĕрех хытса ларчĕ.

Леша Эртиванова Микул урлах кĕпинчен туртрĕ, юлташлăн сĕнчĕ:

— Мĕншĕн çаплах тăратăн? Тавлашу эпир çĕнтернипе вĕçленчĕ — лар.

— Вĕçленмен-ха вăл, Красков. Çавăнпа ларма хушмасть Мария Ивановна.

Эртиван сăмахĕсене илтнĕ пекех учитель çав вăхăтра йăвашшăн каларĕ:

— Ларах, Эртиванов! Е санăн ыйту пур-и?

— Ыйту пур. Геометри урокĕ пуçланчĕ вĕт халĕ?

— Пуçланчĕ...

— Паскаль виçкĕтеслĕхĕ «Геометрие» кĕрет вĕт?

— Мĕскер, мĕскер? — мĕн çинчен ыйтнине ăнланаймарĕ Мария Ивановна. — Тепĕр хут кала-ха.

— Паскаль виçкĕтеслĕхĕ эсир вĕрентекен «Геометри» предметне кĕрет-и?

— Э-э, Паскаль... — ача мĕн çинчен ыйтнине тинех ăнланчĕ учитель.   — Кĕрет.

— Апла пулсан манăн сирĕнтен ыйтмалли пур. Юрать-и?

— Юрать. Мĕнле ыйту?

— Паскаль виçкĕтеслĕхĕн виççĕмĕш свойствине ниепле те тупаймастăп-ха эпĕ. Пулăшатăр-и?

Мария Ивановна Эртиванова хуравличчен класа пăхса çаврăнчĕ. Шăп. Темиçе шăна вĕçни çеç илтĕнет. Ачасенчен пĕрисем вăл мĕн каласса кĕтеççĕ, теприсем Эртиван еннелле тĕлĕнсе пăхаççĕ. Учитель те кăçал тăххăрмĕш класа каяс ача улттăмĕшне килсе Паскаль çинчен ыйтнăшăн тĕлĕнмеллипех тĕлĕнчĕ, анчах çакна класа та, Эртивана та палăртмарĕ-ха. Мĕншĕн тесен Паскаль виçкĕтеслĕхĕ евĕр темăсем саккăрмĕш класс программине кĕреççĕ. Анчах Паскаль виçкĕтеслĕхĕ унта та çук. Ăçта илтнĕ-ха ăна Эртиванов? Епле майпа пĕлет? Мария Ивановна хăй Паскаль виçкĕтеслĕхĕ çинчен вăтам шкулта мар, педагогика институчĕн физикăпа математика уйрăмне вĕренме кĕрсен тин илтнĕччĕ. Пĕрремĕш курсра ирттернĕ олимпиадăра Паскаль виçкĕтеслĕхĕн виçĕ свойствине тупмаллаччĕ. Курсри çирĕм ачаран çиччĕшĕ çеç тупма пултарнăччĕ çавсене, вĕсен шутĕнче çамрăк Маша, хальхи Мария Ивановна та пурччĕ. Унтанпа вунă çула яхăн иртнĕ ĕнтĕ, çапах та учитель Паскаль виçкĕтеслĕхне манман-ха. Мĕншĕн тесен пĕрремĕшĕнчен, — çав олимпиада хыççăн студентсем математикăна япăхрах пĕлнине курнă профессор ун çинчен пурне те лайăх ăнлантарчĕ, математикăна пĕрремĕш курсранах çиелтен шăйăрттарса мар, пĕтĕм чунпа интересленсе тарăннăн вĕренмеллине туйса илтерчĕ. Иккĕмĕшĕнчен, — математикăна çав тери юратакан Маша лекцисемсĕр пуçне кирек те мĕнле темăпа та хушма литература нумай вулама тытăнчĕ. Çав йăлана вăл халĕ те пăрахман. Ачасем математикăпа питĕ кăсăкланаççĕ, Красков Лешăпа Алмазова Натали «иккĕ» е «виççĕ» мар, «тăваттă» та илсе курман, «пиллĕксем» çеç. Пур темиçе ача, Хысайкина Света пеккисем, — вĕсем «пиллĕк» мар, «тăваттă» илни те сайра хутра çеç пулкалать. Мĕн тăвас тетĕн, — тен, турă пани çук вĕсен?.. Эртиванов хăйĕн класĕнче вĕренессе пĕлсен унпа самаях калаçрĕ-ха вăл. Алгебрăна вăл вырăнăн-вырăнăн япăх пĕлнине, сăлтавĕ арçын ача ку предмета пачах юратманнинче мар, уроксене нумай сиктернинче иккенне сисрĕ. Эртиванов кăçалччен урăх учитель патĕнче вĕреннĕ, унăн класне вăл пĕрремĕш хут лекрĕ. Çавăнпа арçын ача ыйтăвĕ ăна студент çулĕсене çĕнĕрен аса илтерчĕ. Эртиванов ыйтăвĕнчен пăрăнма е ячĕшĕн çеç çиелтен кăна хуравлама юраманнине ăнланчĕ Мария Ивановна. Унăн шучĕпе, шăпах çакнашкал ыйтусем класа математикăна юратса вĕренме пулăшаççĕ. Чăнах та, интереслĕ марим, ача улттăмĕш класа çеç килчĕ, ыйтăвне вара саккăрмĕш класс программипе парать.

— Эртиванов, Паскаль виçкĕтеслĕхĕн виççĕмĕш свойствине унăн малтанхи икĕ свойствине тупмасăр май çук. Пĕлетĕн-и çакна?

— Пĕлмен пулсан ыйтмăттăм та, — терĕ Эртиванов.

— Питĕ лайăх, çапах та малтан ачасемпе канашламалла пулать, — учитель шăпланнă класа тепĕр хут тимлĕн пăхса çаврăнчĕ. — Эртиванов ыйтăвĕ, ачасем, саккăрмĕш класс программин материалĕсемпе танлашать, анчах ăна программăна кĕртмен. Йывăртарах тенĕ-ши? Çапах та ăна саккăрмĕш класс программин материалĕсене пĕлнипех шутлама пулать. Эпĕ хам ку задачăна института вĕренме кĕрсен пĕрремĕш курс олимпиадинче шутланăччĕ, — Мария Ивановнăн çав олимпиадăна пĕтĕмпех аса илсе ачасене каласа кăтартас килчĕ. Анчах ачасем мĕн тейĕç-ши?

— Итлетпĕр сире, Мария Ивановна. Пĕлни пирĕн-шĕн усăллă, — терĕ Леша, юнашарти Эртивана чунтан килĕштерсе аллипе тĕксе илчĕ. — Вăт ăсча-ах!

— Манăн та пĕлес килет, — терĕ Натали.

— Ой, мĕнле интереслĕ! — Улька та Эртивана тĕлĕнсе пăхрĕ.

— Хысайкина, эсĕ хирĕç мар-и? — ыйтрĕ учитель.

— Хирĕç мар! — хыттăн хуравларĕ Света, ку хутĕнче класа хирĕç кайма юраманнине вăл та ăнланчĕ.

Пĕтĕм класс учительпе Эртивана итлеме хатĕрленчĕ.

— Паскалĕ кам пулнă, малтан çавна пĕлес килет, — терĕ Красков.

— Франци писателĕ, математикĕ тата физикĕ, 1623-мĕш çулта çуралнă, 39 çултах вилнĕ, питĕ çамрăкла аталаннă гени шутланнă. Проективлă геометрин теоремине вăл вун ултă çултах шутласа кăларнă, халĕ те ăна геометрире Паскаль теоремийĕ тесе асăнаççĕ... Ахаль виç кĕтеслĕхе курнă ĕнтĕ эсир, ачасем? Çапла-и?

— Курнă, хамăр та пĕрре çеç мар ӳкернĕ! — терĕ Улька. — Çĕр çинче те, хăйăр çинче те, хут çинче те! Укерсе кăтартас-и доска çинче?

— Кирлĕ мар, пурте пĕлетпĕр! — терĕç тӳрех темиçен.

— Малтан, Эртиванов, олимпиадăра хам шутланă задачăна кăтартмалла пулĕ?

Мария Ивановна пурă илчĕ те доска çине çак ӳкерчĕке ӳкерсе хучĕ:

   Урок пĕтни çинчен пĕлтерсе шăнкăрав янăраса кайрĕ. Çапах та никам та вырăнтан хускалмарĕ. Хысайкина Светăпа унпа юнашар ларакан Эльвира кăна ыйтрĕç:

— Тухса уçăлма юрать-и?

— Пурне те юрать, — терĕ Мария Ивановна, — анчах класран тухиччен сирĕнпе канашламалли пур-ха. Паскаль виçкĕтеслĕхĕн шăпине, ку тарана çитиччен мĕн калаçнине маниччен, паянах пĕлмелле мар-ши? Халĕ сирĕн зоологи урокĕ пулмалла, манăн пиллĕкмĕш класра — ботаника. Эпир шкул директорĕпе калаçса татăлатпăр та, зоологи урокне геометрипе ылмаштаратпăр. Тепĕр хутĕнче — геометрие зоологи урокĕпе. Хирĕç мар-и?

Пĕр ача та хирĕç пулмарĕ. Тăхтавра та ачасем Эртивана канăç памарĕç, урок пуçламăшĕнчи тавлашу çинчен пĕри те аса илмерĕ.

— Епле пĕлетĕн кун пек задачăна?

— Урăх ун пеккисене шутлаятăн-и?

— Ну, пуç та иккен санăн, Эртиван!

— Пăх-ха ăна, халех вăтам шкул задачине шутлать.

— Эртиванов мар, Ломоносов темелле сана! 

Тăхтав вĕçленсен Эртиван каллех доска умне тăчĕ, класс самантрах шăпланчĕ. Эртиванов тӳрех ăнлантарма пуçларĕ:

— (1.2) — (1.4) — çаксен шайлашăвĕ задача шутланнине кăна мар, çак числосен Н⁰n, Н¹n,... Hⁿn йĕркинчен ака мĕнле йĕрке çуралнине те кăтартса парать:

   Пурте харăс ура çине сиксе тăчĕç. Мария Ивановна аллине çĕклерĕ те:

— Никам та ниçта та тухмасть, — терĕ. — Хамăра лăпкăн тытнине кун пек чухне нимĕн те çитмест. Эпĕ тулта мĕн пулнине малтан хам тухса пăхатăп. Класăн мĕн тумаллине директор хăех хушать. Паскаль виçкĕтеслĕхне малалла шутлассине ырана куçаратпăр.

Мĕнле пушар? Ачасен сăмсисем кантăксене сĕртĕнчĕç — урамра нимĕн çунни те курăнмасть. Эртиванпа Леша класс алăкне уçса пăхрĕç, анчах коридорта та вут-çулăм таврашĕ çук. Унăн вĕçĕнче картишне тухмалли алăкра директорпа Мария Ивановна пуçĕсем палăраççĕ. Вĕсем хыççăн шыв витрисем чăнкăртаттарса Варвари аппа та хыпаланса тухрĕ.

Эртиван сăмсине нăшăклаттарчĕ.

— Сисетĕн-и? — сăмсине хытăрах туртрĕ вăл.

— Сисетĕп...

— Мĕн?

— Тĕтĕм шăрши кĕрет, — терĕ Леша.

— Мĕн пăшăлтататăр унта, пирĕнтен мĕн пытарма шутлатăр? — класс шухăшне палăртса парта хушшинченех кăшкăрса ыйтрĕ Улька.

— Пытармастпăр-ха, тĕтĕм шăршине çеç шăршлатпăр, — терĕ Красков Леша. — Пĕлетĕр пуль, паян аслисенчен шкулта эпир кăна! Çиччĕмĕшрисем колхоз уйне паранкă пуçтарма кайнă.

— Апла, мĕн туса тăратпăр кунта? Красков, эсĕ староста, класран тухма команда пар! — ку Наталин кĕмĕл шăнкăрав пек шăнкăртатакан уçă сасси пулчĕ.

— Мария Ивановна чупнă пекех килет! Шăп! — терĕ Эртиванов, учитель умĕнче алăк уçса хăй аяккалла пăрăнса тăчĕ.

Мария Ивановна сăнĕнче вăл хытă шикленни сисĕнмест. Класа васкаса кĕчĕ, çапах та лăпкăн каларĕ:

— Пĕрремĕш класа çул çитмен пирки йышăнман пĕчĕк ачасем шкул сарайĕнчи улăма чĕртсе янă. Пирĕн хăвăртрах тухса пушара сарăлма памалла мар! Пурте — ман хыççăн!

Шкул сарайĕ вĕренӳ çуртĕнчен вун пилĕк-çирĕм метрта вырнаçнă. Унта, тĕпрен илсен, хĕлле кăмакасем хутма вутă татса купаласа хураççĕ. Унтах шкул хуçалăхĕнче кирлĕ тĕрлĕ ăпăр-тапăр упранать: урапа, çуна, йĕлтĕрсем, кивĕ мотоцикл, велосипед ураписем... Сарайĕнчех икĕ тарăн нӳхреп пур, нӳхрепĕсенче шкул пахчинче ачасем ӳстернĕ тĕрлĕ пахча-çимĕç хĕл каçать: кишĕр, хĕрлĕ кăшман, тăварланă хăярпа купăста, суханпа ыхра... Çĕр улми те унтах тултараççĕ. Ачасем уйра ĕçленĕшĕн колхоз паракан паранкă шкул буфетĕнче вĕренекенсене хĕлĕпех кунне пĕрре апат пĕçерсе çитерме çитет. Аслă класра вĕренекенсем хире паян пĕрремĕш хут кайнă, çавăнпа çĕр улми упрамалли нӳхрепĕ хальлĕхе пушах-ха. Шыв патне таçта аякка чупас çук, тулли шывлă çăл шкул картишĕнчех пур. Варвари аппапа шкул директорĕ Антон Ефимович хĕрсех ĕçлеççĕ: техничка çăлтан шыв ăсса тăрать, Антон Ефимович тулли витресемпе сарай алăкĕнчен кĕрсе çухалать.

— Çăл патĕнчен сарай алăкне çитиччен карталанса тăратпăр та шыв витрисене пĕр-пĕрне тыттарма пуçлатпăр! Красков Лешăпа Натали çăлтан шыв ăсаççĕ! Эртиванов сарай алăкĕнчен кĕрсе çунакан вутта шывпа сапса тăрать! Асăрханса ĕçле, Эртиван, çулăм патне çывăха пырсан тивсе илĕ!

Ĕç самантрах хĕрсе кайрĕ: Лешăпа Натали вĕренлĕ витресемпе ăснă шыва пушшисене тултараççĕ, шыв витрисене карталанса тăнă ачасем пĕр-пĕрне хăвăрт тыттарнăран вĕсем минутранах сарай алăкĕ патне çитеççĕ. Унта шыв витрисене Антон Ефимовичпа Эртиванов ярса тытаççĕ те сарай ăшнелле чашлаттараççă. Варвари те вĕсене пулăшать. Пушă витресене Микулпа ик-виç хĕр ача сарай патĕнчен çăл патнелле йăтса чупаççĕ. Вĕсене вара çийĕнчех Лешăпа Натали çĕнĕ шывпа тултараççĕ. Витресем каллех йĕркипе тăракан ачасен аллисене лексе сарай еннелле хăвăрт куçаççĕ.

Леша Красков Наталие унпа тан ĕлкĕрсе пыма çăмăл маррине курать. Паллах, иккĕшне танлаштарма çук: хĕр ача аллисем те черченкĕрех, хулĕнчи мускулĕсем те пĕчĕкрех, сывлама кăкăрĕ те арçын ачанни пек сарлака мар. Çапах та вăл Лешăран юласшăн мар-ха: тулли витрине унпа танах туртса кăларма тăрăшать, пушшине те çăлти шыв çине кая юлмасăр шаплаттарать, шывне те хĕррипе танах тултарать. Çаврака пит çăмартисем мункунта хĕретнĕ çăмарта пек хĕрелсе кайнă. Шурă çамкине тапса тухнă тар тумламĕсем пичĕ тăрăх юхса анса кĕпине йĕпетеççĕ. Сап-сарă çӳç пайăрки, çивĕтне кĕрейменскер, тарланă çамки çумне çыпçăннă. Унăн витрине, çăл пуринчен курăнсанах, Улька çавăрса тытать, Микул лартса панă витрене чашлаттарать. Лайăх хĕр ача çак Натали! Вăл Синерте пурăнмасть, шкула кӳршĕ ялтан çӳрет. Натали кампа та пулин тавлашнине пĕрре те курман Красков, çепĕççĕн çеç калаçать вăл ытти хĕр ачасемпе. Кусем те пурте тенĕ пекех ун еннелле туртăнаççĕ: киле панă задачăсене ăнлантарма ыйтаççĕ, урок вăхăтĕнче те вăл мĕнле шутланине пăхма хăтланаççĕ. Натали никамран та нимĕн те пытармасть. Ăшă кăмăллăскер çав: ыйтакана яланах пулăшма тăрăшать. Вăл сассине хăпартнине, кампа та пулин сиввĕн калаçнине те илтмен. Сасси те унăн ыттисеннинчен урăхларах, темĕнле чуна тивекен уçă сасă. «Кĕмĕл сасăллă çак Натали», — Мария Ивановна çапла каланине темиçе те илтнĕ Красков. Уйрăмах арифметика е алгебра задачисене хăвăрт шутлать Натали. Мария Ивановна çĕнĕ задача парать кăна — вăл шутласа та хунă! Леша та çавнашкалах-ха — питĕ час шутлать. Пĕр ялсем пулман пирки иккĕшĕ калаçсах та курман вĕсем, анчах вĕренӳре пĕр-пĕринпе нимĕн шарламасăрах тупăшаççĕ: пĕринче Леша мала тухать, тепринче — Натали. Пĕр предметпа кăна мар-ха тата, пуринпе те çавăн пек. Красков куншăн хĕпĕртет çеç: класра ăмăртмалли ача пур, вăл вара çапла вĕренме килĕштерет — хăв тĕрĕс çулпа пынине лайăхрах ăнланатăн ун пек чухне. Паллах, Натали вырăнĕнче арçын ача пулсан лайăхрахчĕ те — çукçке! Ăна выляма чĕнме те, унпа хытăрах тавлашма та юрать. Хĕр ача хĕр ачах ĕнтĕ: май çук унпа пĕрле çитес çĕре çитме, иккĕн кăна выляма та çук — самантрах вăрăм чĕлхесем, йĕкĕлтевçĕсем тупăнаççĕ. Чĕлхен шăнăрĕ çук теме юратать кӳршĕри хăрах хуллă Семен Андрейч. Тĕрĕсех калать пулĕ: çын чĕлхине çăварĕн маччи çумне çыпăçтарса лартма çук — калаçтăрах! Юри çеç ан сӳпĕлтеттĕр, пулманнине пулнă пек туса ан кăтарттăр, сăмахне кăсăя пек ан вĕçтертĕр. Хăй апла  хăтланмасть те Красков, унашкаллисемпе калаçма та, çыхăну тытма та юратмасть.

Халĕ тупăнчĕ-ха кирлĕ ача. Эртивановран темĕн те вĕренме пулать. Хăйĕн тантăшĕсенчен вĕренӳре кая юлнă пулсан та питĕ пултаруллăскер иккен вăл. Вĕренӳре кая юлнă тени тĕрĕс те мар пулĕ-ха, мĕншĕн тесен Эртиванăн шкула çӳреме май пулман...

Çак шухăшсем Леша пуçĕнче Улька Натали шывне Микул ун умне лартса хăварнă витрене янă хушăра хăвăрт мĕлтлетсе иртрĕç. Улька та вăр-вар ĕçлет, çавăнпа Натали хăйĕн витри Улька аллине куçсан та лăш! сывласа яраймасть пулас. Пĕтĕмпех тара ӳкнĕ вăл. Хĕр ачан çеç мар, унăн та çурăмĕпе кăкăрне тахçанах тар çапса тухнă ĕнтĕ. Анчах Натали парăнмасть-ха, унпа тавлашас тесех пĕтĕм вăйĕпе тапаçланать. Витре хăлăпĕнчен çыхнă сӳс вĕрене вăл урисене çăл пурине тĕрентерсе еплерех туртнине сăнасарах пăхрĕ те Красков ку таранччен чĕнмесĕр ĕçленĕскер чăтаймарĕ:

— Улька, Наталие мĕншĕн пулăшмастăн эсĕ?

— Ăна мĕнле пулăшмалла пек туйăнать сана?

— Вĕренĕнчен иккĕн те туртма пулатьçке.

— Пулать.

— Ку таранччен тавçăраймарăн-им?

— Тата мĕн?

— Вăхăтлăха пĕр-пĕринпе ылмашăнма та пултаратăр. Витрери шыва пушатасси çапах та ăна çăлтан ăсса кăларни мар.

— Питĕ тĕрĕс шутлатăн эсĕ, Красков. Эпĕ Натали вĕренĕнчен те тытса туртасшăнччĕ. Эсĕ шутланă пек, ылмашăнма та сĕнсе пăхрăм. Анчах итлемест вăл мана. Хамах ĕлкĕретĕп тет. Санран юласшăн мар вăл. Пĕрре арçын пек пулса хыттăнраххăн кала-ха эсĕ ăна: килĕштĕр ман сĕнӳпе. Кунта математика урокĕ мар — санашкал вăйлă арçын ачапа ăмăртаймăн.

Çав хушăра Микул хашкаса чупса çитрĕ.

— Çăлта шыв пĕтмест-и-ха? — ыйтрĕ вăл пуçне çăл пурине чиксе.

— Асту, шалалла кутăн чикеленсе ан кай, — асăрхаттарчĕ Красков.

— Маншăн ан хăра, Леша, — калла-малла хытă чупнипе хĕрсе кайнăскер шыв пирки пăшăрханнă пек хушса хучĕ: — Тарăнăшне пĕлейместĕп çав, çитет-ши?

— Ку, Микул, Эртиванов мĕнле ĕçленинчен килет. Сӳнет-и унта е паçăрхинчен те хытăрах çунать?

— Ой, Эртиван тĕлĕнтерсех ячĕ, мотор пекех ĕçлет. Директор кăшт ерипентерех ĕçлеме сĕнет, вăл вара тата хытăрах васкать: сарайне те чупса кĕрет, тулалла та чупса тухать. Пушар шкул çурчĕ çине ан куçтăр тет.

— Мĕн, çавнашкалах вăйлăн çунать-им?

— Халĕ çунмасть ĕнтĕ, вутă пĕренисем йăсăрланса тĕтĕм çеç кăлараççĕ. Лăпланма пултаратăр. Сарайăн пĕр енчи пĕренисене вут хыпса илчĕ те — ăна та сарăлма памарĕç директорпа Эртиван, харăссăн сапса часах сӳнтерчĕç.

Çав хушăрах Леша çăл пури умĕнчи улшăнăва та асăрхарĕ: Микул витрине шывпа Натали тултарчĕ, вĕренлĕ витрене çăлалла Улька ячĕ. Кӳршĕ ял хĕр ачи ăна темĕнлерех ăшшăн, тав тунă евĕрлĕрех пăхса илнĕ пек те туйăнчĕ Краскова.

— Ну, мĕнле? — ыйтрĕ вăл.

— Пĕрремĕш ăнлавра Н³4 те, çавăн пекех 2998-мĕш те тăваттăмĕш ретре сукмаксем хĕресленнĕ вырăна миçе çын утса çитнине кăтартаймаççĕ.

— Мĕске-ер?! — шалт тĕлĕнтерсе ячĕ Краскова хирĕç Натали мĕн калани. — Çăлтан ăснă шыва пушă витрене тултарма е шывне çăлтан ăсса кăларма çăмăлтарах-и тесе ыйтасшăнччĕ эпĕ. Эсĕ çаплах Паскаль виçкĕтеслĕхĕ çинчен шухăшлатăн иккен? Вăт тĕнче-е! Пушар шкул çурчĕ çине куçнă пулсан çав виçкĕтеслĕх пире кирлех те марччĕ пулĕ.

— Сарайне Антон Ефимовичпа Эртиванов тулли шыв витрисене мĕнле йăтнинченех ăнлантăм эпĕ: пушар вăйлă мар, çавăнпа вăл эпир вĕренекен класс çурчĕ çине куçмасть, — Натали черчен аллипе тарланă çамкине çыпçăннă сарă çӳç пайăркине ал лаппин тепĕр енĕпе сăтăрса уйăрчĕ. — Вара эсĕ те тулли витрене çӳлелле турта-турта Паскаль виçкĕтеслĕхне асăнтан кăлараймастăн пек туйăнчĕ... Санран кая юлас килмерĕ... — ахаль те тарласа хĕрелнĕ питлĕскер, хĕр ача тата хытăрах хĕрелсе кайрĕ.

— Мĕн те пулин шутласа тупрăн-и?

— Тупасса тупаймарăм, çырса тĕрĕслеме кунта доска çук вĕт. Анчах пĕр япалана ăнлантăм...

— Мĕне? — Лешăна та Паскаль виçкĕтеслĕхĕ çĕнĕрен кăсăклантарма пуçларĕ.

— Задача тупсăмне пĕлмешкĕн 2998 валли вунă степеньпе çырăнакан число тупмалла. Анчах эпир ăна тупаятпăр-ши? Тупсан та ăна хамăр тетрадь çине çыраятпăр-ши?

— Мĕншĕн иккĕленетĕн?

— Мĕншĕн тесен пирĕн сахалтан та виç çĕр ытла цифрăран кая мар тăракан число çырма тивет. Вăт мĕн чухлĕ çын çитнĕ тăваттăмĕш ретри сукмаксем хĕресленнĕ тĕле! Тĕрĕс-и ку е тĕрĕс мар-и, — кайран Эртивановран ыйтăпăр-ха.

— Ыйтăпăр-ха, — терĕ Леша шăппăнраххăн, витринчи шыва Микул чупса йăтса килнĕ пушă витрене тултарса. Унтан тулли витре сарай алăкĕ патнелле унчченхи пекех ачасен речĕ тăрăх куçса кайрĕ.

Ку хутĕнче Микул пушă витре патне ыткăнма васкамарĕ.

— Пĕтереççĕ-и унта сӳнтерсе? — ыйтрĕ Микултан Улька. Унăн та чĕкеç шатриллĕ сăмси хытах тарланă. Хура тутлă пит çăмартисем кĕрхи сарă хĕвел шевлисем лекнĕрен хĕр ача сăнне савăнăçлăн, ĕç вĕçленсе пынăран хĕпĕртенĕ евĕрлĕн кăтартаççĕ.

— Пĕтернĕ теме те юрать, — терĕ Микул.

Арçын ача юлашки сăмахне калама ĕлкĕрчĕ çеç — урамра пушар урапи сывлăша çурса çухăртни илтĕнчĕ.

— Колхоз пушарникĕсем персе çитрĕç, — терĕ Микул.

Чăнах та, урамран пушар насусĕн пыршине туртса çамрăках мар пушарник чупса кĕчĕ те тӳрех çăл пури патне ыткăнчĕ.

— Шыв пур-и? Урамра халех насус ĕçлеме тытăнать! Çак вăхăтра çăл патне шкул директорĕ Антон Ефимович çывхарчĕ, ун хыççăн çавăнтах Эртиванов та пычĕ. Иккĕшин те кĕписем те, шăлаварĕсем те йĕп-йĕпе, пичĕ-куçĕсем пушар тусанĕпе витĕнсе хуралнă.

— Мĕнле насус? — ыйтрĕ йĕкĕлтенĕрех сасăпа директор.

— Колхозăн пушар насусĕ.

— Мĕн сӳнтересшĕн вара эсир?

— Мĕн çунать — çавна.

— Пирĕн халĕ нимĕн те çунмасть. Çуннă пулсан, тӳрех калатăп, эсир килсе çитиччен шкул çурчĕсем пĕтĕмпе çунса пĕтетчĕç. Яланах çапла кĕрешетĕр-и пушарпа?

— Паян пушар лашипе манран ыйтмасăрах бухгалтери счетовочĕ хăнана-и е вутта вăрмана кайнă. Улăхран çĕнĕ лаша тытса килме тиврĕ, — хăюсăр сасăпа ăнлантарма пикенчĕ пушар командин ертӳçи. Вăл хăйĕн айăпне йышăнать, çавăнпа тĕтĕм мăкăрланма чарăннă сарайне кĕрсе пăхрĕ те пушарниксене насус пыршине хăвăрт пуçтарса депона каялла таврăнма хушрĕ.

Унтан директор сарайĕнче алхаснă ачасен ашшĕ-амăшĕсемпе калаçма хăйĕн пӳлĕмне кĕчĕ. Вĕсене шкула пыма чĕнмешкĕн Мария Ивановна Хысайкина Светăна ячĕ. Капăр тумланнă Света ачасемпе пĕрле шкул картишне чупса тухсан нимĕн тума аптăрарĕ: çăлтан шыв ăсма килĕшес — вăйĕ çитмест, çăлтан сарайне çитиччен тăрса тухнă ачасен ретĕнче тăрмашса пăхрĕ — килти хуçалăхра ĕçлеменни тӳрех палăрчĕ. Пĕрре тулли витрене аллинчен çĕре ӳкерсе намăсланчĕ, тепре юнашарти хĕр ачаран шывлă витрене йăпăр-япăр тытаймасăр пĕтĕм рете пăсса ярса ĕçе чарса лартрĕ.

— Ан чăрмантар-ха пире йĕркеллĕн ĕçлемешкĕн, Хысайкина, — терĕ унăн аллине витререн вăйдах пушатса Павлов Илья. — Сарай патнерех кай-ха, тен, Эртиванов сана юрăхлă ĕç тупса парĕ унта!

— Эс манран ан кул, Павлов. Е паçăр эпĕ унăн чĕрнисем çинчен мĕн каланине илтмесĕрех юлтăн-и?

— Илтрĕм, çавăнпа сĕнетĕп. Тĕтĕмлĕ сарайĕнче сан шурă чĕрнӳсем айне миçе миллион микроб вырнаçать, çавна кайран микроскоп витĕр пăхса шутлăн.

— Пушарта микробсем веçех çунса пĕтеççĕ! — парăнмарĕ хĕр ача.

— Пурте мар, — терĕ Павлов.

— Хăшĕсем юлаççĕ?

— Чĕрнесене çиекеннисем! — юриех ачасенчен нумайăшĕ илтмелле хыттăн хуравларĕ Павлов.

Пушар пулсан та кулакансем тупăнчĕç.

— Пĕтрĕн капла, Хысайкина! Чĕрнесĕр мĕнле пурăнăн? Ачасене чавма юрататтăн вĕт эсĕ?

— Чĕрнесĕр хĕре никам та качча илмест. Пĕр пăт ылтăн парсан та!

— Илья тĕрĕс сĕнет: Эртиванов патнех кайтăр!

— Унпа юнашар тапаçланиччен çăла кутăн сикет вăл!

— Унта ухмаххисем çеç сикеççĕ, кунăн пуçĕ тăрă мар-ха, — Хысайкинăна парăнтарма çуккине пĕлетăркачах йĕплеççĕ ăна.

Тахăшĕн пуçĕнче çĕнĕ шухăш çуралчĕ.

— Пушă витресем йăттарса чуптарао ăна, Микула пĕччен йывăртарах, — терĕ вăл.

Хысайкина хирĕçлемерĕ. Анчах кунта та ĕç ăнмарĕ унăн. Хăйсене çăмăллатас тесе ачасем пурте пиншакĕсене, çăмран çыхнă кофтисене хывса хучĕç. Света хăйĕн чипер çĕнĕ пиншакне хывма килĕшмерĕ.

— Ӳпкене шăнтма юрамасть манăн, — терĕ вăл. — Чирлесе ӳкетĕп.

— Апла пулсан пушмакна хыв. Çӳллĕ кĕлеллĕскерсемпе чупаятăн-и?

— Мĕншĕн чупаяс мар, чупатăп.

— Анчах санăн питĕ хытă чупма тивет. Куратăн-и, Микул çаруран çил армань пек çаврăнать.

— Вăл çуркуннерен пуçласа кĕркуннечченех урине нимĕн те тăхăнмасть. Тимĕрленсех лараççĕ пулĕ вĕсем çавăнпа. Эсир мана унпа ан танлаштарăр. Эпĕ çаруран пахчара çеç уткаланă, кунта мĕнрен те пулин такăнса тӳрех юн кăларатăп.

Ачасем калаçаççĕ, çапах та сарай патĕнче чупкалакан директорпа Эртиванова пĕр чарăнмасăр шыв парса тăраççĕ. Сарай патĕнчех Мария Ивановнăпа Варвари те тăрмашаççĕ, шалтан май пуррине, пĕтĕм ăпăр-тапăра, картишне çĕклесе тухса хӳме çумне, тĕтĕм палкакан çĕртен аяккарах купалаççĕ. Микул хăйĕн урисем пирки Хысайкина мĕн каланине илтрĕ, анчах уншăн кӳренме те, çилленме те пĕлмерĕ — ĕçлемелле! Вăл çапла вăр-вар пулнăшăнах пушă витресем сарай патĕнче те, çăл пури умĕнче те пĕр самант та лармаççĕ.

— Атя-ха, Света, ăмăртмалла ĕçлер! Чĕлхепе калаçма сана урокра çăмăл, урасемпе хăшĕ кунта пултаруллăрах? — икĕ пушă витрене чăнкăртаттарса вăшт! çеç иртсе кайрĕ Микул Хысайкина тĕлĕнчен.

Света та ун хыççăн чупма тытăнчĕ, анчах пĕр витререн ытла ниепле те йăтаймасть. Хăнăхманни чăрмантарать. Икĕ витре тытсан — утма çеç пултарать. Пĕрре икĕ витрепех Микултан юлас мар тесе чупма пуçларĕ те — те вăрăм кĕпи урисене чыхлантарчĕ, те темĕнрен такăнчĕ — çĕнĕ хитре пиншакĕпех тусан çине лаплатса ӳкрĕ. Витрисем аллисенчен вĕçерĕнсе тĕрлĕ еннелле кусса кайрĕç, анчах вĕсене Микул темĕн хушăра тытса çĕклерĕ те малалла вĕçтерчĕ. Светăн çӳçе сапаланса куçне хупласа хучĕ, пĕр пушмакĕ уринчен хывăнса Павлов Ильяна çитсе çапăнчĕ. Тепĕр чухне ачасем ахăлтатса кулнă пулĕччĕç, анчах халĕ пĕри те ихĕлтетмерĕ — пушă вăхăт çук, тулли витрене шывне тăкăнтармасăр асăрханса тытса илмелле те çавăн пекех тимлесе тепĕр енче тăракан ачана тыттармалла. Ĕç хăвăртланчĕ. Хысайкинăпа хальхинче калаçакан та тупăнмарĕ. Вăл хăй теллĕнех майлашăнса тирпейленчĕ.

Юлашкинчен Мария Ивановна ăна шăпах вăл пултармалли ĕç тупса пачĕ. Сарайĕнчен тарса тухнă икĕ арçын ачапа пĕр хĕр ачана пĕр-пĕр класа ертсе кĕтĕр те халех пĕтĕмпе тĕпчесе пĕлтĕр: кам ачисем вĕсем? Шкула мĕншĕн килнĕ? Сарай алăкне мĕнле уçса кĕнĕ? Мĕншĕн шăрпăк чиксе çӳреççĕ? Пушар мĕнне, унăн сиенне ачасене ĕмĕр асра юлмалла ăнлантартăр. Унтан вĕсене питĕрсе илтĕр те халех виççĕшĕн ашшĕ-амăшне те шкула чĕнсе килтĕр.

Ку ĕç Хысайкинăна тӳрех килĕшрĕ.

— Эп вĕсене вĕренте-еп! Ашшĕ-амăшĕ те эп камне пĕлмесĕрех юлмĕ-ха!

— Çапах та эсĕ хăвна виçерен ан кăлар. Ачасем çине аллуна ан çĕкле. Вĕсем шкула вĕренме килтĕмĕр теççĕ...

— Килнĕ! Юрать-ха, сарайĕнчен краççын пичкине Антон Ефимович вăхăтра кустарса тухрĕ (Эртиванов ăна пулăшнине юри асăнмарĕ вăл). Вут тивсе сиксе кайнă пулсан? Мĕн тăваттăмăр?

   Ачасем çарайне çуннă япаласенчен, кĕлтен тасатрĕç. Антон Ефимовичпа Варвари тинех нӳхреп алăкне уçса унта анса пăхрĕç. Вăл вутă купинчен аяккарах вырнаçнă пирки нӳхрепе шыв анман. Ку пурне те савăнтарчĕ, мĕншĕн тесен хĕлле валли хатĕрленĕ апат-çимĕç тĕрĕс-тĕкелех юлнă, пачах сиенленмен.

Пушар сӳнтерсе йĕпеннĕ, ĕшеннĕ ачасене директор паянхи уроксенчен хăтарчĕ. Уроксен вăхăчĕ, тĕрĕссипе, иртнĕпе пĕрехчĕ ĕнтĕ. Пурне те хастар пулнăшăн, пушара сарăлма паманшăн тав турĕ вăл.

Варвари шкул буфетĕнчен ăшă шыв йăтса тухрĕ, Эртиванова симĕс курăклăрах вырăна чĕнчĕ, ăна супăнь тыттарчĕ.

— Сан пек хуралса пĕтни никам та çук. Çăвăн, — терĕ вăл, ăшĕнче: «Пĕчĕк килĕнче кăмака хутма вутă та çук пулĕ, кунтах кăшт та пулин çăвăнтармалла», — тесе шутларĕ. — Шывне хамăн ярса парас-и е юлташна чĕнетĕн?

— Ан чăрманăр манпа, Варвари инке. Сирĕн ахаль те ĕç нумай, — терĕ Эртиванов, унтан çăл еннелле пăхрĕ те Лешăпа икĕ хĕр ача унтах витресемпе тăрмашнине курчĕ.

— Красков, килме пултаратăн-и кунта?

— Пыратăп! — терĕ Леша.

Эртиванов кĕпине хыврĕ те куркапа çурăмĕ çине шыв ерипен яма ыйтрĕ. Ун хыççăн Лешăна вăл шыв ярса тăчĕ. Тутлă шăршăллă супăньпе çăвăнни арçын ачасен пĕтĕм кĕлеткине уçăлтарса ячĕ. Çав хушăра вĕсем патне Наталипе Улька пырса тăчĕç.

— Ха, еплерех супăньпе çăвăнаççĕ вĕсем! — тере Улька нимĕн именмесĕр. — Ăçтан тупрăр?

— Варвари инке пачĕ, — пĕлтерчĕ Эртиванов.

— Пирĕн юрать-и унпа çăвăнма? — терĕ Улька тутăрне салтса. — Эпир те унăн витрисене Наталипе иксĕмĕрех çуса тасатрăмăр.

— Мĕн сӳпĕлтететĕн эсĕ, Улька? Супăнĕ çитмесен? — Улька хăюлăхĕнчен вăтанса пуçне пĕкрĕ Натали. — Красков ирĕк парать-и?

— Епле ан патăр? Пурте пĕр пек ĕçлемерĕмĕр-им? Çапла вĕт, арçын ачасем?

— Ĕçлерĕмĕр, çапах та хĕр ачасем маттуртарах пулчĕç, — терĕ Эртиван Улькана кăмăлласа пăхса.

— Мĕнле çитмест, Натали? Çăвăнăр, эпир унччен класа кĕрсе ларатпăр, — терĕ Леша, — Сивĕрех çил туха пуçларĕ, эсир те çил çинче нумай ан тăрăр.

Мария Ивановна Хысайкина пирки питĕ тĕрĕс тунă. Ачасем коридорпа пынă чухне ăна тата пушар чĕртекенсен ашшĕ-амăшĕсене хирĕç пулчĕç. Виççĕшĕнне те тупнă Света. Ахальтен мар директор пӳлĕмĕ еннелле вĕсем хыпаланса çав хушăрах кăшт хăюсăртараххăн утаççĕ. Хытах хăратса пĕтернĕ пулĕ-ха вĕсене Хысайкина. Тепĕр тесен, хăратма та юрать. Пушартан сыхланасси, шăрпăкпа выляма юраманни çинчен шкулта та каламалла-ха, çапах та ытларах килте ашшĕ-амăшĕн вĕрентмелле. Амăшĕ Лешăна кун пирки мĕн чухлĕ асăрхаттарман-ши?

Класра никам та çук, пурте килĕсене саланнă. Лешăпа Эртиван хăйсен парти хушшине кĕрсе ларчĕç. Хĕр ачасене пĕччен хăварас темерĕç вĕсем.

— Сана тав, Леша. Эпĕ кая юлнине пăхмарăн, парта хушшине лартрăн, — терĕ Эртиванов.

— Чипер калаç-ха, ун пек чухне хирĕçлеме юрать-и?

— Тупăнчĕç вĕт хăшĕсем...

— Хысайкина хăтланăвĕсене ан та асăрха эсĕ, класра вăл пĕччен кăна. Пур пулĕ, тен, тепĕр ик-виçĕ çын, вĕсем ун пекех калаçма хăяймĕç.

— Хăй мĕнле вĕренет? «Пиллĕксемпе» çеç-и?

— Мĕн «пиллĕкĕ»? «Виççĕрен» вăл Наталирен пăхса çырнăран кăна ирткелет. Наталийĕ отличник пулсан та хирĕç калама хăюлăх çитереймест пулас. Аптăратсах çитернĕ ĕнтĕ ăна Хысайкина. Халĕ çăмăллăнрах сывласа ярĕ-ха — кӳрши мала куçса ларчĕ.

— Петрова Улька?

— Питĕ кăмăллă хĕр ача. Таса чунлă. Юлташĕшĕн вута сикме те хатĕр. Хăйне ялан хаваслă тытать. Ун пекки класра урăх никам та çук. Тепĕр чухне тĕлĕнмесĕр те чăтаймастăн: ăçтан тухать савăнăçĕ? Çавăн пеккисем чун кĕртеççĕ те ĕнтĕ класа.

— Наталийĕ питĕ именекенскер пулас?

— Çапларах-ши? Асăрхасах пăхман эпĕ ăна. Пирĕн ялтан мар вăл, юнашар ялтан. Пĕлтĕр кăна пĕрле вĕрентĕмĕр унпа. Тен, именет те?.. Урокра хăюллă, мĕн ыйтнине яланах пĕлет.

— Асăрхаман тетĕн-и?

— Çук...

— Çавнашкал хĕр ачана та-и?

— Мĕнле хĕр ачана?

— Итле-ха, Красков!

— Мана ятпа çеç чĕн, Эртиван. Ну, мĕн?

— Çапах та кăштах шӳтлетĕн пуль эсĕ, Леша?

— Мĕн пирки?

— Наталие асăрхаман тесе...

— Чăннине калатăп.

Эпĕ класра пĕрремĕш хут кăна-ха, çапах та асăрхама ĕлкĕртĕм.

Мĕне?

— Натали класра чи хитре хĕр ача пулнине.

— Вара мĕн?

— Туслашман-и эсĕ унпа?

— Хĕр ачасемпе халех туслашма юрать-и? Улттăмĕшне çеç куçрăмăр-çке.

— Пирĕн ачасем пиллĕкмĕш класранах хĕр ачасем патне çырусем çыратчĕç.

— Мĕнле апла? — чăнласах тĕлĕнчĕ Леша.

— Çапла.

— Хĕр ачисем те хирĕç хуравлатчĕç-и?

— Хуравлатчĕç.

— Эсĕ те çырнă-и?

— Çырман, — терĕ те Эртиван сасартăк йывăррăн хаш! сывларĕ. — Пĕлетĕн вĕт пирĕн çинчен. Кам хуравлĕччĕ-ши ĕнтĕ мана?

— Хуравлакан тупăнатчех, Эртиван! Пур çын çинчен те пĕр пек шутлама юрамасть.

— Юраманнине ăнланатăп-ха.

— Пĕлетĕн-и, манăн анне мĕнле калать? Çĕр çинче лайăх çынсем ытларах пулмасан çутă тĕнче те яланлăхах тĕттĕмленĕччĕ тет.

— Ай, мĕнле чаплă каланă!

— Эсĕ, Эртиван, уроксене паян ăçта хатĕрленетĕн? — ыйтрĕ Леша.

— Пĕлместĕп-ха...

— Атя пирĕн пата. Никам та чăрмантармасть. Анне фермăра.

— Ятламĕ-и вăл сана?

— Мĕн тесе?

— Ют ачасене ĕртсе килетĕн тесе...

— Эсĕ ют-им? Пĕр класра вĕренетпĕр-çке. Малтан эпĕ сана чăнах та пĕлсех кайман. Халĕ юлташланма та вăхăт çитрĕ. Санпа туслашни — ырă ĕç туни. Темĕн те вĕренме пулать санран, Эртиван. Ĕненместĕн пулсан каллех анне сăмахĕсене калатăп. Тус тупас тетĕн пулсан — хăвăнтан ăслипе туслаш тесе ăс парать вăл.

— Ну, кунта эсĕ йăнăшатăн, Леша. Эпĕ, класран класа та куçса пырайманскер, мĕнле ăс парăп-ха сана?

— Ан кала апла, Эртиван. Хăв мĕнле ача иккенне эсĕ паянах питĕ аван кăтартрăн; геометри урокĕнче эпир вĕренменнине лайăх пĕлнипе те, вут хыпса илнĕ сарайĕнче хăюллăн ĕçленипе те.

Çак вăхăтра коридорта ура сассисем тата хĕр ача савăнăçлăн кулни илтĕнчĕç.

— Килеççĕ! — терĕ Эртиван парта хушшинче тӳрленсе ларса. Петрова Улька кулать вĕт?

— Çавă! Аха, сасранах уйăратăн ăна!

— Сассинченех марха, кулнинчен, — терĕ Эртиван. Алăк уçăлчĕ те класа чăнах та Наталипе Улька кĕчĕç. Ачасене курсан ахаль те хаваслă Улькан сенкер куçĕсем ялкăшсах кайрĕç.

— Пире кĕтетĕр-и? — ыйтрĕ вăл çĕкленӳллĕ кăмăлпа.

Натали те Краскова йăпăрт пăхса илчĕ, анчах хура куçĕсене Улька пек хаваслăн ялкăштармарĕ, вĕсенче самантлăха çеç темĕн çиçĕм пек ялтлатрĕ те ăшĕнче тарăнрах лăпкă вырăн тупса сисĕнми пулчĕ.

— Кĕтетпĕр, — терĕ Эртиван, — иксĕре çеç хăварма шиклентĕмĕр.

— Темĕнле вăрттăнлăх пур-ха сирĕн, хĕр ачасем. Çапла-и? — Эртиван та Улькана куçĕнченех пăхса илчĕ.

— Мĕн вăрттăнлăхĕ? — терĕ Улька. — Шыв ан тăкăнтăр тенисĕр пуçне сарайĕнче Эртивана çулăм тивсе ан сиенлетĕр тесе питĕ пăшăрхантăм. Вăт, çавă çеç.

— Чăнах-и? — çак сăмахсене кĕтмен çĕртен илтнĕрен ура çинех сиксе тăчĕ Эртиванов. — Ман çинченех-и? Кампа та пулин арпаштармастăн-и? Мĕншĕн? — çине-çинех ыйту парса тултарчĕ Эртиван.

— Кам çинчен пултăр-ха урăх? Сарайĕнче ачасенчен эсĕ çеç тăрмашрăн вĕт. Ыттисем пурте куç умĕнче, эсĕ шалта, курăнман çĕрте. Те вут çунать-ха унта, те тĕтĕм çеç мăкăрланать — ăçтан пĕлес-ха ман? Пушарникĕсем çук... Мĕншĕн-и? — пĕр самант Улька калаçма чарăнчĕ, унтан унăн куктĕрлĕ питне сасартăк хĕрлĕ тĕс çапрĕ, чĕкеç шатрисем палăрми пулчĕç, сăнĕ чиперленсе кайрĕ. — Мĕншĕн эпĕ малти ретрен сирĕн ума куçса лартăм? Хысайкинăна шеллесе-и е ăна килĕштермесĕр? — Улька арçын ачасем умĕнче именсе пуçне юнашар тăракан Натали умне чиксе питне пытарчĕ. Çав хушăра Натали куçĕсем те Красков куçĕсемпе ăнсăртран тĕл пулчĕç. Задача çинчен калаçнă чухнехи вут тĕпренчĕкĕсем çук халĕ вĕсенче. Улька хăйĕн шухăшĕсене нимĕн пытармасăр каланăшăн вăтанчĕ пулас вăл, каллех пуçне пĕксе хĕр ачан кăшт кăтрарах çӳçне пĕчĕк аллипе ачашлама тытăнче. Çакă Улькана çĕнĕ вăй хушса пачĕ-ши е вăл пĕр-пĕр мыскараллă япалана аса илчĕ, — пуçне çĕклерĕ те арçын ачана кулкаласа пăхса:

— Мĕншĕн тетĕн-и? Эсĕ Эртиван ятлă пулнăран! — тесе хучĕ.

Старостăпа Наталин ку сăмахсенчен хытах кулас килчĕ, анчах Эртивановăн кулас шухăшĕ палăрмарĕ те, иккĕшĕ те тинех класа кĕнĕренпе пĕр-пĕрин çине пĕрремĕш хут хăюллăн пăхса куланçи çеç турĕç. Эртиван икĕ кĕнекине чĕркенĕ тутăра парта çине кăларса хучĕ. Улька хуравĕ ăна пăлхантарсах ячĕ, çавна пытарма тăрăшса лăпкăн ыйтрĕ:

— Шӳтлеместĕн-и, Петрова?

— Петрова, тен, шӳтлĕ, анчах Улька унашкал япалапа нихçан та шӳтлес çук. Çитменнине, Эртиван ятлă ача та пирĕн ялта пĕрре çеç.

— Çавăн пекех Улька та! — хĕр ачасем класа кĕриччен мĕн калаçнине астуса хушса хучĕ Леша.

— Тавтапуç сана, Улька, — терĕ Эртиван шухăшлăн.

Натали калаçăва урăххи çине куçармаллине вăхăтра чухларĕ, виççĕшĕнчен те хавассăн ыйтрĕ:

— Киле васкамастăр-и? Атьăр-ха Эртиван кăмăлĕ лайăх чухне Паскаль виçкĕтеслĕхĕ çинчен паянах тепĕртак калаçса илер. Кам хирĕç?

— Хирĕç мар, — терĕ Леша.

— Эпĕ паян çеç мар, нихçан та хирĕç пулмастăп, — терĕ Эртиван.

— Çавăн пек ачасемпе пĕрле вĕренме май килнĕ чухне епле хирĕç пулăн-ха? — Улька кăтра хумлă çӳçне тӳрлетенçи турĕ те парта хушшине кĕрсе ларчĕ. — Ăçта васкас? Васкакан вакка сикнĕ...

— Мĕн ыйтасшăн эсĕ, Натали? — доска патнелле утрĕ Эртиван.

Натали те парта хушшине кĕрсе вырнаçрĕ, паçăр пуçланă çĕнĕ тетраде туртса кăларчĕ. Улька та халь çеç пуçтарнă сумкинчен «Геометри» кăларса умне хучĕ.

— Лар, Красков, пирĕн çума, — сĕнчĕ Улька темĕншĕн Наталие аякĕнчен кăлт тĕксе. — Виçсĕмĕре хаваслăрах пулать.

— Хамăн вырăна пушă хăварас мар-ха. Эпĕ ирĕклĕхе юрататăп, — староста та партăран тетрадь кăларса ăна паçăр урокра мĕн çырнă тĕле уçса майлаштарчĕ.

— Виççĕмĕш ăнлав çинчен лайăхрах пĕлесшĕн, — терĕ Натали. — Эсĕ ăнлантартăн пулсан та пуçра пуш-пушах. Мулкач пекех: пĕрре ăна хӳринчен ярса тытнă пек туйăнать, тарăнрах шухăшлама тытăнатăн та — алăра мулкачĕ мар, хӳри те çук...

— Юрĕ, итлĕр эппин. Виççĕмĕш ăнлавра задачăна тĕрĕс шутласси пĕтĕмпех шутлавăн тĕп никĕсĕ валли мĕнлерех стандартлă операцисем суйласа илнинчен килет. Енчен те вĕсен шутне степеньпе хăпартассине кĕртетпĕр пулсан, «2⁹⁹⁸» задача шутланни пулать. Кĕртмесен — ун пек калаймастпăр.

— Мĕнле калаймастпăр?

— Задача шутланнă теейместпĕр.

— Эсĕ, Эртиван, майĕпентерех ăнлантараймастăн-и? Çырмасăр нимĕн те сиктерсе хăварас марччĕ, — терĕ Красков.

— Сиктерсе хăварсан мĕн пулать? Саккăрмĕш класс программине те кĕртмен ăна терĕ-çке Мария Ивановна.

— Программăра кăтартнине çеç мар, кăтартманнине, йывăртараххине шутлани усăллăрах та. Эртиван паян Паскаль виçкĕтеслĕхĕ çинчен асăнман пулсан ăна эпир саккăрмĕшĕнче те пĕлмесĕрех юлаттăмăр, тен. Халĕ ав улттăмĕшĕнчех Паскальтен уйрăлас килмест.

— Паянлăха çакăнпа вĕçлĕпĕр пулĕ. Мария Ивановна кăмăлсăрланĕ тата эпир пушар сӳнтернĕ хыççăн та юлнине пĕлсен, — сĕнчĕ Эртиванов пурăпа шуралнă ал тупанĕсене сăтăркаласа.

— Вĕçлĕпĕр, — терĕ Красков Леша та.

Çапах та ачасем шкултан васкаса тухнă чухне шăпах Мария Ивановнăна пырса тăрăнчĕç. Учитель вĕсене курсан самаях тĕлĕнчĕ:

— Халĕ тин каятăр-и?

— Паскаль виçкĕтеслĕхĕ питĕ кăсăклантарать-ха пире, — класс старости хĕр ачасем çумнерех тăчĕ. — Калаçрăмăр, калаçса пĕтереймерĕмĕр... Геометри урокĕнче урăххине вĕренмелле. Тата... Паскаль виçкĕтеслĕхĕпе пачах кăсăкланман ачасем те пур класра. Çавăнпа эпир пĕр-пĕринпе канашларăмăр та математика кружокĕ йĕркелеме май çук-ши терĕмĕр.

— Питĕ лайăх шухăш ку, ачасем, — терĕ Мария Ивановна, — питĕ лайăх. Ыранхи урокрах ачасене кружок çинчен пĕлтеретпĕр. Унта çӳрес текенсен списокне тăватпăр.

— Паскаль виçкĕтеслĕхĕн виççĕмĕш свойстви патне çитиччен кружока ертсе пыма Эртивановах пултарать, — терĕ класс старости. — Çапла-и, хĕр ачасем?

— Пултарать, — терĕ Улька.

— Пултарать, — терĕ Натали те.

— Килĕшетĕн-и, Эртиванов? — ыйтрĕ Мария Ивановна.

— Юлташсем шаннине мĕншĕн тивĕçтерес мар?

— Маттур, Эртиванов!

Урамра ачасем икке пайланчĕç: Наталипе Улька пĕр еннелле, Эртивановпа Красков тепĕр еннелле çул тытрĕç.

— Ыранччен, Эртиван! — аллипе сулса сывпуллашрĕ Улька.

— Ыранччен! — ăшшăн тавăрчĕ Эртиван хĕр ачана сенкер куçĕнчен тинкерсе пăхса.

— Эсĕ Лешăна нимĕн те шарламастăн-и, Натали? — пăшăлтатса ыйтрĕ Улька.

— Хăй нимĕн те шарламасть-çке...

— Эпĕ Эртиван каласса кĕтмерĕм вĕт. Çапах та епле лайăх пулса тухрĕ!

— Улька, эпĕ сан пек калама хăюлăх çитерейместĕп. Эсĕ харсăр, паттăр хĕр ача. Кам эпĕ санпа танлаштарсан? Именниех пĕтерет ĕнтĕ мана...

— Тен, килĕшмест сана Леша?

— Ун çинчен калаçма иртерех, Улька...

— Леша пек ачана тупаймастăн, Натали!

— Килĕштермест вăл мана... — Натали малтан арçын ачасем ăçталла утнине тунсăхлăн пăхса илчĕ, унтан пуçне пĕкрĕ те хăйĕн çулĕпе хăвăрттăн утса кайрĕ.

— Натали, тăхта-ха! — кăшкăрса ячĕ пушмак шнурокĕ кĕтмен çĕртен салтăнса кайнăран ăна çыхма хăтланса каярах юлнă Улька.

   Эртиван çаплах çӳлелле пăхать-ха, унăн çĕнĕ юлташĕ сасă парасса кĕтет. Паçăр ăна Леша хăйсем патне вăйпа тенĕ пекех чĕнсе кĕртрĕ. Вучах чĕртсе çунтаркаларĕ те сĕтел çине тулли тирĕк салма яшки антарса лартрĕ. Ăна иккĕшĕ те юратсах çирĕç.

Унтан уроксене хатĕрленчĕç. Эртиван тетрачĕсене кăларсан Леша вăл мĕнле çырнине тимлесе сăнарĕ. Шкултах асăрханăччĕ: Эртиван почеркĕ хитре, таса. Тетрачĕсене амăшĕн тутăрĕпе çыхса çӳрет пулин те нихăшĕ те лутăрканман.

Тытса пăхма юрать-и? — ыйтрĕ вăл.

Пăх, анчах унта нимĕн те çук.

Мана темĕнех кирлĕ мар, эсĕ мĕнле çырни çеç... Епле майпа çав териех илемлĕ çыратăн-ха эсĕ? Сас паллисем шăрçа пек шăранса пыраççĕ... Пĕрремĕш класра эпĕ те хитре çыраттăм. Халĕ пăх-ха, чăх урисем пусса пынă пек... Çакна виççĕмĕш класра асăрхарăм. Çултан çул япăхланать унтанпа.

Эртиван Лешăн тетрадьне уçкаларĕ.

— Васкатăн, — терĕ вăл.

— Çырнă чухне-и?

— Питĕ васкатăн, çавăнпа почерку вĕтĕленсе пырать. Сас паллисем тайкаланаççĕ.

— Хитре мар вĕт?

— Хитре мар. Класра кам хитре çырать?

— Наталие никам та çитеймест. Васкамасть вăл ытлашши, çавăнпа-ши почеркĕ такама та илĕртет.

— Санăн та, Леша, çав хĕр ачаран кая мар çырма хăнăхмалла.

— Пултараятăп-ши?

— Мĕншĕн пултараймастăн? Пултаратăн!

— Темĕн...

— Иккĕленме çеç юрамасть.

— Хамăн та кăмăлăм çавнашкалах-ха. Паянах пуçлатăп почерка улăштарма! — Çыр, Эртиван. Эпĕ — сан хыççăн.

— Мĕн çыратпăр? Çыру-и?

— Мĕнле çыру? Кам патне?

— Хĕр ачасем патне.

— Ăçта? Мĕнле адреспа?

— Класри хĕр ачасем патне. Манăн Улька патне çырас шухăш пур-ха. Эсĕ Натали патне çыр.

— Сана юра-ать! Эсĕ аслă. Эпĕ те асăрхарăм, Улька та сан еннелле пăхать.

— Унччен кама пăхнă?

— Курман.

— Натали вара?

— Ăна та курман.

— Питĕ кăмăллать вăл сана, Леша. Нивушлĕ сисместĕн çавна? Нивушлĕ килĕшмест вăл сана?

— Ан хĕрет-ха пите çавăн çинчен калаçса... Класра чи чипер хĕр ача-çке!

— Пултăрин! Эсĕ те унтан кая юлмастăн. Туслашмаллах санăн унпа! Е хирĕç-и эсĕ?

— Хирĕç мар-ха...

— Апла тăк мĕн чăрмантарать?

— Нихçан та çыру çырман эпĕ.

— Вĕрентетĕп.

— Курăпăр-ха унта, — Леша чăваш чĕлхипе упражнени васкамасăр çырма тытăнчĕ. Хушăран Эртиван çырнине пăха-пăха илчĕ.

— Йĕркесене тултарсах çыр. Сас паллисене ан пĕчĕклет. Кăшт чалăштар, — терĕ Эртиван.— Сисетĕн-и, улшăнать вĕт почерку? Тепĕр хут калатăп, ан хыпалан.

— Шухăшсене çырса ĕлкĕрейместĕп. Майĕпентерех шухăшламалла-и?

— Шухăшна ан вăрахăнлат. Эсĕ отличник, паллах, хăвăрт шухăшлатăн, анчах васкамасăр çыр. Эпĕ те сан пекех çыраттăм малтан. Анчах Акташ ялĕнче пĕр ача вăрахăн, таса çырма вĕрентрĕ мана. Майĕпен çеç çырассине хăвăртлатма ирĕк парса пычĕ вăл. Халь куратăн: санран юлмастăп, анчах почерк çав-çавах улшăнмасть.

— Миçе уйăх вĕренмелле пулать?

— Хăв тăрăшнинчен килет. Ну, пĕр-ик уйăхран ман пекех çыракан пулатăн.

Леша умне Натали хăйĕн таса тетрачĕсене еплерех илемлĕн шăрçаласа çырни шуса тухрĕ.

— Тăрăшатăп, — терĕ вăл.

Арçын ача стена çинче шаккакан кивĕ сехете пăхса илчĕ. Тетрачĕсемпе кĕнекисене пуçтарса сĕтел хĕррине хучĕ.

— Каятпăр! Пире Семен Андрейч кĕтет.

— Мĕн тума?

— Сан çӳçне касса ярасшăн-ха вăл.

— Ăçтан пĕлет?

— Питĕ ырă кӳршĕ вăл пирĕн. Шкула каяс умĕн мана та вăл касса ячĕ. Паçăр вĕсен енне чупса каçса килтĕм-çке эпĕ, çавăн чухне калаçса татăлтăм.

— Çӳçне, чăнах та, кастармалла-ха... Анне хачăпа касасшăнччĕ, анчах унăн ниçтан та яка пулаймасть. Пысăк-пысăк картлашкасем туса хăварать те, пĕрремĕш кун лăпăскаллă пуçпах пыма тиврĕ шкула. Тек юрамасть, çыру çырсан та Улька хуравламĕ тата...

— Семен Андрейч яп-яках туса хăварать. Машинка пур унăн, вăрçăран нимĕçсенне салтак кутамккине чиксе таврăннă.

— Халĕ те çĕмĕрĕлмен-и? — Нимĕçсем япаласене питĕ çирĕп тăваççĕ тет. Семен Андрейч хăй те пысăк маçтăр — тытма пĕлет.

Тепĕртакран вĕсем кӳршĕсем патне пырса та кĕчĕç. Семен Андрейч вĕсене кĕтнĕ те иккен: кил картине, лаç çумне, пукан йăтса тухса лартнă. Çӳç çухавинчен кĕрсе ӳте чиктересрен витме — шăналăк татăкĕ.

— Çакă-и-ха Эртиван, Паскаль виçкĕтеслĕхне пĕлекенскер?

— Çакă, Семен Андрейч.

— Ыйткалакана урăх çӳреместĕн пулĕ-ха, кăçал колхозра пĕрремĕш хут тырă валеçрĕç.

— Çӳреместĕп, çăкăр ялан пĕçермесен тырă пашалу пĕçерме çитетех, — терĕ Эртиван.

— Эпир пашалупах ӳснĕ, — Семен Андрейч Эртивана пукан çине меллĕн вырнаçтарса лартрĕ. — Ну, мĕнле касмалла? Шакла-и? — темĕншĕн ку ыйтăва Эртивана мар, Лешăна пачĕ машинка хуçи. Эртиванĕ вара Лешăна куçĕнченех пăхса илчĕ.

— Эпĕ шакла кастаратăп-ха та, анчах Эртиван манран виçĕ çул аслăрах, — терĕ Леша.

— Апла паллă, шакла юрамасть, — терĕ Семен Андрейч. — Пăртак та пулин мала хăварма тивет.

— Класра унашкалли пĕччен çеç пулатăп, Семен Андрейч.

— Çӳçӳ никама та чăрмантармастъ, ан хăра, тусăм.

— Чăрмантармасть? Эсир пĕлместĕр-ха...

— Хысайкинăпа пĕр ыйту пирки тавлашрĕç-ха вĕсем... Кĕçĕр тĕлĕкре те курать пуль Эртивана...

— Э-э, Хысайкинăсене пăхсан урама та тухма юрамасть, — вĕсен йăхне-мĕнне лайăх пĕлет пулас Семен Андрейч. — Ирĕк парас пулсан хăйсен тĕлĕнчен те çынсене иртсе çӳреме чарĕччĕç те, анчах ял совечĕ çапла тума справка памасть. Эсĕ, Эртиван, пĕрре те ан шиклен, ыран хăвăр класа пуçна кăштах каçăртса, мала хăварнă çӳçе вĕлкĕштерсе пырса кĕр.

— Кашни класра тенĕ пек икшер çул ларнине пăхмасăр-и? Намăс, — терĕ Эртиван, анчах Семен Андрейч унăн пуçне шакла касманшăн хĕпĕртенине Леша çĕнĕ юлташĕн куçĕнченех курчĕ.

— Малашне пашалу мар, çăкăр та çийĕр-ха, ачасем. Эсĕ те, Эртиван, класран класа йĕркеллех куçса пырăн. Çапла вĕт?

— Текех юлмастăп, — терĕ çирĕппĕн Эртиван.

— Çитменнине, саккăрмĕш класс программине кĕрекен Паскаль виçкĕтеслĕхне те хăвăр класра эсĕ çеç шутлатăн. Тĕрĕссипе, çавăншăн çеç те сан пуçна çӳç хăварса касма юрать. Тĕрĕс калатăп-и эпĕ, Леша?

— Питĕ тĕрĕс калатăр, — Эртиваншăн чунтанах савăнчĕ вăл.

— Хамран килет пулсан, Эртиван, сана эпĕ улттăмĕшĕнче мар, саккăрмĕшĕнче вĕренме ирĕк парăттăм. Леша мана сан çинчен нумай каласа кăтартрĕ. Эсĕ ытти ачасенчен пачах уйрăлса тăратăн.

— Аплах мар-ха, Семен Андрейч... ӳстерсе ан калăр.

— Ну юрĕ, пурнăç темĕн те кăтартать, курăпăр-ха, — Семен Андрейч машинкине çуллă ватăпа шăлса тасатрĕ, шăналăк татăкне Эртиван хăех силлесе чĕркерĕ. — Эсĕ Паскаль виçкĕтеслĕхĕпе, геометрин ытти задачисемпе кăсăкланатăн. Манăн пĕр ыйтăва хуравлама килĕшетĕн-и?

— Килĕшмесĕр! — терĕ Эртиван темĕнле пысăк ĕç тума хатĕрленнĕ евĕр. — Маншăн мĕнлерех ĕç туса патăр-ха та... Калăр, итлетĕп.

— Арифметикăн квадратлă тымарĕ çинчен илтнĕ-и эсĕ?

— Илтнĕ...

— Калăпăр, пĕр-пĕр тăваткалăн лаптăкĕ 64 см2 пултăр. Унăн енĕ мĕнпе тан пулать? Хут кирлĕ пулĕ-ха шутлама? Ак лаçра сĕтел те, ун çинче тетрадь те пур. Кĕме пултаратăн.

— Кирлĕ мар, ку задачăна ăсрах шутлатăп.

— Нимĕн çырмасăрах-и?

— Çырмасăрах.

— Итлесе пăхар-ха эппин. Эсĕ те итле, Леша.

— Тăваткал енĕн тăршшĕне X урлă сантиметрсемпе кăтартăпăр. Вара тăваткал лаптăкĕ квадратлă сантиметрсемпе х2 чухлĕ пулать. Эсир каланă пек пулсан, унăн лаптăкĕ 64 см2-па танлашать. Апла тăк тăваткал енне тупас пулсан çак уравнение шутламалла:

х2 = 64.

— Пĕтĕмпех каламалла-и е кĕскетме те юрать-и?

— Кĕскет, эпĕ ăнланатăп.

— Эсир панă задачăра 64-ран кăларнă пĕр квадратлă тымар çеç — 8 число. Утмăл тăваттăран тухнине тивĕçтерекен квадратлă тымара арифметикăн квадратлă тымарĕ теççĕ.

Çак вăхăтра пахча алăкĕ уçăлчĕ те кил картине Семен Андрейч мăшăрĕ Кулине инке кĕчĕ.

— Ну, мĕнле унта? — ыйтрĕ Семен Андрейч.

— Сивĕнсех кайманччĕ, çапах пăртак хутрăм. Халĕ ăшши çителĕклех. Сивĕ шывĕ те туллиех, — терĕ Кулине инке.

Кил хуçи ачасене куçлăхĕ айĕн ăшшăн пăхса илчĕ:

— Эсир паян шкулта пушар сӳнтерни çинчен каларăр. Иксĕр те хастарлă ĕçленĕ. Эпир, çавна пĕлнĕ пекех, мунча хутнăччĕ çĕркаç. Халĕ ăна сире валли Кулине инкӳ ятарласа çĕнетрĕ. Леша, хăвăр пата каç та аннӳрен ыйтса кĕпе-йĕм йăтса кил. Эпир унччен Эртиван валли мĕн те пулин тупса хурăпăр.

Леша амăшĕ фермăра-ха, анчах ача таса çи-пуç ăçта упраннине пĕлет. Вăл каялла таврăннă çĕре Кулине инке Эртиван умĕнче, хăшĕ юрать-ши тесе, темиçе кĕпе виçсе тăратчĕ.

— Ачасем ӳсеççĕ, кĕписем кĕскелеççĕ, — терĕ Семен Андрейч. — Ак кĕпе те, шăлавар та тупăнчĕ. Мунчара çăвăннă хыççăн тӳрех тăхăнса яр, Эртиван. Тасипех-ха вĕсем, çĕтĕлмен, саплăк лартман — сана чухах. Ыран шкула та тăхăнса кайма пултаратăн, пуçĕпех паратпăр.

— Аван мар-çке капла... — кил хуçи сăмахĕсем Эртивана хумхантарсах ячĕç. — Пирĕн, Семен Андрейч, куншăн тӳлеме укçа та çук...

— Мĕн калаçан эсĕ, Эртиван? Укçалла паратăп-и сана? Çӳре тăхăнса, аннӳне те çаплах кала — ан пăшăрхантăр. Хамăн ачасемпе те, Чурачăкра вĕренекенскерсемпе, паллаштармалла-ха сана, вĕренччĕр санран.

— Мĕнле манран? Пирĕн хамăрăн вĕсенчен вĕренмелле, — терĕ Эртиван.

— Санран, санран, Эртиван тусăм!

— Анланма йывăртарах пулсан эпĕ яланах ыйтатăп. Нихçан та вĕсем пулăшманни пулман, — терĕ Леша.

— Пысăк тав сире, Семен Андрейч, Кулине инке!

— Тăрăшăр, ачасем. Тăрăшсан иксĕр те пысăк çынсем пулатăр, — кил хуçи вĕсемпе хăйĕн ачисемпе сăмахланă пекех калаçать. — Ача чухне çăпатапа çӳреме ан вăтанăр, ӳссен атă тăхăнма пуçлатăр...

— Эсĕ ачасене ан чарса тăр-ха, пĕрре сӳпĕлтетме тытăнсан каçченех чарăнаймастăн, — асăрхаттарчĕ Кулине инке.

— Ачисем ылтăн ачасем-çке, мăшăрăм! Çавăнпа чун канать манăн вĕсемпе калаçсан, — Семен Андрейч Лешăпа Эртивана пахчари мунчана ертсе тухрĕ. — Çăвăнăр, мĕн тумаллине Леша пĕтĕмпех пĕлет, пĕрре çеç кĕмен вăл ку мунчана. Хам та хирĕç марччĕ те сирĕнпе паян тепĕр хут кĕме, ĕçсем кĕтеççĕ-ха...

Лешăпа Эртиван темĕн хушăра хывăнса лапка çине улăхса та выртрĕç.

— Епле канлĕ чуна, Леша! — пĕр енчен тепĕр еннелле çаврăна-çаврăна выртрĕ Эртиван кăмăллăн ахлата-ахлата. — Çитĕнсен малтан шурă мунча, унтан тин пилĕк кĕтеслĕ çурт лартатпăр тетĕп те аннене, — килĕшмест, малтан çуртнех лартăпăр тет.

— Паллах, малтан çуртне лартатпăр, — терĕ Леша, — ман анне те çапла шутлать.

Вĕсем мунчара хăйсемех хуçаланаççĕ. Мĕн çинчен калаçас тетĕн, çавăн çинчен калаç — никам та чăрмантармасть.

— Ну, Эртиван, тĕлĕнтерсе те пĕтерейместĕн эсĕ мана! — терĕ Леша.

— Мĕнпе?

— Алгебрăна юратмастăп çеç мар, кураймастăп терĕн. Паян вара Семен Андрейч умĕнче мĕн хăтлантăн?

— Эсĕ мана тĕрĕсех ăнланман пулас, Леша. Тĕрĕс, алгебрăна кураймастăп терĕм. Анчах ку — геометрипе танлаштарсан çапла, мĕншĕн тесен геометри — манăн чи юратнă предмет. Анчах унпа алгебрăсăр нимĕн те тăваймастăн, çавăнпа алгебрăна та геометрие вĕреннĕ пекех пĕлме тивет.

Леша пĕр самант чĕнмерĕ, унтан çапла каларĕ:

— Эсĕ, Эртиван, пирĕн класра лармалли ача мар.

— Мĕнле? Улттăмĕшĕнче те вĕренеймест ку тесе шутламастăн пулĕ-çке?

— Улттăмĕшĕнче мар, саккăрмĕшĕнче вĕренмелле сан кăçал. Мĕншĕн тесен, улттăмĕшпе çиччĕмĕш классемшĕн пурне те пĕлетĕн-çке эсĕ. Саккăрмĕш класра та тӳрех отличник пулатăн.

— Эпĕ ку таранччен пĕр чĕрĕкре те отличник пулса курман...

— Ку таранччен курман, малашне пулатăн!

— Эсĕ çапла шутлатăн та, ыттисем урăхла шутлаççĕ-çке...

— Мĕнле урăхла?

— Вăт çавăн пек, Леша, — Эртиван шывпа сапăнса месерле çаврăнса выртрĕ те куçĕсемпе хура маччари пĕр пăнчăна тĕллесе çапла каларĕ: — Шарласан та, шарламасан та лайăх... Çапах та эсĕ мана çакăн чухлĕ пулăшнăшăн санран нимĕн те пытармастăп. Эсĕ пĕлместĕн пулĕ-ха Антон Ефимович, директор, мана çиччĕмĕш класа куçарасшăн пулнине? Пĕлместĕн вĕт?

— Илтмен...

— Куçарасшăнччĕ, унччен эпĕ улттăмĕш класс предмечĕсене мĕнле пĕлнине хăй тĕрĕслерĕ, кăмăллă юлчĕ, мана çиччĕмĕш класа куçнă ятпа та саламларĕ. Кайран эпĕ Трихван мучипе хамăр ялтан пилĕк çухрăмри ялта кĕтӳ пăхма кĕрĕшрĕм. Трихван мучи киле пырсах аннепе калаçрĕ те — хирĕç пулмарăм. Çĕр улми вăрлăхĕ аран-аран лартса хăварма çитрĕ, çимешкĕн пĕр пăтавкка та юлмарĕ. Мĕнле çу каçмалла? Ыйткалама каяс малтанхи пек — намăс, кĕлеткем пысăкланчĕ. Трихван мучи çавна пĕлнĕ ĕнтĕ, ахальтен пыман хăйне пулăшаканĕ пулмашкăн ыйтма... Анне шеллерĕ, паллах — ярасшăн марччĕ, эпĕ çинех тăтăм. Эсĕ, анне, колхозра кун сиктермесĕр ĕçлетĕн, эпĕ — кĕтӳçре терĕм. Куртăн-и, епле ăнăçлă пулса тухрĕ кăçал: хамăр ялта та тырă валеçрĕç; лере те, кĕтӳ кĕтнĕ çĕрте, лайăх тӳлерĕç.

Трихван мучи кӳрентермерĕ мана, çурмаран тенĕ пекех пайларĕ. Кĕтӳçсем те тĕрлĕрен пулаççĕ. Тепри пĕчĕк тесе чĕрĕкрен те ирттермен пулĕччĕ... Хăш-хăш яла çитмерĕм-ши хамăн пĕчĕк пуçăмпа, кама-кама курмарăм-ши, анчах ырă çынсемех нумай, Леша. Пĕри сана çĕр каçма алкумĕнче çĕтĕк-çатăк е кивĕ улăм сарса парать. Тепри пӳртĕнчех, урасене çутарса, тӳшек çине вырттарать. Япăххи пуçра тытăнмасть ман, лайăххи çеç асра юлать. Нумай çын умĕнче парăма кĕтĕм эпĕ, ӳскелесе хăçан татăлса çитĕп-ши?

— Эпĕ те, Эртиван, анне ыррине çеç курнă, вĕлтĕрен шӳрпипех çитĕннĕ, анчах эсĕ манран та ытларах асап тӳснĕ... Ак çиччĕмĕшне куçарманни çинчен каларăн...

— Çапла, роноран инспектор килет те тытăнать директора çунтарма! Ача çур çул шкула çӳремен, ăна эсир шкултан кăларса ярас вырăнне тепĕр класа куçаратăр тет. Калас-и кам ялтан мана хирĕç хытă тăнине?

— Ун пекки те пулнă-и?

— Пулнă... Выльăх хвелшерĕ, такасен çăмартине касакан!

— Хысайкина ашшĕ-и?

— Çавă.

— Ăна эсĕ мĕнпе тарăхтарнă вара?

— Калаçса та курман эпĕ унпа... Хысайкина Света пиччĕшĕпе, Лариванпа, пĕрле вĕренеттĕмĕр пĕлтĕр. Ну, ачи аптăрамастчĕ-ха, тăваттăпа-пиллĕкпе вĕренетчĕ... Анчах мана çитейместчĕ. Эп çук пулсан, класра пĕрремĕш вырăнта шутланмаллаччĕ вăл. Ашшĕ-амăшĕсен пухăвĕсене те унăн ашшĕ пынă. Анне каласа кăтартнă пек пулсан, мана иккĕмĕш çула хăварма мар, пачах кăларса ывăтма сĕннĕ вăл. Юрать-ха, директор килĕшмен. Ытти ачасен ашшĕ-амăшĕ те хвелшер майлă пулман. Анчах роно инспекторĕ ăна лайăх пĕлнĕ пулас, вĕсем патĕнче хăналаннă тетчĕ анне. Районтан килнĕ çынна ман пирки вăл та каласах панă ĕнтĕ, çавăнпа инспектор ман пĕлĕве хăй тĕрĕслесшĕн пулнă. Чĕнтерет Антон Ефимович шкула — мана тупаймаççĕ. Эпĕ пилĕк çухрăмра кĕтӳçре çӳретĕп... Улттăмĕш класрах хăварттарать вара. Кĕтӳçре çӳренине пĕлсен хытах тарăхрĕ директора терĕ анне. Вăт мĕнле историне лекнĕ эпĕ, Леша. Вăт мĕншĕн эсĕ те хăваласа çитрĕн мана. Эпĕ куншăн кулянмастăп, мĕншĕн тесен çĕнĕ класра çĕнĕ юлташсем тупрăм тесе шутлатăп. Урăх нихăш класра та икĕ çул лармастăп эпĕ.

— Ененетĕп, Эртиван.

— Тен... — темĕн каласшăнччĕ вăл, анчах шарламарĕ.

— Тен, иртсе те кайăн-ха, Эртиван.

— Сирĕнтен уйрăлас килмест манăн...

— Мĕн, Улька çав териех килĕшрĕ-и?

— Суймасăр-и?

— Суймасăр.

— Питĕ килĕшрĕ, Леша.

— Чĕкеç шатрисем-и?

— Чĕкеç шатрисем те, ялан хăйне хаваслă тытни те, ырă чунĕ те, — пурте, пурте, Леша.

— Çавна çырура та çыратăн-и?

— Çу-ук, эсĕ мана никамран та вăтанмастăп тесе шутлатăн пулас?

— Вăтанатăн-и?

— Паллах, вăтанатăп. Эсĕ мана, Улька, чунтан килĕшетĕн, тесе тӳрех çыраймастăп ĕнтĕ. Çавăнпа çырăва мĕнле сăмахпа пуçламаллине те, мĕнле сăмахпа вĕçлемеллине те тимлĕн, васкамасăр шутламалла. Мĕнле çырни килĕшмесен çырăва сан умăнтах вĕттĕн-вĕттĕн çурса тăкма та, каялла тавăрса пама та е кăмакана персе çунтарма та пултараççĕ вĕсем. Тепри çунтарса янипе те çырлахмасть, кĕлне те сапаласа çилпе вĕçтерсе ярать. Шăпчăк юрланипе мар, тигр мĕкĕрнипе танлаштарма тивет ун пеккисене.

— Эсĕ çавăн чухлĕ хĕр ачана юратса курнă-и, Эртиван? Епле пĕтĕмпех пĕлетĕн? Мĕнле чăткаларăн унашкал тигрсене? — Леша мăн куркапа каткаран ăшă шыв ăсса кĕлетки тăрăх чашлаттарчĕ.

— Эсĕ, мĕн, чăнласах çавăн чухлĕ хĕр ачапа калаçнă тесшĕн-и?

— Хĕр ачасен кĕтӳне хăваласа çӳренĕ пекех калаçатăн та...

— Сурăх кĕтĕвĕсĕр пуçне урăх нимĕн те курман çав эпĕ, Леша... Пурччĕ ĕнтĕ пĕр хĕр ача...

— Мĕнлескер? — çийĕнчех, Эртиван калаçма чарăниччен пурне те пĕлсе юлас тесе, васкаса ыйтрĕ Леша, хăй вара çăлтан тулли витре туртса кăларнă чухне Наталин черченкĕ аллисем епле чĕтренине аса илчĕ. «Ухмах пулнă эпĕ çавăн чухне! Улькана сĕнетĕп тата Наталие пулăшма... Хамăн пулăшмалла пулнă! Урăх апла тăмсайланас марччĕ», — хăйне хăй ятласа илчĕ ăшĕнче Леша. — Тепĕр хут ыйтрĕ:

— Мĕнле хĕр ача?

— Кĕтĕве ялтан хăваласа тухиччен кĕтӳçсене кулленех çынсем черетпе апатлантараççĕ. Кăнтăрла та. Каçхине те, кĕтĕве яла кĕртсен...

— Пирĕн ялти пекех апла?

— Пирĕнни пекех. Вăт çав ялта, пĕр сăпайлă килте, пилĕк-ултă çулхи хĕр ача пурччĕ. Çав хĕр ача мана кашнинчех амăшĕнчен вăрттăн пĕр-пĕр тутлă япалапа хăналама юрататчĕ: кĕрпеклĕ хĕрлĕ паранкăпа, хăймапа, чăкăтпа, ăшаланă çăмартапа, кукăль касăкĕпе, çӳхӳ татăкĕпе тата ыттипе те... Вăт çав хĕр ачана питĕ юрататтăм эпĕ. Ку манăн пĕрремĕш юрату пулнă. Урăх эпĕ пĕр хĕр ачапа та туслашса курман.

— Ан тыттар-ха, хĕр ачасем çинчен апла епле майпа çавăн чухлĕ пĕлетĕн-ха?

— Тĕрĕссине калас-и?

— Кала çав.

— Вĕсем çинчен эпĕ кĕнекесенче çеç вуланă... Писательсем кашни çинчен мĕн-мĕн кăна çырса кăтартмаççĕ-ши? Пĕтĕмпе каламарăм-ха сана...

— Ой, хам та вуланă-ха, — Леша тепĕр курка ăшă шывпа Эртивана ислетрĕ.— Апла, эсĕ вĕсем патне çырусем те çырса курман?

— Курман...

— Мĕнле çырăпăр?

— Ан кулян — мĕнле те пулин кукăртатпăр!

— Улька латне эсĕ малтан çыр, эпĕ хам почерка улăштарсан тин Натали патне çыратăп. Анчах мĕн тумалла, почтальона пĕлтермесен лайăхрахчĕ...

— Мĕн тума кирлĕ пире почтальон? Çыратпăр та — хăйсем куриччен кĕнекисем хушшине йăпăрт хуратпăр çеç. Пулчĕ те çыру мыскари! — Эртиван кулса ячĕ, лапка çинчен урайне сиксе анчĕ. — Пĕлесчĕ, хулăн кĕнекесенчи пек, миçе каç çывăрмасăр вулĕç-ши пирĕн çырусене?

Ачасем тинех мунчан пĕр кĕтесĕнче милĕксем асăрхарĕç.

— Эртиван, çапăнатпăр-и? — Леша милĕксене тытса пăхрĕ. — Лайăхскерсемех, пире валли Кулине инке хатĕрлесе хунă. Ну, чăт, Эртиван — ăшшине кăларатăп, — Леша хĕрнĕ чулсем çине темиçе курка сивĕ шыв чашлаттарчĕ. Тепĕр самантран пĕтĕм мунча урайĕнчен пуçласа маччана çитиччен, вĕри пăспа тулса ларчĕ. Иккĕшĕ те, тутисене пăчăртаса, лапкасем çине улăхса выртрĕç. Нумай та вăхăт иртмерĕ, Леша кĕтмен çĕртен хăй тĕллĕнех кулса ячĕ.

— Эсĕ мĕскер пĕчченех кулатăн?

— Микула чĕнмеллеччĕ кунта! Ăна Хысайкина Света патне çыру çырма вĕрентеттĕмĕр. Вăт камсем класрах пушар кăларма пултаратчĕç! — Леша аяла анса пĕр милĕкне илчĕ те сак çине тăчĕ. — Лайăх вырт, Эртиван, сана милĕкпе çунтарма пуçлатăп.

Пĕр-пĕрне çапла самаях вирлĕн çапса ячĕç.

— Ой, пушарта тапаçланнă хыççăн шăм-шак еплерех çăмăлланса кайрĕ! — терĕ Эртиван. — Ял хапхи пысăкăш тав ку Семен Андрейчпа Кулине инкене! — Эртиван çак ырă çынсем парнеленĕ шăлаварпа кĕпене тăхăнчĕ, пуçĕнче çамки çумнерех хăварнă çӳçне мунчан пĕчĕк чӳречин ани çинче тупнă йывăç турапа тураса якатрĕ.

— Тĕкĕр çине пăхса илмеллеччĕ...

— Питĕ чаплă! Вун саккăрти каччă майлах курăнатăн, — терĕ Леша çĕнĕ юлташĕшĕн чунтан хĕпĕртесе.

— Киле пырса кĕрсен анне те палламĕ...

— Ку сирĕн ывăлăрах, ан иккĕленĕр тесе ĕнентерме манăн та пырас мар-и?

— Хамах ĕнентеретĕп!

Арçын ачасем хăйсем хыççăн мунчана тирпейлесе хăварма та манмарĕç. Леша та чăтаймарĕ:

— Эпĕ те кайăк пекех çăмăллантăм. Хамăр ял çийĕн вĕçсе çӳреме те пултарассăн туйăнать.

— Пуç та пушар шухăшĕсенчен тасалса çитрĕ, — терĕ Эртиван, — ирĕксĕрех çак сăвва пуçласа вĕçне çитиччен вулас килет!



Пуш уйăхĕн вĕçĕнче

Хĕвел ячĕ ăшăтса.

Силпи чăваш ялĕнче

Юр ирĕлчĕ васкаса...



Эртиван Паскаль виçкĕтеслĕхне çеç мар, тăван литературăна та лайăх пĕлет иккен. Акă Константин Ивановăн «Нарспи» поэмине еплерех калать! Итлемесĕр май çук: пĕрре çĕкленчĕклĕн, хаваслăн янăрать унăн сасси, тепре шăппăнраххăн илтĕнет. Савăнăçĕ те, хурлăхĕ те пур унăн сассинче, çынна юратса хисеплени те, тискерлĕхе курайманни те... Çак вăхăтра мунча пăлтăрĕнче Лешăпа юнашар иккĕмĕшпе тăваттăмĕш тата улттăмĕш класра малалла куçаймасăр иккĕмĕш çула юлнă Эртиван мар, пурнăçра темĕн те пĕр тӳссе ирттернĕ пысăк çын ларнăн туйăнса каять. Тата акă мĕн пĕрремĕш хут асăрхарĕ Леша: Эртиван куçĕсем Ульканни пекех çаврака тата кăвак тӳпе тĕслĕ. Мунча кĕнĕ хыççăн вĕсем те тасалнă. Тĕпсĕр тарăн, мĕн чухлĕ ăс çав куçсенче!

Эртиван калама чарăнчĕ те, мунча ăшшипе тата Нарспи шăпипе кăсăкланса хĕп-хĕрлĕ питлĕ пулса кайнăскер, самантлăха шăпланчĕ.

— Йăлăхтармарăм-и? — ыйтрĕ вăл сасартăк аванмарланса.

— Çу-ук, питĕ юрататăп эпĕ вăл поэмăна. Малалла та тимлесех итлетĕп, — терĕ Леша.

— Паянлăха пĕр сыпăкĕпе те çитет, ыттине тепĕр чухне калăп.

— Пĕтĕм поэмине пăхмасăр калама пĕлетĕн-и?

— Пĕлетĕп.

— Ăçта вĕренме ĕлкĕртĕн?

— Кĕтӳçре вăхăта ахаль ирттернĕ тетĕн-им? Тăватă уйăхра пĕрре мар, вунă поэма та вĕренме пулать. Çитменнине, Трихван мучие те вăл сĕре интереслентерсе ячĕ. Кĕтĕве кăнтăрла тапăра антаратпăр кăна,. — вăл Нарспипе Сетнер çинчен каласа пама ыйтать. Тĕрĕссипе, эпĕ ăна аннешĕн пăхмасăр калама вĕрентĕм. Питĕ, питĕ кăмăллать анне Нарспипе Сетнере. Килте кăмака хутма вутă пĕтсе çитсен е çимешкĕн нимĕн те юлмасан анне Нарспипе Сетнер çинчен каласа панине йĕре-йĕре итлетчĕ. Ыйткаласа çӳресе таврăнсан та, тутă чухне, каллех çавнах итлесшĕнччĕ...

— Пирĕн аннесем ку енĕпе пĕрешкелех иккен, — терĕ Леша. — Эпĕ те аннене Нарспипе Сетнер шăпи питĕ интереслентернине туйрăм. Пушă вăхăт пулсанах ыйтать: «Леша, Нарспипе Сетнер çинчен вуласа кăтарт-ха». Кĕнекине те хăех такамран вăхăтлăха тупса килчĕ. Анчах ялан кĕнеке шырама лайăх мар. Шырасан та вăл йăпăр-япăрах тупăнмасть, алăран алла куçса çӳрет. Çавăнпа, аннешĕн меллĕрех пултăр тесе, пĕтĕм поэминех эпĕ те пăхмасăр калама вĕрентĕм. Халĕ аван: хăçан ыйтать — тӳрех пуçлатăп.

Тулта мунча пăлтăрĕн алăкне шаккарĕç.

— Каччăсем, сĕрĕм тивсе аптăратмарĕ-и сире? Е пирĕн мунча çав териех килĕшрĕ-и? Çухатрăмăр сире. Кулине инкӳн чей те вĕресе тухрĕ, — Семен Андрейч тасалнă, мунча ăшшипе пăртак ĕшеннĕ пекрех курăнакан ачасене кăмăллăн сăнаса пăхрĕ. — Мĕн пирки шавлаттăрччĕ? Пĕр-пĕринпе хирĕçмерĕр пулĕ-çке?

— Питĕ чаплă мунча! Тавах сире, — терĕ Эртиван.

— Хирĕçме мар, тавлашман та! — мунча хуçине лăплантарма васкарĕ Леша. — Эртиван «Нарспие» ман пекех пĕтĕмпе пăхмасăр пĕлет. Çавна итлерĕмĕр.

— Паскаль виçкĕтеслĕхне пĕлни çырлахтармасть эппин ăна, Константин Ивановпа та туслашнă. Маттур!

— Ман шутпа, «Тăван литературăра» пĕлмен сăвă та çук унăн.

— Тĕрĕсех тавçăртăн, Леша. Чăнахах çук.

...Ватă йăмра турачĕсем хушшинчен тинех Лешăн хаваслă сасси илтĕнчĕ:

— Анас пуль, Эртиван? Чул катăкĕпех пертерес мар-ха сана, эпĕ çĕре лаплатса ӳксен кампа çӳремелле пулĕ санăн?

Лешăпа Эртиван, Кулине инке чейпе сăйланă хыççăн татах та çăмăлланса кайнăскерсем, кăштах пытанмалла выляма шутларĕç. Уроксене тунă, кăмăлсем лайăх — пăртак канма-алхасма та юрать. Анчах Леша кунта йӳтĕм тупрĕ:

— Çапах та тӳрех анасшăн мар-ха эпĕ...

— Мĕн кирлĕ?

— Паян Паскаль виçкĕтеслĕхĕ пирки калаçса тăрантăмăр, ыттине ыран кружокра...

Анчах Лешăна каласа пĕтерме те памарĕ Эртиван:

— Апла каламан, мĕншĕн тесен Паскаль виçкĕтеслĕхĕ çинчен талăкĕ-талăкĕпех калаçма хатĕр эпĕ. Паянлăха йăлăхрăр пулĕ теме пултарнă ачасене.

— Çапларах каларăн, эпĕ шухăшна улăштарса ятăм. Апла пулсан Паскаль пирки калаçма хирĕç мар эсĕ?

— Хирăç мар.

— Çакна пĕлесшĕнччĕ эпĕ çĕр çине аниччен. Паскаль виçкĕтеслĕхĕ ман пуçа кĕрсе ларчĕ те пăралать те пăралать. Мунчара та манман эпĕ ăна, сана чăрмантарас мар тесе çеç шарламарăм. Апла тăк, тĕттĕмленичен калаçатпăр?

— Калаçатпăр, ан.

Йăмра вуллисем авăнкаларĕç, хăрăк туратсем шатăрт-шатăрт! хуçăлчĕç, сарала пуçланă çулçăсем вăйсăр çилпе вĕлтĕртетсе çĕр çинелле тăкăнчĕç. Тепĕр самантран Леша чи аялти турат çинчен тӳрех Эртиван умне сикрĕ.

   Леша умне таса тетрадь уçса хучĕ.

— Паскаль виçкĕтеслĕхĕ çинчен çырмашкăн уйрăм таса тетрадь пуçлатăп, — терĕ Леша, — мĕншĕн тесен унпа эпир математика кружокĕнче çеç аппаланма тытăнатпăр.

Мĕнпе вĕçлерĕмĕр шкулти калаçăва? Эсĕ, Эртиван, пинмĕш рет урлă каçнă чухне сукмаксем хĕресленнĕ тĕле миçе çын çитме пултарнине задачăна виççĕмĕш меслетпе те шутласа тупма пулать терĕн. Анчах ку «шутлани» тесе мĕнлерех ăнланнинчен килет. Çапла вĕт? Манман-и эпĕ?

— Манман.

— Кирек темĕнле К çумĕнче те 0-тен пуçласа 1000-е çитиччен çавна Н1000 шутласа çеç мар, хăш-пĕр стандартлă операцисемпе усă курса та палăртма пулать терĕн эсĕ. Кун пек чухне хăш операцисем стандартлă пуласси малалла мĕнле шутласа, мĕнле ăнлантарса панинчен килет терĕмĕр.

Пирĕн тӳрремĕнех Паскаль виçкĕтеслĕхĕ çинчен калаçма тытăнмаллаччĕ, анчах ку ыйтăва ырана хăвартăмăр. Паскаль кам пулнине те ыран калатăп терĕн. Мĕншĕн тесен малашне пĕрмай Паскаль асăнма тивет иккен.

— Санăн ăна та паянах пĕлес килет-и?

— Çавăнпа ак таса тетрадь уçса лартăм, — терĕ Леша.

— Эппин, итле е кĕскен çырса та хур. Паскаль Францин аслă ученăйĕ пулнă. Вăл, сăмахран, числосенчен йĕркеленĕ виç кĕтеслĕ таблицăн паллă енĕсене тĕпченĕ. Çав таблицăн кашни йĕрки шайлашусенчен йĕркеленекен закон тăрăх, умĕнхи йĕркинчен çуралса пырать. Шăпах çав таблицăна каярахпа «Паскаль виçкĕтеслĕхе» теме тытăннă. Çавăнпа халь çеç асăннă таблицăн никĕсне хывнă закона эпир Паскаль законĕ, виç кĕтеслĕ таблица йĕркисене вара — Паскаль йĕркисем тетпĕр...

— Авă еплерех!

— Виçкĕтеслĕх йĕркисене те халех пĕлес килет-и?

— Паллах!

— Малалла, Леша, питĕ тимлĕ итле, мĕншĕн тесен санăн Паскаль виçкĕтеслĕхне ӳкерме тивет. Мĕнле май-па? Акă çапларах. Паскаль йĕркисене, нульлĕринчен пуçласа, пĕр-пĕрин айне çыратпăр. Анчах та кашни йĕркери кашни число умĕнхи йĕркери числосен сумми пулакан числосен хушшине лектĕр. Çак меслетпе эпир нихçан вĕçленмен таблица çырса пыратпăр. Çав таблицăна ĕнтĕ шăпах Паскалĕн арифметикăллă виçкĕтеслĕхĕ е арифметикăялă виçкĕтеслĕх, е тата кĕскенрех Паскаль виçкĕтеслĕхĕ теççĕ. Таблица пĕр тан енлĕ виçкĕтеслĕхе аса илтерет. Санăн, Леша, малтанласа Паскаль виçкĕтеслĕхĕн пуçламăшне, малтанхи 15 йĕркипе, нульлĕ йĕркерен пуçласа вун тăваттăмĕш таран усă курса тумалла. Паскаль йĕркисем симметриллĕ пулнă пирки Паскаль виçкĕтеслĕхĕ хăйĕн биссектрисипе симметриллĕ, — Эртиван Леша тетрадьне тытса пăхрĕ. — Тăваткал клеткăллă, ӳкерме меллĕ. Çакна шута ил: Паскалĕн кашни йĕркине сулахайĕнчен сылтăм еннелле нультен пуçласа номерлеççĕ. Асăрха унта, тĕслĕхрен, пиллĕкмĕш йĕркере иккĕмĕш вырăна 10 йышăнать.

Ачасем Паскаль виçкĕтеслĕхĕпе аппаланнă май пӳртре тĕттĕмленнине те сисмен. Кĕтмен çĕртен алăк сасси илтĕнсен кăна вĕсем пуçĕсене сĕтел çинчен çĕклерĕç. Амăшĕ фермăран таврăннă иккен.

— Суккăр пулатăр вĕт, мĕншĕн çутăсăр ларатăр?

— Краççын перекетлетпĕр, анне.

— Апат та çимен пулĕ-ха?

— Çирĕмĕр. Салма яшкишĕн пысăк тав, — терĕ Эртиван, вăл та киле кайма вăхăт çитнине тинех курчĕ, сĕтел хушшинчен хыпаланса тухрĕ.

Леша амăшĕ ăна каçхи апата та хăварасшăнччĕ, анчах Эртиван килĕшмерĕ:

— Аннене асăрхаттараймарăм, пăшăрханать вăл.

— Эпир, амăшĕсем, сирĕн çинчен шутламасăр пурăнаймастпăр çав, — терĕ Таюк инке. — Таçта пулсан та пуçран тухма пĕлместĕр.

Эртивана ăсатма Леша та тухрĕ. Таврара хăвăрт тĕттĕмленет. Кĕр пуçламăшĕ типĕ, çавăнпа тӳпере пин-пин çăлтăр выляни те ачасене илĕртет. Вĕсем алăк патĕнче кăштах чарăнса тăчĕç.

— Пурнăç пур-ши, Леша, çав çăлтăрсем çинче?

— Темиçе миллиард çăлтăртан пĕринче те пулин пурах пулĕ тетĕп.

— Каясчĕ вĕçсе çавăнта, паллашасчĕ унти çынсемпе!

— Мĕн чухлĕ çĕннине пĕлĕттĕмĕр!

— Тен, унти çынсемпе пĕрле Çĕр çинчи пурнăçа та лайăхлатма май пур?

   Ирхине хапха алăкĕнчен тухнăччĕ çеç Леша, ун патне анатран хăпаракан Микул çитсе те тăчĕ. Ытти чухнехинчен шухăшлăрах сăнĕ.

— Мĕн, задача шутлаймарăн-им?

— Мĕншĕн апла ыйтатăн?

— Сăну тĕксĕмрех...

— Задача мар-ха, Леша, урăххи пур...

— Мĕн тата ун пекех пăшăрхантарать?

— Эсĕ пĕлетĕн вĕт пирĕн кăмака ишĕлсе анас пек ларнине?

— Пĕлетĕп.

— Çук халĕ вăл. Хĕле хирĕç кăмакасăр тăрса юлтăмăр.

— Мĕнле?

— Анне çĕнĕ тырă çăнăхĕнчен çăкăр пĕçерме хутма пуçланă та, темĕн хушăра хăнкăр-ханкăр йăтăнса аннă. Шăпах пуçне кăмака анинчен шалалла чикесшĕн пулнă — кăмака маччинчен халь-халь тухса ӳкес пек мăкăрăлса тăракан кирпĕче тытса тĕрĕслемешкĕн. Юрать-ха ăсĕ çитнĕ, пуçне чикмен — турчка вĕçĕпе тĕксе пăхма шутланă. Кăшт çеç сĕртĕнет турчкапа çав кирпĕче анне, лешĕ шап! тухса ӳкет хăйĕн вырăнĕнчен. Унтан — пĕтĕм кăмака хăнкăр-ханкăр! Аннесĕр, сĕм тăлăх юлаттăм вĕт çав кирпĕче вăл аллипе сĕртĕннĕ пулсан... Пуçĕ те, кĕлетки те çурри таран кăмака кирпĕчĕ айне пулатчĕ... Халĕ хĕрес хумасăр каласа параймасть: турă пурах, Микул, çав вилĕмрен çăлса хăварчĕ тет. Аçу вăрçăра пуçне хунине те пĕлет турă, сана, çурма тăлăха, пĕччен хăварасшăн пулмарĕ вăл тет.

— Ай-яй, Микул, мĕнле хăрушлăхран çăлăнса юлнă аннӳ! Эсĕ те. Чĕрĕ пулсан кăмака купаланĕ-ха, — юлташне чунтан шеллесе каларĕ Леша, хăй те ун пекех ассăн сывласа илчĕ.

Пĕрремĕш класранпах пĕр парта хушшинче лараççĕ вĕсем. Пĕрремĕш чĕрĕкре урăх парта хушшинче пĕр харсăр ачапа ларма тивнĕ-ха унăн. Пулаççĕ вĕт ачасем: Микула çавă аптăратсах çитернĕ: пĕлмесен кулать, мĕн те пулин тутарать. Сăвă калаймасть — парта айĕн упалентерет. Задача шутлаймасть — кунĕпе доска çутарать. Микул класра чи пĕчĕккисенчен пĕри, çавăнпа хăюсăрри те вăлах. Килте мĕн тумаллине пурнăçлаймасть — умĕнчи парта хушшинче ларакан хĕр ачасене пилĕкĕсенчен чĕпĕттерет... Класра чи асли тесе старостăна суйлаттарчĕç ăна. Шеллерĕ Микула Леша, ăна хӳтĕлеме тытăнчĕ. Пĕрре самаях хытă тавлашма тиврĕ çав старостăпа Лешăн. Аллине те ирĕке яма юратнăран тӳпелешсе илмелле те пулса тухрĕ иккĕшĕн. Вара Леша унтан вăйлăрах, çаврăнăçуллăрах пулни палăрчĕ. Пĕлӳ енĕпе вара староста Микултан ытла малах каяйманни те курăнчĕ. Леша вĕренӳ енĕпе чи пултараканни иккен: «пиллĕксем» çеç илет. Çавăнпа иккĕмĕш чĕрĕкре класс старостине ăна суйларĕç. Иккĕмĕш чĕрĕкрех унпа юнашар вырăн пушанчĕ.

Киле пĕрле таврăннă чухне пĕррехинче Микул çапла ыйтрĕ:

— Леша, эсĕ хăвпа юнашар «5»-пе вĕренекене çеç лартатăн пулĕ-ха?

— Мĕншĕн апла ыйтатăн?

— Санпа юнашар ларас килет ман...

— Лар, эпĕ хирĕç мар. Ыран учительтен ыйтатпăр та — ыранах куç.

Çапла кĕрсе ӳкрĕ Микул класри отличник хӳттине. Леша та ăна, лайăхах вĕренеймест пулин те, хăйĕн çывăх юлташĕ вырăннех хума пуçларĕ. Микулăн кăмăлĕ уçă, ачасене нихçан та çилленмест. Мĕн хушатăн, çавна савăнсах тăвать. Вăл ĕçре ӳркеннине пĕрре те астумасть Леша. Ĕçпе пулăшмалла пулсан нихçан та хирĕçлемест. Ун пек чухне пĕр сăмах çеç унăн: «Юратъ». Хими кăранташĕнчен чернил тумалла-и, ахаль кăранташа питĕ шĕвĕр шĕвĕртмелле-и е çăлтан шыв ăсса кĕртмелле, — пурне те тăвать Микул. Хĕр ачасем те килĕштереççĕ ăна: вĕсемпе пĕрле вăл урай шăлать, кантăксене тасатать, партăсем çăвать. Анчах пĕр çитменлĕ-хе ниепле те пĕтереймест вăл — вăтам вĕренекеннисен шутĕнчен тухаймасть. Урокра шăп ларать вăл, учительсем каланине яланах тимлĕ итлет. Леша та сахал мар ăнлантарнă ăна. Анчах «тăваттă» та сахал илет, «иккĕ» нихçан та илмест, ялан «виççĕ» унăн. Учительсем ятламаççĕ ăна, хушăран шӳтлекелесе çеç илеççĕ: «Патшалăх «виççĕ» паллăна ятарласа пирĕц класри Ерофеев Микул илсе тăтăр тесех йышăннă пулас».

Леша чĕмсĕррĕн утакан Микула мĕнле пулăшма май пур-ши тесе шутларĕ.

— Кăмака купалакан ялтах пур-ха. Аннӳ кайса калаçрĕ-и?

— Калаçнă, анчах лешĕ килĕшмен.

— Мĕн юраман вара ăна? Сирĕн пӳрт кăмакине çур кунра купаласа пĕтерет вăл.

— Çапла пулĕ-ха та... Малтан хирĕçех пулман вăл, анчах кирпĕчĕ эпир иксĕмĕр çапни иккенне пĕлсен калаçма тӳрех чарăннă. Кăçал колхозра пĕрремĕш хут тырă валеçрĕç те, нумай мар пулсан та тырăллах кĕрĕшнĕ малтан... Пирĕн çинчен пăлсен Çĕрпӳ кирпĕчĕпе çеç купалатăп тенĕ... Унтан туянма укçа ăçтан тупас пирĕн?

— Эпир çапнă кирпĕч ниме юрăхсăр пулать-и апла? Юри хăтланать вăл, Семен Андрейч каларĕ-çке, районти кирпĕч завочĕ кăлараканнинчен те пахарах ку терĕ. Вăл пĕлмесĕр каламасть. Ман анне те эпир тунинех кăмăллать. Кăçаллăха кăмака чăтассăн туйăнать ха, çитес çул эсир Микулпа çапнă кирпĕчренех тутаратăп тет. Пирĕн те район центрĕ тăрăх çӳремелле-им? Иксĕмĕр те куртăмăр-çке: Çĕрпӳ кирпĕчĕ Синере турттарса çитериччен çул çинчех ванса пĕтет.

— Пĕтет. Купалаканĕ ку çавнашкал этем, хĕрарăмсенчен кулаканскер. Аннене веç макăртса пĕтернĕ. Пуртăпа хăратсан тин тухса шăвăннă...

— Кăмака ăстисем кӳршĕ ялсенче те пур теççĕ. Микул, аннӳн шырамалла пулать,

— Шыранă вăл.

— Тупнă-и?

— Тупнă çеç мар, калаçса та татăлнă, анчах вырсарни кун кăна килме пултарать имĕш.

— Кирпĕчне курнă-и?

— Хăех тĕрĕсленĕ. Малтан заводран кăларнине мăлатукĕпе çапрĕ тет, унтан — пирĕнне. Çĕрпӳ кирпĕчĕ пĕрре çапсанах чăлпар ванса кайнă, эпир туни иккĕ çапсан та парăнман: катăлман та, çурăлман та! Шупашкар кирпĕчĕ пекех паха тенĕ. Унтан туянса килнĕ тесе калас: завод тăмхи çук. Маçтăра улталаймастăн. Çав ялтан илсе килнĕ пулĕ-ха (ял ятне мантăм), çавсем çакăн пек чаплă кирпĕч çапаççĕ тенĕ. Аннен çаплах калама тивнĕ вара, каллех темĕн сиксе ан тухтăр тесе пире асăнман.

Леша юлташĕн юлашки сăмахĕсене илтсен хаваслансах кайрĕ.

— Микул, пултаратпăр! Вун виççĕрех чаплă кирпĕч çапма вĕрентĕмĕр! — терĕ.

— Вĕрентĕмĕр, — терĕ Микул та.

— Анчах эсĕ мĕншĕн пĕртте хĕпĕртеместĕн? — Микул чĕмсĕрлĕхне çаплах ăнланаймарĕ Леша. — Кирпĕч çапасси тăмран шăхличĕ тăвасси мар. Мĕн чухлĕ çăртăмăр, мĕн чухлĕ типĕтрĕмĕр!

— Çапли çаплах-ха, анчах çаплах пулаять-ши?

— Мĕн çаплахлатса пыратăн? Темĕн каласшăн пулас эсĕ, çапла-и?

— Çапла, — ку сăмах çине-çинех илтĕннĕрен хальхинче иккĕшĕ те харăссăн кулса ячĕç. Микул та çăмăллăн сывласа ячĕ. — Вырсарни кун кăмака купалакана пулăшакансем кирлĕ: кирпĕч парса тăракансем, тăм çăракансем, шыв йăтакансем... Аннепе иксĕмĕр ĕлкĕрейĕпĕр-ши? Тĕрĕссипе, аннен ытларах апат-çимĕç хатĕрлессипе аппаланма тивет-ха. Эпĕ — пĕчченех...

Микул чĕмсĕрлĕхĕн, шухăшлă пулнин сăлтавне тинех ăнланчĕ Леша, юлташне аякĕнчен хаваслăн тĕксе илчĕ.

— Мĕншĕн пĕчченех? Красков Лешăна çын вырăнне те хурасшăн мар-и эсĕ? Эртиван Эртиванов тата кам? Капла та çителĕксĕр пулсан хĕр ачасене те чĕнетпĕр!

— Камсене? — шикленсе ыйтрĕ Микул.

— Тĕслĕхрен, Петрова Улькана, унăн кӳршине!

— Унăн кӳрши Натали-ха... Пирĕн ял хĕр ачи мар...

— Килмест вăл тесшĕн-и?

— Чĕнсен вăл килмесĕр юлмасть. Пулăшу сахал мар ыйтаççĕ унтан хĕр ачасем, пуçне пăркаланине нихçан та асăрхаман. Çапах та ăна чĕнмĕпĕр, пирĕн ялта ачасем пĕтнĕ пек пулса ан тухтăр.

— Апла тăк, Хысайкина Светăна чĕнетпĕр. Мĕн чухлĕ пулăшнă эсĕ ăна шкулта — каласа пĕтереймĕн: урай çунă уншăн, кăранташĕсене шĕвĕртсе панă, доска тасатнă, çӳçĕнчен туртнă... туртнă тетĕп тата, çӳçне концерт умĕн тураса якатнă... Тăм витрине çĕклесе куртăр-ха пĕрре сирĕн пата пырса...

— Эсĕ ан кулха манран, Леша. Ĕнер вăл класра мĕн хăтланнине мантăн та-им, староста? Пирĕн патра вĕсем Эртиванпа иккĕшĕ кил картинчех пĕр-пĕринпе тытăçса ӳкĕç.

— Тен, ӳкмĕç те... Асту-ха, Эртивана Паскаль виçкĕтеслĕхĕ пирки ыйту кам чи нумай пачĕ?

— Килмест вăл, килтерес те килмест! — терĕ Микул.

— Кăмăлу çук пулсан чĕнместпĕр. Ан хăра, тусăм, вырсарни кун сирĕн патра çĕнĕ кăмака купаласа лартатпăрах!

Калаçса утсан вăхăт иртни те сисĕнмест, çул та кĕскелет. Вĕсем ялтан тухса Çĕнĕ Синер еннелле утма пуçланăччĕ çеç, тепĕр ялтан тӳрĕ сукмакпа шкул ялĕ еннелле ушкăн ача утни курăнчĕ. Вĕсем те Лешăпа Микула асăрхарĕç пулмалла, хăвăртрах утма тытăнчĕç. Пĕр хĕр ачи кăна ерипен каярах та каярах юлма тытăнчĕ.

— Ăçталла пăхатăн, Леша? Такăнса ӳкетĕн вĕт?

— Малаллах пăхатăп-çке, — кайра утакан хĕр ача Натали иккенне палларĕ те вăл пуçне хăвăртрах шкул еннелле пăрчĕ.

— Натали-çке ку! — Микул та хĕр ачана палларĕ, ăна аллине çĕклесе саламларĕ.

Хĕр ача Микул аллине çĕклесе саламланине хăйне ыттисенчен юлма ыйтнă пек ăнланчĕ. Утма чарăнса вĕсене кĕтме тытăнчĕ.

— Шутларăн-и? — ыйтрĕ Леша аякранах.

— Пĕрне шутларăм, — терĕ хĕр ача.

— Мĕнле «пĕрне»? Ăнланмалларах калаймастăн-и?

— Мĕн ăнланманни пур унта? Паскаль виçкĕтеслĕхĕн енĕсене шутласа тупрăм эпĕ, Красков. Ай-яй йывăр пулчĕ! Кашни йĕркине Паскаль законĕпе малтанхи йĕркинчен кăлартăм.

— Пĕрне те пулин кăтартатăн-и?

— Мĕншĕн пытарас? Санран, Красков, эпĕ нихçан та нимĕн те пытармастăп, — вăл сумкине уçрĕ те Лешăна вĕр çĕнĕ тетрадь кăларса тыттарчĕ. «Вăл та Паскаль виçкĕтеслĕхне шутлама ман пекех çĕнĕ тетрадь пуçланă, — ырласа шутларĕ Леша. — Пăхар-ха, мĕн хăтланнă?»

Красков пĕрремĕш страницăрах Натали шăрçаласа çырнă йĕркесене курчĕ:

   Учитель мар, класс алăкне малтан Натали уçрĕ, ачасем çине пăхмасăр пуçне пăртак пĕксе чупнă майлах йăкăр-йăкăр утса парти патне çитрĕ те Леша еннелле пĕрре пăхмасăр Улька çумне тĕршĕнсе ларчĕ. Вăл вырнаçрĕ кăна, алăк çĕнĕрен уçăлчĕ, класа Мария Ивановна кĕчĕ. Вăл геометрипе çеç мар, хими те вĕрентет иккен. Иккĕшĕ те çĕнĕ предметсем. Малтан вăл ачасене хими халăх хуçалăхне аталантарма пулăшни çинчен каласа кăтартрĕ. Кашни утăмрах химипе тĕл пулаççĕ иккен вĕсем: тимĕр кашăк, тимĕр витнĕ çурт, хурçă ут, хурçă пăрăх, — вĕсене пурне те çĕр айĕнчен кăларакан тимĕр рудине шăратса, темĕнле реакци витĕр кăларса тăваççĕ. Рудана хăватлă экскаваторсемпе чавса кăлараççĕ, çуса тасатаççĕ, çав тери пысăк температурăпа шăратаççĕ, малтан тимĕр, унтан хурçа тăваççĕ. Тимĕр элементне Fе саспаллипе палăртаççĕ. Итлесен-итлесен ачасем çакна лайăх ăнланчĕç: химипе аван вĕренес тесен алгебрăна та, физикăна та «пилĕклĕх» пĕлмелле иккен. Математикăсăр химире пĕр ăнăçлă утăм та тума çук. Йĕри-тавра хими реакцийĕсем пулăшнипе тунă япаласем: кăранташ, чернил, хут, кĕнеке, кĕпе, çĕлĕк, пушмак, кантăк, доска, пурă тата ытти те, тата ытти те... Ачасем Мария Ивановнăна çăвар карса итлеççĕ, çав хушăрах Леша Наталин сарă çивĕчĕ çинчен куçне илеймест: ăçта çӳрерĕ-ши пысăк тăхтавра, вăл тухасса кĕтрĕ-ши е пĕр-пĕр çĕрте пытанса тăчĕ-ши? Леша чĕри ниçтан та лăпкăн тапаймасть, Натали чĕри мĕнле тапать-ши? Çак вăхăтра мĕн çинчен шухăшлать-ши? Хĕр ача Мария Ивановна çинчен куçне те илмест пулмалла: пуçне ниçталла та пăркаламасть, кĕлеткине тӳрĕ тытса ларать. Улька темиçе те çăварĕпе унăн хăлхине тĕкĕнчĕ, анчах ун чухне те Натали ниçталла та хускалмарĕ. Шăп çак вăхăтра Эртиванпа иккĕшĕ çĕркаç хĕр ачасем сакăр сехетре мĕн тунине ыйтса пĕлме калаçса татăлнине аса илчĕ Леша.

— Ыйтрăн-и? — пăшăлтатрĕ вăл.

— Ыйтрăм...

— Мĕн тунă?

— Паскаль виçкĕтеслĕхĕпе аппаланнă.

— Шутланă-и?

— Улька шутлайман...

— Пĕрне те-и?

— Пĕрне те... Натали мĕнле?

— Виççĕшне шутланă, тăваттăмăшне паçăр, шăнкăравччен, шутласа кăтартрĕ.

— Ай-яй, пултаракан хĕр ача! Хăв мĕнле?

— Пĕрремĕш асăрхаттарăвне шутларăм.

— Маттур, Леша!

— Пире аса илнĕ-и Улька?

— Мана тĕлĕкре те курнă! Натали — сана-и?

— Ыйтаймарăм. Хăюсăр эп...

— Асту, Леша, хĕр ачасем хăюсăррисене юратмаççĕ!

— Эсĕ мĕн, улттăмĕш класрах юратасшăн-и? Чăнласах-и? Вĕренме чăрмантарасран хăрамастăн-и?

— Мана чăрмантармасть.

— Çыру çыратăн-и?

— Çыратăп.

— Манран салам çыр.

— Кама?

— Улька Наталие калатăр...

— Хăв мĕншĕн çырмастăн?

— Почерк юсасан çыратăп терĕм-иç.

— Унччен урăххи туртса илет.

— Кам?! Ан сӳпĕлтет-ха.

— Эс хамăр классене çеç ан пăх. Ун пек хĕр ачашăн, Леша, вунă çухрăмран та килме ӳркенмĕç. Тăрăлса ан юл.

— Апла тăк, салам та ан кала!

— Чăнах-и?

— Чăнах ан кала.

— Леша, вутпа ан выля!

— Сăмаха улăштармастăп.

Ачасен хăлхине учителĕн сăмахĕсем те çитсе кĕчĕç:

— Шанатăп, çĕнĕ предмета пурте тăрăшса вĕренĕç. Эртиванов, эсĕ нимĕн те каласшăн мар-и?

— Мĕн ыйтатăр, çавна калатăп.

— Дмитрий Иванович Менделеевăн хими элеменчĕсен таблицине ыйтсан?

— Эпĕ вăл таблицăна пĕлетĕп, Мария Ивановна.

— Пĕтĕмпех-и?

— Пĕтĕмпех.

— Улттăмĕш ушкăн элеменчĕсене каласа тух-ха эппин.

— Кислород, сера, хром, селен, молибден, теллур, вольфрам, полоний.

— Ку ушкăнра пур элементсене те тупса палăртнă-и?

— Çук-ха, пĕрремĕш тата вуннăмĕш ретсенчи элементсем паллă мар.

— Мĕнле шутлатăн, тупайĕç-ши вĕсене?

— Ученăй-химиксем тупаççех!

— Пирĕн класра тăватă чӳрече. Вĕсен кантăкĕсем çинчен мĕн пĕлетĕн?

— Кантăка, Мария Ивановна, шурă хăйăртан, акшар чултан тата содăран тăваççĕ. Вĕсене хутăштараççĕ те ирĕлтереççĕ. Пысăк температурăра ирĕлтернĕ чухне акшар чулпа сода пайланса углерод оксидне кăлараççĕ. Çавăн чухне пулса тăнă металсен — натрипе кальцин — оксичĕсем кремний оксичĕпе пĕрлешсе силиката куçаççĕ. Реакци формулисене каламалла-и?

— Доска çине çырса парсан лайăхрахчĕ.

— Халех! — Эртиван класс умне тухрĕ те доска çине çапла çырса хучĕ:



Na2O + SiO2 = Na2SiO3,

CaO + SiO2 = CaSiO
  
   9 пай
   

    
  
   9 пай


   Вырсарни кун сисĕнмесĕрех çитрĕ. Леша кашни кунах шкултан таврăнсан почеркне юсама пур предметсемпе васкамасăр, Эртиван вĕрентнĕ пек çырма тăрăшрĕ. Хăйнех курăнать: почеркĕ улшăнса пырать. Амăшĕ пăхать — çĕнĕрен пĕрремĕш-виççĕмĕш классенчи пек шăрçаласа çырнине ĕненесшĕн те мар, анчах ĕненмесĕр те май çук, ывăлĕшĕн урăх çын çырманнине, вăл тар юхтарса тăрăшнине хăй куçĕпе курать.

Урокĕсене Эртиванпа тăваççĕ. Малтан Литюк ывăлĕпе питĕ çывăхланнăшăн, вăл класран класа йĕркеллĕ куçса пырайман пирки кăшт ырламасăр та калаçкаланăччĕ амăшĕ. Анчах кайран вăл мĕнле пултаруллă та хăйне сăпайлă тытакан ача иккенне хăй куçĕпе курса ĕненчĕ те вĕсен туслăхне çирĕплетме те тăрăшрĕ: Эртивана нихçан та апат çитермесĕр кăларса ямасть, унăн ĕçĕсемпе те ывăлĕннисемпе кăсăкланнă евĕрех интересленет, çитĕнĕвĕсемшĕн савăнать.

Тата тепĕр паллă ĕç пулса иртрĕ Лешăшăн ку эрнере — вăл детекторлă приемник туса пĕтерчĕ. Унăн хăш-пĕр пайĕсене кӳрши — ырă кăмăллă Семен Андрейч панăччĕ. Физикăпа класра чи лайăх вĕреннĕрен схемăсене вăл нихçан та пăтраштарса ямасть, çавăнпа радиоприемник пайĕсене чылайăшне хăех турĕ. Наушниксене çеç Семен Андрейч парнелерĕ. Шăмат кун вăл вĕсен тĕлĕпе иртсе пынă чухне чӳрече уçăлчĕ те, Семен Андрейч пуçĕ курăнчĕ.

— Кĕр-ха, Леша, наччаслăха, — чĕнчĕ вăл. Шалта кил хуçи ăна кулкаласа пăхрĕ.

— Шкула улттăмĕшне кайрăн, анчах пĕр япала пирки манман-и эсĕ? Каникулта çăвĕпе тенĕ пекех тăрмашрăн-çке унпа.

— Манман, Семен Андрейч... Юлташсене юри каламастăп, кĕтмен парне пултăр тесе... Эпĕ ăна пĕтĕмпех туса çитернĕ, пĕр япала çеç, сасă тытаканни, çитмест. Эсир тупма шантарнăччĕ те, приемникĕ те сирĕн мастерскойрах упранать.

— Астăватăн-çке!

— Э-э, унашкал япалана ăçтан манăн? Кашни кун кĕтетеп.

— Çав япала тинех тупăнчĕ, Леша. Шупашкара хамăнах каймаллаччĕ те, вăхăт çитеймерĕ-ха. Çавăнпа Çĕнĕ Синер çыннинчен пулăшу ыйтрăм. Шупашкартан мар, Саранскран илсе килнĕ. Атя мастерскойне, халех лартса пăхатпăр.

Мастерскойĕ пысăк мар, ик-виç çын вырнаçмалăх çеç. Çапах та мĕн кирли пурте пур унта: пĕчĕк пăчкăсем, савасем, ийĕсем, пăрмалли-хытармалли, касмалли-хĕстермелли. Леша мĕнле ĕçленине пăхса, мухтаса та илетчĕ-ха ăна мастерской хуçи: «Аллусем вăр-вар, мĕн кирлине хитрен якатма та, сăрлама та пĕлеççĕ. Алĕçне ан ман, вĕренсех пыр, пурнăç тăршшĕпех кирлĕ пулать вăл арçынна».

Мастерскойĕнче Леша хайхи çутă чăмăрккана питĕ асăрханса ун валли ятарласа тунă шăтăк евĕрлĕскерне вырнаçтарчĕ, йĕп пеккине çирĕплетрĕ, радиохумсен шкалине куçаркаласа пăхрĕ. Нимĕн те çĕмĕрĕлмен, пурте хăй вырăнĕнче. Леша пăлханса хăлхисене хайхи наушника тăхăнчĕ те чăкăр-чăкăр! тунине илтрĕ. Таçта кĕрхи аслати авăтать-ши? Çиçĕм çиçнĕ чухне детекторлă радиоприемник питĕ сисĕмлĕ, анчах ку вăхăтра Шупашкарпа Синер хушшинче çиçĕм çиçес çук-ха, таçта кăнтăр енче çиçĕм ялтлаттарса аслати авăтнине те сисет приемник...

Радиохумсен сăннине шкали тăрăх куçарса пынă май хăлхасенче темиçе хутчен те çын сасси илтĕне-илтĕне кайрĕ.

— Шупашкара тытма тăрăш. Халĕ шăпах чăвашсен тĕп хули калаçать.

Çак самантра чăваш дикторĕн сасси илтĕнсе кайрĕ: «Çĕнĕ хыпарсем паратпăр. Çĕрпӳрен пĕлтереççĕ. «Пучах» колхоз патшалăха тырă сутмалли плана тултарнă...»

— Пирĕн район çинчен! — терĕ Леша савăнăçлăн. — Тытăр, Семен Андрейч, пĕр наушникне тăхăнăр, иккĕн харăс итлетпĕр!

Районта чылай ялта радио кĕртнĕ-ха. Синере те кашни çулах кĕртетпĕр тесе сăмах параççĕ, анчах ниепле те кĕртеймеççĕ. Тĕлĕнмелле! Леша хăйĕн аллипе майлаштарнă детекторлă радиоприемникпа Шупашкар чăвашла калаçнине итлет. Çĕнĕ хыпарсем вĕçленнĕ хыççăн чăваш юррисен концерчĕ пуçланчĕ. Эх, епле илемлĕн янăраççĕ тăван юрăсем!

— Семен Андрейч, ку концерта эпĕ аннене итлеттерсе пăхасшăн, юрать-и?

— Юрамасăр! Радиоприемникне эсĕ турăн-çке, халĕ ăна хăвпа пĕрлех илсе кай.

Леша киле чупса çитрĕ те фермăран апата хăпарнă амăшне савăнăçлăн кăшкăрса чĕнчĕ:

— Анне, паян детекторлă приемник туса пĕтертĕм. Халĕ Шупашкартан концерт параççĕ. Итлесе пăх, — амăшне вăл хăлха çаврашкисем тăхăнтартрĕ.

Амăшĕ хаваслансах итлерĕ. Унтан ывăлне ыталаса илчĕ:

— Питĕ лайăх илтĕнет. Ну пултаратăн та, Леша! Тата мĕн туса кăтартăн-ши?

— Микулпа кирпĕч çапрăмăр-и? Çапрăмăр. Çав кирпĕчрен ыран вĕсем кăмака купалаççĕ. Улттăмĕш класра вĕренекенсем ăна пулăшма ниме тăвас терĕç. Ыран, анне, эпĕ те кăмака тума вĕренесшĕн-ха...

— Кирпĕчĕ юрăхлах тет-и?

— Кăмака купалакан эпир çапнă кирпĕче Шупашкар кирпĕчĕпе танлаштарнă. Пирĕн те çитес çул çĕнĕ кирпĕч туянмалла мар, анне. Эпир тунă кирпĕч мĕн чухлĕ нумайрах ларать, çавăн чухлĕ çирĕпрех пулать иккен.

— Эс тунинчен купалатпăр, Леша!

— Эпĕ хам купалатăп, анне.

— Нивушлĕ ăна та вĕренетĕн?

— Вĕренетĕп, анне. Хăвах калаттăн вĕт çын вĕренмен ĕç çук тесе!

Тепĕр кунне Леша ирех тăчĕ, килте пĕр ĕç тумасăр тӳрех Микул патне кайрĕ. Юлташĕ кил картинче пĕчченех утса çӳрет.

— Леша! — чунтан савăнчĕ вăл ăна курсан. — Çитрĕн-и?

— Эпĕ килместĕп тесе шутларăн-им?

— Эй, Леша, пуçа темĕн те пырса кĕрет. Куратăн-и кивĕ кирпĕч купине? Çавă çеç тăрса юлчĕ малтанхи кăмакаран. Пӳрчĕ пирĕн пысăк мар, аннепе иксĕмĕр çĕркаçах веç çуса тасатрăмăр. Ыттисем килеççĕ-ши?

— Килеççĕ, Микул! Ан пăлхан. Чиперех калаçса татăлтăмăр-çке ĕнер. Сăмах тытман ача çук пирĕн хушăра. Кăмака купалакан çитмен-и-ха?

— Çитмен-ха...

Леша каланă пекех пулса тухрĕ: ун хыççăнах Эртиван çитрĕ, унтан — Павлов Илья. Вăл шахматне те пĕрлех илнĕ.

— Эсĕ кунта шахматла вылясшăн мар пулĕ те?

— Ан хăра, Эртиван. Канмалли вăхăтра çеç.

— Пĕрре ĕçе пуçăнсан канас шухăша пуçăнтан кăларса ывăт!

— Ан пăшăрхан — ывăтатăп!

Эртиван çĕнĕ кирпĕч купи тавра утса çаврăнчĕ:

— Çаксене иксĕрех тунă-и эсир? — ыйтрĕ вăл Лешăран.

— Çаксене...

— Шел, эпĕ кĕтӳçре çӳренĕ — пулăшаттăм.

— Ан хуйхăр, кĕтӳ пăхасси кирпĕч çапнинчен те йывăртарах ĕç.

— Куна тĕрĕсех калатăн: çумăр çуса ярсан кунта пӳрте кĕме те никам чармасть, кĕтӳçсен вара ниçта пытанма та çук. Аслати авăтать, çиçĕм çиçет — эсĕ пĕр-пĕр ĕне хӳттинче хутланса тăратăн. Эй, аса та илес килмест...

— Пурнăç улшăнать, Эртиван. Тавай аса илместпĕр.

— Тавай... Çапах та сана çĕнĕ хыпар пĕлтермесĕр чăтаймастăп...

— Мĕнле хыпар?

Эртиван ытти чухнехинчен чеерех пăхать, пысăк кăвак куçĕсем савăнăçлăн выляççĕ. Тата тепĕр задача шутланă ахăр геометрипе?

— Саламлатăп, Эртиван! — терĕ вăл.

— Мана мар, Улькана тав ту.

— Мĕн, задачине нивушлĕ Улька шутларĕ?

— Мĕнле задача çинчен калаçатăн эс?

— Хальхи вăхăтра пирĕн вăл пĕрре çеç — Паскаль виçкĕтеслĕхĕ...

— Паскаль мар-ха кунта... Пачах урăххи... Ташла пĕрре — унсăрăн пĕлейместĕн.

— Мана ташлаттариччен упана ташлаттарма тивет санăн, Эртиван.

— Ну, юрĕ, староста тесе каçаратăп, — Эртиван Петрова Улька пурăнакан урам еннелле пăхрĕ. — Куçна лайăхрах уç-ха, кама куратăн?

Леша çăварне мĕнле уçнă, çаплипех хытса тăчĕ. Вĕсен еннелле Улькапа Натали çывхарса килеççĕ! Иккĕшĕ те ĕçе каймалла тумланнă, пĕр-пĕрне пăхса темен калаçаççĕ.

— Рабочи класа хĕрӳллĕ салам! — Улька яланхи пекех хаваслă, умне кивĕ саппун çакнă, кивĕ пушмак тăхăннă. — Микул, хăвăр бригадăна пире йышăнатăн-и?

Малтанах асăрхаттаратăп, каялла тавăрса яма сĕнместĕп. Мĕншĕн тесен çав-çавах сирĕнтен уйрăлса каймастпăр!

— Староста мĕн калать... — хĕр ачасене курсан пĕтĕмпех çухалса кайрĕ Микул.

— Староста шкулта хуçа, кунта — эсĕ! Эпир кая юлнă тесе хыпаланатпăр, эсир ĕçе те пуçăнман иккен. Капла юрамасть!

— Кăмака купалаканĕ çитеймерĕ-ха, — тӳрре тухма хăтланчĕ Микул.

— Кăмака купалакан — пирĕншĕн патша! Вăл килсе çитиччен пурте хатĕр пулмалла. Миçен эпир? Аха, улттăн! Литюк аппана, Микул амăшне, шутламастпăр, унăн ахаль те ĕç туп-туллиех. Çăлтан шыв ăсса килекен кам пулать? — Улька, хăйсен урамĕнчи звено ертӳçи Лисук пек, умĕнчи ачасене командирла пăхса çаврăнчĕ. — Кам? Мĕншĕн никам та чĕнмест?

— Эпĕ! — терĕ Павлов Илья.

— Тăмне кам çăрать?

— Эпĕ! — терĕ Эртиван.

— Кирпĕч парса тăракансем Лешăпа Микул пулаççĕ. Мĕншĕн тетĕр-и? Калатăп: иккĕшĕ те кăмака купалама вĕренсе юласшăн. Хăй çапнă кирпĕчрен Леша çитес çул кăмакине те хăех купалама шутлать.

— Эсир хăвăр мĕн тăватăр? — Павлов Илья шахматне тирпейлĕн чĕркесе хучĕ. — Юрăсем юрласа пире хавхалантарасшăн-и?

— Юрă — хавхалантарать, анчах унпа аппаланма хальлĕхе вăхăт сахалтарах-ха. Çавăнпа пуринчен те ыйтатăп: уçă сывлăшра ĕçлекенĕн мĕн пулать?

— Хырăмĕ хытăрах выçать, — терĕ Павлов.

— Çут çанталăк законĕ, шута илмесĕр пултарай-мастпăр. Кам мĕн кăмăллать?

— Паранкă! — терĕ Эртиван.

— Мĕнле паранкă? Çĕр улмине шуратса, шуратмасăр пĕçерме пулать. Теприсем туранине юратаççĕ е нимĕр-не. Паранкăна хуппипех вĕри кĕлпе хупласа та пĕçерме пулать. Хăшне суйласа илетпĕр?

Сасăласа паранкăна кĕлпе витсе пĕçерме йышăнчĕç.

Улька мĕнле калаçнинчен шалт! тĕлĕннĕ Литюк аппа аллисене саппунĕпе шăлкалама ĕлкĕрчĕ çеç, чĕкеç шатриллĕ хĕр ача ун патне пырса та тăчĕ.

— Литюк аппа, кăçалхи улмана кăларса пăхнă-и?

— Тырă вырма тухсанах...

— Пире, Наталипе иксĕмĕре, ăна пахчара кăларса кĕлпе хупласа пĕçерме ирĕк паратăр-и?

— Ăçтан тупăнма пĕлтĕн эсĕ, Улька? Эпĕ сана хамăн пĕтĕм ĕçе шанса пама хатĕр! Епле пĕтĕмпе пĕлетĕн?

— Çук, Литюк инке, пĕтĕмпе йышăнма пултараймастăп эпĕ. Тĕслĕхрен, кăмака купалакан валли апат кам пĕçерет? Вĕсем пурте тутлă çиме юратаççĕ. Ăнчах ĕç пĕтерсен аншарлипе кам сăйлать? Тепри тата... черкке ĕçмесĕр кирпĕч те хумасть. Эпĕ пĕле-етĕп! Çулла эпир те çĕнĕ кăмака тутартăмăр. Манăн виçĕ пичче, икĕ аппа, — çавăн чухне пурте пĕр саслăн кил хушшинчи командира пĕр кунлăха мана лартма йышăнчĕç. Атте те хирĕç пулаймарĕ. Аннене, сире тĕкĕнмен пекех, ниçта та кĕртмерĕмĕр. Вăл хăй хуçа.

— Пире, Улька, мĕн ĕçтеретĕн? — ыйтрĕ Павлов.

— Çăл шывне хăв ăсатăн вĕт. Анчах кӳпĕнесрен сыхлан — хвелшер пунктĕнче ĕçлекенсем пурте пасара кайрĕç. Нумай калаçрăм — пуçлатпăр!

Никам та Улькана хирĕçлемерĕ. Каларĕ вĕт — пиччĕшĕсемпе аппăшĕсен командирĕ пулнă. Ачасем вĕсене пурте лайăх пĕлеççĕ: çӳллĕскерсем, вăйлăскерсем. Кашни хăйĕн вырăнне йышăнма тытăннăччĕ çеç, урам енчен ют сасă илтĕнсе кайрĕ. Улька хĕрсе калаçнăран хăйсен хыçне икĕ арçын пырса тăнине нихăшĕ те сисмен. Пĕри пурте паллакан Семен Андрейч, тепри ют, ватă, кăвак сухаллă.

— Сывлăх сунатпăр, Семен Андрейч! Сывлăх сунатпăр, асатте!

— Вăйлă команда пухăннă кунта, — терĕ кăвак сухалли, — сирĕн пек маттур ачасемпе кăмака эпир кăнтăрлачченех купаласа пĕтеретпĕр. Командирĕ те маттурскер. Вăл хушнине пĕтĕмпе итлесен çĕнĕ кăмака çине ларса уйăх çине те вĕçсе кайма пултаратпăр. Çапла-и, Улька?

— Мĕншĕн уйăх çине çеç? Пĕрре вĕçеве тухнине Шурăмпуç çăлтăрĕ тавра та çаврăнса килме пулать, Пурхил мучи.

— Эпĕ сирĕнпе, çамрăксемпе, хĕвел патне çитме те хатĕр. Ну, иксĕмĕр купаланă кăмака мĕнле ĕçлет? — кăвак сухалне аллипе шăлкаласа ыйтрĕ старик.

— Чиперех ĕçлет! Анне кашни хутмассеренех мухтать, — терĕ Улька, унтан вăл ачасем еннелле васкаса çаврăнчĕ. — Пирĕн кăмакана шăпах Пурхил мучи купаларĕ. Ун пек ăста Çĕрпӳре çеç мар, леш енче те çук теççĕ. Тĕрĕс тунă ăна чĕнсе Литюк аппа. Лешăпа Микулăн та Пурхил мучирен вĕренсе юлмалли сахал мар.

— Эсĕ вĕсене ман çума тăратса тĕрĕс тунă, Улька, — терĕ кăмакаçă.

Унпа пĕрле пӳртелле Семен Андрейч та кĕчĕ, алăка хупиччен вăл:

— Ачасем, ял ятне ярас мар, — терĕ.

— Ямастпăр! — харăссăн тавăрчĕç ачасем. Тепĕртакран ĕç вĕреме те пуçларĕ. Пурхил мучи ĕçре пĕрре те ватă çын пек мар: кĕлеткипе вăр-вар çаврăнкалать, Микул сĕрнĕ çăра тăм шĕвекĕ çине Леша тыттарнă кирпĕче лач! хурать, унтан тимĕр калекĕпе ăна айккинчен тĕккелесе кăштах шутаркалать, шал енчен те çапкаласа илет, тăм шĕвекне те калекĕпе сăтăрса якатать. Юлашкинчен кирпĕче тепре шак! тутарать те кăмăллăн: «Пулчĕ!» — тет. Е ун вырăнне тепĕр чухне кĕскен кăххăмлатса çеç илет. Леша чухлакан пулчĕ ĕнтĕ: старик кăххăмлатни унăн кăмăлĕ лайăххине пĕлтерет. Апла пулсан ачасем мĕнле ĕçлени кăмакаçăна килĕшет.

— Çак кирпĕче çапакансем эсир вĕт? — сасартăк ыйтрĕ Пурхил мучи. — Кам вĕрентрĕ?

— Семен Андрейч...

— Шур тăмĕ те хăвăр ялтах пур-и?

— Хамăр ялтах...

— Хĕрлĕ тăмĕ те?

— Хĕрли те...

— Семен Андрейч ачасене питĕ юратать пулас?

— Питĕ... Кирек хăçан та ăшшăн кĕтсе илет.

— Паха кирпĕч çапнă, ырлатăп, — терĕ Пурхил мучи. — Анчах кăмака маччине тата аяла каймасть, мĕншĕн тесен унта валли хĕртнĕ кирпĕч кирлĕ. Уншăн ан пăшăрханăр. Эпĕ малтан килсенех куртăм: ун пекки кивĕ кăмакаран юлниех çитет.

Еçлене маи мучи хăиен ĕç вăрттăнлăхĕсене кĕскен те ăнланмалла кăтартса пырать: кăмака анине тăвиччен миçе рет хумалла, маччине мĕнле çавăрмалла, хăрăм шăтăкĕсене хăш тĕлерех хăвармалла, юшкăсем валли хушăксем епле майлаштармалла тата ытти те.

— Тĕтĕм тухасси те, кăмака пӳрте мĕнле ăшăтасси те пĕтĕмпех кăмака мĕнле купаланинчен килет. Пĕр тĕслĕх каласа кăтартам-и?

— Калăр, ку пире те кирлĕ.

— Итлĕр эппин. Пĕр ăстаçă ялта кăмака тума килĕшнĕ. Вăл сĕре пултаруллă çын иккенне çав урамри тепĕр çын пĕлет те ун патне пырса йăлăхтарсах çитерет: «Мана та туса парăр-ха». Ку килĕшмест, лешĕ çаплах йăлăнать. Юлашкинчен аптăратсах çитерет. Мĕн тумалла? «Пыратăп, хатĕрленĕр», — тет ялтан тухса кайма ĕлкĕреймен кăмакаçă. Вара пысăк кăмакана икĕ кун купалать те хăналанмасăр тенĕ пекех килне хăвăртрах таврăнать. Тепĕр кунне икĕ килĕнче те çĕнĕ кăмакасене пĕр вăхăтрах хутса яраççĕ хуçисем. Малтанхисен кăмаки кĕрлесе кăна çунать, ниçтан тĕтĕм тухмасть. Йăлăнса тарăхтарса çитернин вара анинчен тĕтĕм палкать, вутти çунаймасăр тарăхтарать. Малтанхин кăмаки хутса кăларсан алăпа тĕкĕнми вĕри, пӳртĕнче мунчари пек; иккĕмĕшĕн кăмаки кăшт çеç ăшă, пӳрчĕ вара сиввипех.

— Мĕнле-ха апла, мучи? Кăмакасене пĕр çынах тунă-çке.

— Ан тарăхтар, каланине итле. Кăмакаçăн пĕр хăй çеç пĕлекен темĕн тĕрлĕ вăрттăнлăх та пур. Тĕтĕм çулĕсене сире кăтартрăм вĕт. Кăмака купăласси вăл юратнă юрра шăрантарнипе пĕрех — кĕввине ниçта та улăштармастăн. Хăш-пĕр чухне, юрă юрласах килмест те, тĕтĕм çулне е пăртак улăштаратăн, е тата кирпĕчне урăхларах хуратăн... Пĕрисем ăшă пӳртре кăмакаçăна ырласа пурăнаççĕ, теприсем сивĕ çĕрте ăна ятласа чĕтресе лараççĕ.

Лешăпа Микул çăварĕсене шыв сыпнă пек итлеççĕ. Микул ыйтмасăр чăтаймарĕ;

— Ку ĕç сирĕнпе пулса иртмен-и, Пурхил мучи?

— Астумастăп, пуçри ăс сухала куçма пуçларĕ... Анчах сире, кăмакаçă пулсан, апла хăтланма сĕнместĕп. Юрă пекех янраса ларччăр сирĕн хыççăн кăмакасем! Унтан хăйсем мĕн чухлĕ ĕçленине хак панă пек пăхса илчĕ: — Ну, ваçка, кăштах канса илме те юрать. Ĕç кал-кал пырать!

Ку хыпар самантрах кил картинче саланчĕ, унтан — пахчара. Лешăпа Микул та çуртран уçă сывлăша тухрĕç. Валашкара тăм çăракан Эртиван, амăшне пулăшма Микул кивĕ лаççа кĕрсен, Лешăна пахчана тухса пăхма сĕнчĕ.

— Мĕн унта? — ыйтрĕ Леша.

— Курмастăн-им, кил картинче камсем çук?

— Унтах ĕçлеççĕ-и?

— Эпĕ темиçе те пуля пек хăвăрт кая-кая килтĕм. Пĕçереççĕ.

— Натали кунтах-и-ха?

— Кунтах. Ĕнер Улька шкултан тӳрех Наталисем патне кайнă, унăн амăшĕнчен ыйтса хăйсем патне тантăшне хăнана çĕр выртмаллах ертсе килнĕ.

— Çĕркаç пирĕн ялта пулнă-и вăл?

— Пирĕн ялта çав... Эпир, тăмсайсем, çавна та пĕлмен! Каçхине вĕсен тĕлĕнче кăштах калаçса ларăттăмăр... Натали ятарласа санпа тĕл пулма улаха килет, эсĕ ун вырăнне кăмака çинче ыйхă туртатăн.

— Улахсене çӳреме иртерех-ха, анчах эсĕ мана ахалех ятлатăн, Эртиван. Вăхăта ĕнер питĕ усăллă ирттертĕм эпĕ...

— Кăмака çинче эрешменсене хăваласа-и? Кăштах хăюлăх пухса ыталаса та пăхаттăмăр.

— Эрешменсене-и?

— Эсĕ тăрăхлатăн-и манран е юри ăнланмана перетĕн? Ну, кала-ха, мĕн турăн?

— Вăн çав тĕркене, Павлов шахмачĕсемпе юнашар выртаканскерне, кайса уçса пăх-ха, — терĕ Леша.

Эртиван хайхи тĕркене салтрĕ те, унăн аллине детекторлă радиоприемник лекрĕ. Тĕлĕнсе ыйтрĕ:

— Радиоприемник-çке ку! Çакна хăвах турăн-и?

— Хамах. Çуллах пуçтарнăччĕ эп ăна, пĕр пайне çеç ниçтан та тупаймарăм. Семен Андрейч патне Саранскран илсе килсе панă. Пĕтертĕм вăра туса. Аннепе иксĕмĕр Шупашкар калаçнине, унтан радиопă паракан концерта итлерĕмĕр. Сан патна та тӳрех чупса пырасшăнччĕ те, çывăрма ан чăрмантар тесе анне ямарĕ...

— Леша! — терĕ Эртиван вăл çĕркаç детекторлă радиоприемник туса пĕтернине тинех ĕненсе. — Аллусем ылтăн-çке санăн! Кирпĕч çапма пĕлетĕн, детекторлă приемник тунă, халĕ кăмака купалама вĕренетĕн. Тата темĕн те пĕр тума пĕлетĕн пулĕ-хă?

— Тĕслĕхрен, брынза...

— Брынза? Асамçă-çке эсĕ! Эпĕ чухламан та... Паскаль виçкĕтеслĕхĕпе те мĕн тери интереслентĕн. Атя хăвăртрах пахчана! Пурхил мучи чĕниччен хĕр ачасене радио итлеттеретпĕр.

— Çавăнпа ăна килте хăвармарăм, Эртиван, — Леша арçын ачана аллинчен çавăрса тытрĕ. — Брынза çинчен асăрхамасăр персе ятăм. Тархасшăн, никама та ан шарла. Аннесĕр пуçне ун çинчен никам та пĕлмест.

— Ан хăра, шарламастăп.

Пахчара Улькапа Натали çеç тăрмашаççĕ иккен. Паранкă кăларнă вĕсем, вучах пекки туса вутă çунтарнă, паранкине халĕ шĕл кăвартан пулнă вĕри кĕлпе витсе хунă...

— Ах, пиçме ĕлкĕреймерĕ! Халех хăналанă пулăттăмăр! — Улька кĕле кăшт сиркелерĕ те каллех малтан-хи пек витсе хучĕ. — Кăмака туса пĕтернĕ тĕле пиçсе çитет, ун чухне пурне те чĕнетпĕр.

— Вучахне питĕ ăста тунă эсир. Эртиван пулăшрĕ пулĕ-ха? — терĕ Леша.

— Эртиван килессе кĕтсен... хĕвел тепĕр енчен тухать. Семен Андрейч чавса пачĕ. Çĕркаç та иксĕре хапха патĕнчи пĕрене çинче кĕтсе ларса ывăнтăмăр. Сирĕн чĕрене чултан тунă пуль?

— Улька, шкултан маларах тухса кайрăр. Каламалла пулнă! — парăнасшăн пулмарĕ Эртиван.

— Калаймарăм çав. Эпĕ Натали патĕнче çĕр каçатăп пулĕ тенĕччĕ. Анчах кайран шухăшсене улăштартăмăр. Микула пулăшма килес пулсан иртерех тăмалла, кунта сирĕнтен кая мар çитес тесен пирĕн патра çĕр каçсан меллĕрех терĕмĕр, — Улька пит çăмартийĕнчи чĕкеç шатрисем шĕл кăварлă вучах умĕнче пиçнĕ пан улми пек хĕрелнĕ, унăн питне çак вăхăтра никам та кук тĕрриллĕ тесе калас çук. Çавăнпа сенкер куçĕсем хытăрах ялкăшаççĕ, кăмăлĕ ывăç тупанĕ çинчи евĕрех палăрать: çĕкленчĕк, хаваслă, такама та хăйĕн хавхаланăвĕпе авăрласа пĕлĕт çинех çĕклентерессĕн туйăнать. Саппунĕн арки пĕр тĕлте кĕлпе вараланнă, кивĕ аттине вучахран аяккарах хывса хунă та каю курăкĕ çинче çара уранах вĕтĕлтеттерсе çӳрет. Вучахăн пĕтĕм ăшшине хăйĕн кĕлеткине туртса тултарнă тейĕн.

— Эсĕ, Улька, пире вăрçатăн, анчах эпир Лешăпа пĕрле Наталипе иксĕре мĕнпе савăнтарма килнине те пĕлесшĕн мар... Ну, чухлаятăн-и мĕнне?

— Санăн пуçăнта мĕн кĕшĕлтетнине пĕлме ытла та йывăр, Эртиван. Сан пек ачана эпĕ мар, ман пиччесем те курман. Тӳрех калатăп, чухлаймастăп! — Вăл юлташне пăхрĕ: — Эсĕ, Натали?

Унăн та çаврака пит çăмартисем вучах ăшшипе тулса ларнă, сарă вăрăм çивĕтне вĕçĕнчен çулăм чĕлхи те пĕчĕккĕн «çыртса» пăхма хăтланнă пулас. Хура куçĕсенче вара халĕ те кăвар сӳнсе пĕтеймен-ха: шкултинчен харсăртараххăн йăлтăртатаççĕ. Çапах та вăл Лешăна Эртивана пăхнă пек мар, пуçне пăртак пĕксе, куçĕнчи кăвара кăштах «сӳнтерсе» пăхса илчĕ, хуравлас вырăнне хăй именсерех ыйтрĕ:

— Нивушлĕ Мария Ивановна хушнинчен иртсе виççĕмĕш асăрхаттарăва эсир те тупрăр?.. Эсир тетĕп тата, Эртиван, эсĕ пĕлетĕн-ха ăна, Леша тесе каласшăнччĕ эпĕ...

— Мĕн çинчен асăрхаттармаллаччĕ унăн? — Улькапа ытти чухнехинчен ирĕклĕрех калаçма май тупăннă-шăн хĕпĕртенĕ Эртиван Натали мĕн çинчен ыйтнине малтан ăнланаймарĕ.

— Кунта та Паскаль виçкĕтеслĕхĕ çинчен калаçать вăл, икĕ асăрхаттарăвне мĕнле шутлани çинчен кружокра каласа кăтартрĕ вĕт-ха, — аса илтерчĕ Леша. Унăн куçĕсем хĕр ача куçĕсемпе тĕл пулчĕç, анчах ку хутĕнче иккĕшĕ те вĕсене пĕр-пĕринчен самантрах тартрĕç.

— Э-э, Паскаль... Эпĕ ун çинчен маннă та... — Эртиван аллинчи япалана хутран пушатма тытăнчĕ. — Тĕлĕнтеретĕр! Çĕркаç Лешăпа иксĕмĕр çинчен калаçас вырăнне каллех Паскаль виçкĕтеслĕхне тапăнтăр-и?

— Шĕкĕлчерĕмĕр-ха сире! Хăвăр пымарăр та, мĕн тумаллаччĕ-ха пирĕн? Наталие çăлас пулать, унсăрăн ăна Паскаль виçкĕтеслĕхĕ ухмахах ертет.

— Çăлатпăр çак япала пулăшнипе, — Эртиван Улькана наушниксем тыттарчĕ. — Тăхăн-ха çак çаврашкасене. Пулчĕ-и? Халĕ тимлĕрех итле. Пур-и мĕн те пулин? Калаçаççĕ-и? Вырăсла-и?

— Концерт пуçланать! Эртиван, мĕскер ку? Эй, епле илемлĕ юрлаççĕ! Пятницкий хорĕ... Мускавран параççĕ! — Улька хăлха çаврашкисене хыврĕ те Эртиван пек вĕсене хăех Наталин хăлхисене васкаса тăхăнтартрĕ. — Итле-ха! Пур-и? Юрăсемех-и?

Натали тĕлĕнсе авăнчăк куç харшийĕсене çĕклентерсе илчĕ, куçĕсене мăчлаттарчĕ, унтан тимлесех итле пуçларĕ. Леша хĕр ачана пĕрремĕш хут курнă пек тепре вичкĕннĕн сăнаса пăхса илчĕ. Çӳçĕ унăн сап-сарă, анчах куç харшийĕсем хура тĕслĕ. Пысăк куçĕсем те пиçнĕ çĕмĕрт пек хура. Ытти çынсен пурин тенĕ пекех урăхларах: çӳçĕсем сарă пулсан куç харшийĕсем те сарă вĕсен, куçĕсем е кăвак, е сенкер. Мĕншĕн Наталин пачах урăхла? Ахальтен мар Эртиван ун пирки,чипер те чипер тет. Чиперех çав...

— Ну, Натали, хăв халĕ мĕн итленине пĕлтĕн-и?

— Пĕлтĕм. Детекторлă радиолриемник...

— Кам тунине чухлатăн-и?

— Çĕрпӳре аслă классенче вĕренекенсем пулĕ-ха?

— Вăт пĕлеймерĕн! Лайăхрах шухăшла!

Натали тепĕр хушă итлерĕ те хайхи çаврашкасене каллех Улькана тыттарчĕ.

— Мĕнле лайăх илтĕне-ет! Тап-таса! Еплерех чаплă юрлаççĕ!

— Шупашкара та лайăх тытать. Каçхине чăвашла калаçнине итлĕпĕр-ха, — терĕ Леша.

— Ну, Натали, чухларăн-и ĕнтĕ кам тунине? — Эртиван хĕр ачана чунтанах юлташĕн ятне калаттарасшăн тăрăшать.

— Эсĕ-и, Леша? — савăнăçлăн ыйтрĕ Натали.

— Эпĕ... 

— Хăçан? Класра калаçнине пăрре те илтмен-çке...

— Вĕçличчен калас темерĕм...

— Хăçан туса пĕтертĕн?

— Çĕркаç... Аннепе пĕрле Шупашкар калаçнине те итлерĕмĕр...

— Пĕчченех ăсталарăн-и? — халĕ хĕр ача куçĕсене Леша куçĕсенчен пĕрре те тартмарĕ. Паçăр именни те пĕтĕмпех çухалчĕ. — Вăрах хăтлантăн-и?

— Пĕчченех теме пулать... Семен Андрейч мастерскойĕнче. Пĕр пайĕ çукчĕ те, Семен Андрейч ăна Саранскра хăй паллакан çынна туянма хушнă. Енер илсе килнĕ. Ĕнерех вырăнне лартрăм вара... Вăрахах мар.

— Куртăн-и, Натали, мĕн хăтланаççĕ пирĕн ачасем? Пĕри радиоприемник тăвать, тепри химипе халех тăххăрмĕш класс задачисене шутлать! Пирĕн те вĕсенчен юлма юрамасть. Çапла-и?

— Çапла, Улька...

— Мĕн тума пултаратпăр эпир?

— Шухăшлас пулать...

— Пирĕншĕн хĕрелмелле ан пултăр сирĕн, Эртиван!

— Ан шикленĕр, юлмастăр! Эпĕ курнă эсĕ тĕрленĕ тĕрĕсене. Чĕнтĕрӳсем?

— Вĕсене тĕрлетпĕр-ха, чĕнтĕрĕсене те çыхатпăр. Анчах Паскаль виçкĕтеслĕхне шутланă чухне кайра пырас марччĕ, — терĕ Натали, унтан Лешăна тепĕр хут куçĕнченех пăхрĕ, ăна кăмăлланине пытармасăр хавхаланса каларĕ: — Детекторлă çакнашкал чаплă радиоприемник тунă ятпа сана Улькапа иксĕмĕр те пĕтĕм чунтан саламлатпăр! Çавăн пек япаласем ылтăн аллупа малашне те çĕнĕрен те çĕнĕрен тумалла пултăр!

— Сире кăтартрăмăр. Халĕ Леша радиоприемникне ытти ачасенчен те пытармастпăр, — терĕ Эртиван.

Çак самантра пахча алăкĕ уçăлчĕ те, Микул сасси илтĕнчĕ:

— Ачасем, апат çимелле!

— Паранкă пиçеймерĕ-ха...

— Унпа кайран, кăмака купаласа пĕтерсен, хăналанатпăр. Халĕ — кану апачĕ, анне пĕçерни. Халех килĕр, тăватсăр та!

   Пурхил мучи Лешăпа Микула кăмака мăрйине купалама ирĕк пачĕ. Куншăн вĕсем мĕнле хĕпĕртенине сăмахпа калама та çук. Кил картинче тăрмашакансем куна пĕлсен юлташĕсене ăмсанса тата тăрăшарах ĕçлеме тытăнчĕç. Ара, никам та ачасенчен кăмака мар, мăрье те купаласа курман-çке-ха. Пурхил мучи валли мачча çине пукан хăпартса лартрĕç, вăл ун çине вырнаçрĕ те кĕсйинчен махорка хутаççипе кукăр чĕлĕм кăларчĕ. Ăна махорка тултарса чĕртрĕ, Лешăпа Микул еннелле çавра ункăсем яма пуçларĕ. Мучи чĕлĕм вăрттăнлăхне те пĕлтерчĕ: вăл кăмака купаласа пĕтерсен çеç чĕлĕмне ĕçе пуçăннăранпа пĕрремĕш хут паклаттарма хăнăхнă, анчах паян çав йăлана пăхăнман, мĕншĕн тесен Лешăпа Микул ун çумĕнче питĕ тăрăшни ăна килĕшнĕ. Халĕ вăл ачасем пӳртри пысăках мар кăмакан мăрйине ăнăçлăн купаласа пĕтересси пирки пĕртте иккĕленмест.

Çур сехетрен вĕсем чăнах та пӳрт тăррине тухрĕç. Чăн малтан вĕсене пахчара кĕллĕ вучах умĕнче ларакан Улька асăрхарĕ. Тарлани иртнĕ хыççăн пуçне çĕнĕрен çыхнă çитсă тутăрне салтрĕ те вăл унпа сулла-сулла Лешăпа Микула саламлама тытăнчĕ, хĕпĕртесе Натали еннелле çаврăнчĕ. — Пĕлетĕн-и, мĕншĕн вĕсем мăрьене çакăн пек хăвăрт купаласа тухрĕç?

— Иккĕшĕ те ăста, çавăнпа, — терĕ Натали пӳрт тăрринчи Леша Пурхил мучин тимĕр калекĕпе кирпĕчсене тăк-тăк! çапа-çапа илнине ырласа пăхса.

— Ăста, ку тĕрĕс, анчах тĕп сăлтавĕ урăххи!

— Мĕнле урăххи? Мăрьене камсем пирĕн куç умĕнчех купаласа пĕтереççĕ? Микул тыттарнă кирпĕчсене Леша пĕрин хыççăн теприне хăех çăра тăм шĕвекĕ çине вырнаçтарса пынине куратăн вĕт?

— Ăна пурте кураççĕ-ха, анчах чи кирлине тăваканни пире курăнмасть!

— Эртиван пулĕ-ха вăл? — Улька шухăшне чухлаканскер, пысăк куçĕпе кулкаласа каларĕ Натали.

— Паллах, çавă! — хĕрӳллĕн тавăрчĕ Улька. — Тăмне вăл çăрать вĕт? Ăна çӳлелле те вăлах парать. Вăл ерипен ĕçлесен пĕтĕм ĕç сӳрĕкленсе каять! Çапла мар-им?

— Çапли çапла-ха та...

— Темĕн... шухăшна каласа пĕтерместĕн эсĕ... Иккĕленетĕн пулас?

— Çук, Эртиван тăрăшни пирки пачах иккĕленместĕп. Анчах Павлов шыв ăсса пымасан, вăл тăма шĕветсе çăраймасть-çке. Микул Эртиван панă тăм шĕвекне илмесен, ăна Леша кирлĕ çĕре хураймасть. Вăлах кирпĕчсене купалама чарăнсан, кăмака мăрйине тăвасси те вĕçленеймест.

— Пĕтĕмпех сан Лешунтан килет апла? Эртиван ĕçленине нимĕн вырăнне те хумастăн?

— Эсĕ унашкалах ан вĕрилен-ха, Улька. Шухăшласа пăх малтая: пурте пĕр ĕçе тăваççĕ. Анчах халĕ кăмака мăрйи мĕнле пуласси, вăл ишĕлмесĕр вун-вун çул ларасси çапах та Лешăпа Микул пĕлсе ĕçленинчен килет. Кирпĕчне вĕсем çапнă. Пурхил мучирен те паян вĕсемех вĕренсе пынă. Мучи кăмака купаласа пĕтерме Лешăпа Микула ахальтен шанман. Ватă çынсем ай-яй! еплерех ăслă...

— Пĕлетĕп... Сан Лешу пек пултараканни çук та апла тăк?

— Интереслĕ калаçатăн эсĕ. Мĕншĕн ман Леша? Мĕншĕн вăл санăн мар?

— Эпĕ Эртивана килĕштеретĕп. Мĕн, саншăн староста никам та мар-и?

— Леша лайăх ача... Тен, ăна хăшпĕрисем юратаççĕ те пуль?

— Паллах, юратаççĕ! Отличник, ĕçчен, ырă кăмăллă, чипер сăнлă. Эсĕ кăна тиркетĕн...

— Кам калать тиркетĕп тесе? Енчен те эпĕ ăна вилес пек юрататăп пулсан? Мĕн, унăн мăйĕнчен çакăнмалла-и? Миçере эпир? Вун виççĕре. Юрату мĕнне те пĕлместпĕр-ха...

— Эпĕ пĕлетĕп, çавăнпа Эртивана ялан тĕлĕкре куратăп! Юрату вăл... вăл... юрату!

— Юратăвĕ мĕн?

— Туйăм!

— Мĕнле туйăм?

— Тĕлĕк кăтартакан туйăм!

— Ăçта çуралать вăл? Пуçра-и?

— Пуçра та, чĕрере те!

— Мĕнле çуралать?

— Натали, эсĕ мана ухмахла ыйтусем парса ан лар. Пĕлместĕп тесшĕн-и кунта мĕншĕн килнине?

— Микула пулăшма...

— Пулăшма, ку тĕрĕсех. Анчах Лешăна та курма мар-и?

— Апла каламастăп-çке... — Натали пичĕ самантрах пĕçерсе кайрĕ.

— Ак каллех хĕрелме пуçларăн. Асăрханă эп, суккăр мар — Леша çинчен сăмах пуçарсанах сан чипер сăну хĕрелсе каять. Мĕншĕн?

— Эсĕ ман пите сăнаса çӳретĕн-и? Ун вырăнне пӳрт тăрринелле пăх-ха, кам пуçĕ курăнать унта?

— Эртиван! — Улька Наталипе мĕн çинчен калаçнине самантрах манчĕ, хăйсем еннелле пăхакан Эртивана аллипе сулса илчĕ, унтан паçăр Семен Андрейч ятарласа шĕвĕртсе панă патака ярса тытрĕ, пăлханса каларĕ: — Пĕтереççĕ пулмалла! Паранкă хатĕр-и пирĕн? Пĕрне кĕл ăшĕнчен кăларса тутансах пăхăпăр, Натали!

Эртиван пуçĕ урăх курăнмарĕ. Лешăпа Микул купаласа пĕтерсен Пурхил мучи пукан çинчен тăчĕ те мăрьепе пӳрт тăрри хушшине çумăр шывĕ е юр ирĕлчĕкĕ лекесрен малтанхи пекех пĕр сантиметр пушă вырăн хăвармасăр питĕрчĕ. Тул енчен ăна ачасем пулăшрĕç.

— Пулчĕ! — терĕ мучи. Вăл мачча çинчен аяла анчĕ, Лешăпа Микула ыттисем аялтан пусма лартса пачĕç. Вĕсем тӳрех ун çине пусмарĕç-ха, хавасланса çӳлтен яла сăнаса çаврăнчĕç. Урамсемпе тăкăрлăксем унтан ывăç çинчи пекех курăнаççĕ: шкул, колхоз правленийĕ, вулав çурчĕ, ĕнепе сурăх фермисем... Çапах та çӳллĕрех мăрьесем те пур, вĕсем яла пĕтĕмпе курма пăртак чăрмантараççĕ.

— Çитĕнсе çитсен ялта чи çӳллĕ мăрьеллĕ çурт лартатăп, — терĕ Микул. — Анне каланă тăрăх, атте çапла ĕмĕтленнĕ...

— Эсĕ, Микул, ман çинчен ан ман. Тен, кăмакине ун чухне те иксĕмĕрĕн купалама тивет-ха. Манăн та çĕнĕ çурт лартмалла пулать-çке, хальхи ыттисенчен лутра, пĕчĕк... Кăмакисен мăрйисем ун чухне те иксĕмĕрĕн пĕр çӳллĕшех пулмалла. Çапла-и?

— Килĕшетĕп, — терĕ Микул.

Аялта, кил картинче, ачасем савăнăçлăн калаçаççĕ. Павлов Илья шахмат хăмине курăк çине сарса та хучĕ, вăйпа тенĕ пекех ӳкĕтлесе хăйне хирĕç Эртивана лартрĕ. Çĕнĕ мăрьерен çĕнĕ тĕтĕм кăлариччен пĕр вăйă та пулин выляса илесшĕн вăл. Ăна çӳлтен самантлăха сăнаса пĕлтĕр класра унпа пулса иртнĕ пĕр мыскараллă ĕçе аса илчĕ Леша.

Темĕн пирки вĕсем ачасенчен иккĕшĕ çеç кая юлнăччĕ. Çултан инçех мар пăрçа уйĕ сарăлса выртатчĕ. Пăрçине колхозниксем çулса пуçтарнăччĕ-ха, анчах йĕтем çине турттарса ĕлкĕрейменччĕ.

— Атя никам çук чухне пăрçа кайса çиетпĕр, — сĕнчĕ Павлов.

— Юрамасть, хуралçă тытсан... — пăрçине Лешăн та çиес килет-ха, анчах хуралçă шиклентерет. Тытĕ те, пĕр ывăç пăрçашăнах амăшĕн пилĕк ĕç кунне чакарĕç. Йĕрки çапла.

— Çук вăл, турнепс уйĕнче çӳрет ку вăхăтра, — Павлов çултан пăрăнса пăрçа уйнелле утрĕ. Вăл унта темиçе те кĕрсе курнă пулас, çавăнпа хуралçă ăçта тата хăш вăхăтра çӳренине те пĕлет. Леша та ун хыççăнах утрĕ. Часах вĕсем улахрах вырăна хĕсĕнчĕç те пăрçа хутаçĕсене шĕкĕлчеме пуçларĕç.

— Хăть те мĕнле шутла, анчах пирĕн патра çулла ытла та кĕске, — терĕ Павлов. — Пĕр гроссмейстер епле вылянине те лайăххăн тишкерсе тухаймастăн, каллех шкула каймалла. Африкăрах урăхла, унта хĕвел çинче хĕртĕнсе миçе гроссмейстер вылянине тишкерме пулать.

— Çапла, унта ачасемшĕн те çăтмах, — килĕшнĕ пек пулчĕ Леша. — Пĕр-пĕр йывăçа силле те çăварна карса çеç тăр: тутлă çимĕç тӳрех çăварна кĕрсе ӳкет.

— Эх, пурăнаççĕ те çав телейлĕ ачасем! — унтан Павлов темĕн аса илнĕ пек пулчĕ. — Итле-ха, Леша, эсĕ староста, пĕлме кирлĕ. Вĕсен çулталăкĕпех çулла тăрать пулсан хăçан шкула çӳреççĕ? Каникул та кирлĕ мар пуль?

Павлов Ильяна ачасем çурăмĕ хыçĕнче «Васкан» тесе чĕнеççĕ, мĕншĕн тесен вăл шахмат хăмипе ялан таçта васкать: е унăн Чурачăкри шкултан килнĕ ачапа вылямалла, е кӳршинчен, Фомин бригадиртан, эндшпиле куçма вĕренмелле. Калаçнă чухне те çăварĕнчен сăмахсем автоматпа пенĕ пекех сирпĕнсе тăраççĕ. Мария Ивановна мĕн çинчен те пулин ыйтать — вăл ялан чăн малтан аллине çĕклет: пуçлать вара васкаса хуравлама — ăнланса юлма та çук, анчах хурав вĕçне кирек хăçан та шахмат çинчен ăнлантарнипе вĕçлет. Çĕнтерес тесен вăйă вĕçĕнче короле ăçта лартмалла, королевăна мĕнле сыхламалла? Кунта çеç васкамасть вăл, майĕпен ăнлантарать: пурте пĕлччĕр вăл шахмат енĕпе разряд илме хатĕрленнине. Тен, учитель куншăн лайăхрах паллă лартĕ?

Халĕ те вăл Леша мĕн каласса кĕтмерĕ, хăйĕн шухăшне пĕлтерме васкарĕ:

— Ман шутпа, Африкăра шкула çӳреме те кирлĕ мар — унти ачасем килтех вĕренме пултараççĕ. Ну, питĕ каяс килет пулсан кай... — Вăл ик-виç пăрçа хутаçне пушатрĕ те çăварне ярăнтарчĕ, каллех васкаса каларĕ: — Анне ĕнер калать: «Илюш, кăмака хутрăм, унта çывăр-ха. Çĕрĕпе хĕртĕнетĕн те ӳсĕрме чарăнатăн». Ну, çывăртăм! Анчах мĕн усси? Ирхине çаруран пахчана чупса кайса килтĕм те — каллех ӳслĕк. Тăм ӳкнĕччĕ.

— Ун пек юрамасть, çăпата сырмаллаччĕ, — Павлова шелленĕ пек хушса хучĕ Леша. — Африкăра кăмака та кирлĕ мар...

Пĕр хушă чĕнмесĕр пăрçа çирĕç, унтан Африка ачисене самаях ăмсанса ларчĕç. Павлов-Васкана татах темĕн шухăшĕ кĕчĕ:

— Эсĕ, Леша, пирĕн тĕлтен иртнĕ чухне анне патне кĕрсе тух-ха. Мана хвелшер патне ертсе кайтăр. Ӳслĕк ӳпкене тивиччен мана эрнелĕх те пулин уроксенчен хăтарччăр.

— Эрнелĕх... Пит лайăх... — Леша килĕшме тесе çăварне уçнăччĕ ĕнтĕ, анчах темĕн иккĕлентерчĕ, уçăмсăррăн каларĕ: — Мĕншĕн манăн калаçмалла аннӳпе? Хăв ыйт.

— Хама аванах мар-ха...

— Сана аван мар, мана аван. Мĕнле ăнланмалла куна?

— Мĕнле? Мĕншĕн тесен, пĕрремĕшĕнчен, эсĕ — староста, Леша. Иккĕмĕшĕнчен, эсĕ яланах ачасене ырă тăвассишĕн тăрăшатăн.

Леша шухăшларĕ-шухăшларĕ те килĕшрĕ, анчах малтан çапла каларĕ:

— Эрне хушши кăмака çинчен анмастăп тесе тупа ту.

— Тупа тăватăп, — тенĕнех илтĕнчĕ Лешăна пăрçа çăвар туллин чăмланă май васкаса калаçакан Павлов. Чăнах та çынна ырă çеç тумалла. Пĕр класра вĕренекенсене — пушшех те. Упкепе чирлесе ӳксен пĕр эрне мар, пĕр уйăх çӳреймĕ шкула Павлов-Васкан. Тен, ытларах та... Илья кăххăмлата-кăххăмлата пăрçа çинине сăнарĕ-сăнарĕ те Леша çав кунах унăн амăшĕ патне кĕрсе çапла ăнлантарчĕ: ӳсĕрет Илья. Хăйĕнчен те хушса хучĕ: хытă ӳсĕрет, класра ачасене урок итлеме те чăрмантарать. Çавăнпа учитель те ăна тухтăра кăтартма хушрĕ.

Тепĕр кунне Павлова амăшĕ фельдшер пунктне ертсе кайнă. Лешĕ иккĕшне те больницăна ăсатнă. Каçхине вăл унтан таврăннă чухне Лешăна тĕл пулчĕ те хаваслăн çапла пĕлтерчĕ:

— Шкула çӳреме хушмарĕç. Мĕншĕн тесен манăн коклюш иккен. Хытă ӳсĕрттерекен, сикекен чир. Тинех шахматла выляса тăранатăп. Ялта кам шахматла выляма пĕлет, çавсене пурне те тĕрĕслесе тухатăп: хăшĕ вăйлăрах?

— Эсĕ кăмака çинчен анмастăп тесе тупа турăн-çке!

— Хăçан?

— Пăрçа çинĕ чухне.

— Йăнăш илтнĕ эсĕ, Леша. Кăмака çинчен анмастăп тесе мар, кăмака çинче çывăратăп терĕм эпĕ. Хамăн тупана пăсмастăп.

Калаç унпа çакăн хыççăн! Питĕ тĕрĕс ят панă ăна класра: «Павлов-Васкан». Ыттисем пурте сывă, ку чирлемешкĕн те васканă.

Вĕсен урамĕнче çирĕм икĕ кил. Пĕринчен теприне хăрушă хыпар вĕçсе кĕрет: Павлов-Васкан сикекен чирпе — коклюшпа чирленĕ, ыттисене те ертме пултарать.

Тепĕр кунне ачасем каçхине лапталла выляма пухăнчĕç. Павлов та шахмат хăмипе вĕсем патне пычĕ. Шахматне хӳме çумне хучĕ те ачасемпе лапталла вылясшăн пулчĕ. Ачасем ăна курчĕç те хăраса ӳкрĕç, ыткăчĕсене ăçта выртнă çавăнта хăварса чăлпар тарса пĕтрĕç. Тепĕр самантран урамра никам та юлмарĕ. Арçын ачасемпе выляма юратакан Улька çеç темĕнрен такăнчĕ те тусан çине тăсăлса ӳкрĕ, унтан чĕркуçленсе те пулин хăйсен крыльци патнелле упаленме тытăнчĕ.

— Улька, чарăн-ха упаленме, шахматла выляма вĕрентетĕп!

— Кирлĕ мар! Ан тĕкĕн мана, Илья! Крыльца алăкĕ патне çитме ирĕк пар.

— Улька, разрядлă пулсан районти хĕр ачасен ăмăртăвĕнче мала тухатăн!

— Манпа çыхланиччен шуйттансене кайса вĕрент! — хĕр ача темĕнле майпа ура çине тăркаларĕ те темĕн хушăра крыльца картлашкисене сĕртĕнмесĕр тенĕ пек шалалла ыткăнса кĕрсе алăкне шăкăрт-шакăрт! питĕрсе лартрĕ.

Ним тума аптăранă Павлов-Васкан Улькан пĕр пиччĕшĕпе те пулин шахматла выляса пăхас тесе крыльца алăкне шаккама тытăнчĕ. Анчах шалтан Улька асламăшĕн сасси илтĕнчĕ:

— Ан чăрмантарса çӳре, тасал кунтан эпĕ вĕлтĕренпе тухиччен!

Павлов урам тăрăх тăвалла пăхрĕ — ниçта пĕр ача чунĕ курăнмасть. Ниçталла çул тытма пĕлмесĕр вăл Лешăна кантăкран шаккарĕ.

— Эсĕ староста, пире ырă тăвассишĕн тăрăшатăн, — каллех хăйĕн юррине пуçларĕ вăл. — Шахматла пĕрре выляма килĕш.

— Вăхăт çук, Илья, аннепе çĕнĕ çĕр улми тултарма тĕп сакайне тасататпăр. Эсĕ коклюшунтан сывалма вĕри кăмака çине кайса вырт.

Тепĕр ирхине Илья чăн малтан кăмака çинчех пĕр вăйă пĕчченех выляса илчĕ. Амăшĕ ĕçе кайнă чухне хытарсах каларĕ:

— Кăмака çинчен аннă ан пултăр!

Анчах çывăрса тăраннă хыççăн кăмака çинче ларма шахматпа та кичем иккен. Пĕччен нумай выляймăн. Вăл шахмат хăмине хул хупппине хĕстерсе урама тухрĕ те хапхапа юнашар выртакан пĕрене çине ларчĕ. Ачасем пурте шкула кайнă, пысăккисем — ĕçе. Вăл урампа кам та пулин иртмест-ши тесе чылайччен урисемпе çĕр çинче ăнланмалла мар йĕрсем чĕркелесе ларчĕ. Унтан ку та йăлăхтарчй, Мĕн тумалла? Ăçта каймалла? Сасартăк анат енчен бригадир васкаса хăпарнине курчĕ. Петр Фомич Ильяпа яланах шӳтлесе калаçать, пушă вăхăт пур чухне унпа шахматла выляса пăхма та ӳркенмест.

— Петр Фомич, ырă кун пултăр! — шахмат хăмине çĕклесе бригадира аякранах сывлăх сунчĕ Илья.

Бригадир урам варринчи çултан пăрăнса Павлов патнелле утма тытăнчĕ. Арçын ача шахмат фигурисене васкасах хăма çине вырнаçтарма пуçларĕ.

— Эсĕ мĕншĕн шкулта мар? — кăмăлсăррăн ыйтрĕ бригадир.

— Коклюш манăн, шкула çӳреме хушман, — терĕ Илья.

— Апла тăк, санăн килтен тухма юрамасть.

— Шахматла вылямасăр пурăнаймастăп эпĕ, Петр Фомич.

— Чăтас пулать сываличчен.

— Паян юлашки хут вылятпăр.

— Паян васкатăп, хăвăртрах киле кĕр.

— Пĕрре çеç, Петр Фомич, — йăлăнса ыйтрĕ Илья.

— Каларăм вĕт — сывалсан çеç. Итлемесен аннӳне калатăп, ахаль те вăл сан сывлăхушăн питĕ пăшăрханать, — бригадир урăх тăмарĕ, хăйĕн çулĕпе малалла васкарĕ.

Кăнтăрла иртсен шкултан таврăнакан Улька вĕсен тĕлĕпе иртсе кайрĕ. Илья ун патне чупса тухса ĕнерхишĕн каçару ыйтасшăнччĕ, анчах ĕлкĕреймерĕ, хĕр ача куçран çухалма та ĕлкĕрчĕ. Ачасем уроксем туса пĕтерсен каллех урама тухма тытăнчĕç. Илья вĕсемпе вылянă чухне хăй чирлеменни, больницăра тухтăр умĕнче юриех хыттăн, пĕр чарăнмасăр ӳсĕрни çинчен каласа парасшăнччĕ, анчах ачасем каллех ăна курсан ĕнерхи пек самантрах тарса пытанчĕç.

Тепĕр хут Леша патне кайма тиврĕ. Кантăка шаккасанах унăн сăнĕ курăнчĕ.

— Уç-ха чӳречӳне, сăмах каламалли пур! — тесе кăшкăрчĕ Павлов.

Леша кантăка уçса пуçне тулалла кăларчĕ. Павловăн тӳрех, ĕçĕ пирки сăмах пуçаричченех, ăна тав тăвас килчĕ. Чăнахах ырă ача вĕсен класĕн старости. Ыттисем унран иккĕмĕш кун тарса пытанаççĕ, вăл нимĕн иккĕленмесĕрех чӳречине уçать.

— Сывалтăн та-и? — ыйтрĕ Леша уншăн хавасланса.

— Чирлемен эпĕ.

— Эсĕ, Илья, ерипентерех калаç-ха, унсăрăн каллех йăнăш илтĕп. Хыпалансан тӳрех кантăка хупатăп. Тепре кала-ха, мĕн терĕн халь çеç?

— Чирлемен терĕм.

— Улталарăн апла тăк?

— Улталарăм, çавăнпа сан пата килтĕм. Шахматла ытларах выляс терĕм те, ăçта унта... Кичем, Леша, кăмака çинче ларма. Ыранах шкула пыратăп. Шахматла выляма пăрахатăп, çав-çавах манпа никам та вăхăт ирттересшĕн мар.

— Ан васка ун пек шутлама, кам ăмăртать шкулшăн районти ăмăртура?

— Леша, ултава пытарса хăварма май çук. Мĕн тăвас? Шутлатăп та, Мария Ивановнăна каласа кăтартмах тивет.

Леша туять, чирленĕ пек юри хăтланнăшăн хăйĕн айăпне ăнланнă Павлов, анчах çавна класра пĕлтерме çăмăл мар ăна. Васкамасăр калаçма та йывăр пулас, çăварĕнчен çăра çакса янă пекех туять пулмалла.

— Тĕрĕс шутлатăн, Илья — каламаллах. Анчах эсĕ ан васка-ха, иксĕмĕр калаçса пĕтериччен, тархасшăн, чăтсам.

— Ман пĕр ыйту пур-ха, Леша. Эсĕ староста, санран нумай килет... Çынсене те ырă тума тăрăшатăн. Эпĕ те çын шутнех кĕретĕп вĕт?

— Кĕретĕн.

— Эпĕ тухтăр умĕнче юри ӳсĕрсе чирлĕ пек кăтартнине шарламасăр чăтаятăн-и?

Леша Павлов-Васкана тимлесе пăхрĕ: ултав мĕнне хальхинче чунтанах чухлать пек туйăнать. Пулăшма ыйтакана пулăшусăр хăварма юрамасть.

— Урăх апла хăтланмастăп тесе сăмах пар. Вара — илтмен эпĕ санăн «чирӳ» çинчен.

— Сăмах паратăп, — Илья çăмăллăн сывласа ячĕ, сăнĕ самантрах улшăнчĕ, çурăмĕ хыçĕнчен шахмат хăми кăларчĕ, Лешăна аялтан çӳлелле йăлăнса пăхрĕ. — Пачах выляма чарăниччен атя пĕрре юлашки хут выляса илетпĕр.

— Вăхăт çук манăн, Илья. Кам сăмах пачĕ халĕ кăна? Эсĕ мар-им? Тепĕр хут кăмака çине улăхса ларас килет-и? Юлашки хут выляма та сĕнместĕп. Разряд пирки кам ялан калаçатчĕ? Ăмăртăва малаллах хатĕрленмелле. Уроксем çинчен те манмалла мар.

Илья Мария Ивановнăпа мĕнле калаçнине пĕлмест Леша, анчах çавăн хыççăн вăл чăнах та пĕр-ик эрне шахматла выляни курăнмарĕ. Унтан каллех Павлов хăйпе пĕрле шахмат хăми, шахмачĕсене кĕсйине чиксе çӳреме тытăнчĕ. Ачасем Павлов çĕрле те шахмат хăмипе ыталанса çывăрать теме пуçларĕç. Çапах та чи тĕлĕнмелли ку мар, Илья васкаса калаçма чарăнни пулчĕ. «Павлов-Васкан» тени те сайрарах та сайрарах илтĕнме тытăнчĕ. Уроксенче те вăл учитель ыйту панă-паманах аллине çĕклеме пăрахрĕ. Шахмачĕ çинчен кăна манаймасть — таçтан паллă шахматистсен вăййисене çырса кăтартнă хулăн кĕнеке тупнă та çавăн тăрăх районти ăмăртăва тăрăшсах хатĕрленет. «Кăçал разряд илмеллех», — тет вăл. Çав хушăрах класс ĕçĕсене те хутшăнать. Микулсене пулăшма та килчĕ. Ӳсĕрмест халĕ. Ку хăй Павловпа пулса иртнĕ тепĕр мыскара. Пĕррехинче унăн хулăн кĕнекине класра тахăшĕ вăрттăн тытса пăхнă та хуплашки çине мĕн çырнинчен тĕлĕнсе куçне чарсах пăрахнă: «Павлов Ильяна... çав шкулти çав класра вĕренекене... «Пионерская правда» хаçатăн шахмат ăмăртăвне хутшăннăшăн...» Тĕп редакторĕ алă пуснă, пичет çапнă... Число лартнă... Ыттисем курма ĕлкĕреймеççĕ, Илья тултан кĕрет. Хăйĕнчен ыйтма лайăх мар, кĕнекине вăрттăн пăхнăшăн хытах çилленме пултарать, çилленсен вăл мĕн калаçнине пушшех ăнланма çук — çутăлтарса ярасран çеç хăтăлма тăрăш. Ачасем çавăнпа почтальонпа калаçса пăхма шутлаççĕ: килнĕ-и Павлов патне Мускавран кĕнеке е çук? «Килчĕ, — тет почтальон, — эпĕ ун патне кĕнеке евĕр посылка пама кайсан амăшĕ ăна вĕри кăмака çине улăхтарса вырттарнăччĕ... Посылка ăçтан килни çинчен пĕлтертĕм те, кăмака çинчен тӳрех урайне сикрĕ». Каярахпа Леша та вăлткаласа пĕлчĕ: тĕрĕс-и е тĕрĕс мар? «Тĕрĕс, — терĕ Илья, — эсĕ тата Мария Ивановна мана шаннăшăн пĕр ырă ĕç тăвас килчĕ. Хаçатра ун чухне шăпах шахмат задачисене шутлас енĕпе ăмăрту пыратчĕ. Улттăшĕнчен виççĕшне тĕрĕс шутланă эпĕ. Янă вара кĕнеке».

— Мĕншĕн никама та пĕлтермерĕн? — ыйтрĕ Леша. Вăл Илья шахматла выляма чарăннă тесе шутланă, Павлов вара килтен ниçта тухмасăр хаçат задачисемпе тăрмашнă.

— Амăртăва хутшăнса разряд иличчен никама та каламастăп, — терĕ Илья. — Эсĕ те ан шарла, Леша.

— Юрать.

...Эртиван та шахматла лайăх вылять иккен. Вĕсем курăк çине тăсăлса выртса «çапăçнă» вăхăтра Литюк аппа çĕнĕ кăмака хутса ячĕ. Малтан вуттине нумай хумарĕ — тӳрех вăйлăн çунтарма юрамасть. Мăрьерен тĕтĕм тухса тӳпере сарăлнине сăнаса пурте: «Ур-ра!»— кăшкăрса ячĕç.

Ара, савăнма сăлтавĕ пур: кăмака тунă çĕрте кашнин тупи пур-çке. Пурхил мучи сĕннĕ пек кăмакана пĕрре самаях вăйлăн çунтарса пăхрĕç — йĕркеллех вăл, хытă хĕрет, тĕтĕмĕ пӳрте кăмака анинчен те, юшкăпа хăрăм шăтăкĕсем тĕлĕнчен те тухмасть.

— Микул ӳссе çитсе çĕнĕ çурт лартиччен чиперех ларать ку кăмака, — терĕ Пурхил мучи чĕлĕмне кăмăллăн паклаттарса.

Улькапа Натали пахчаран пысăк тирĕкпе паранкă çĕклесе килчĕç, вĕсене кĕл ăшĕнчен кăларса тасатма Эртиван (шахмат вăййинче ăна Илья çĕнтерчĕ) пулăшрĕ. Ачасем пӳртрен çĕклесе тухнă сĕтел хушшине вырнаçрĕç. Сĕтел çинех кашăксем тухса выртрĕç, кăмака тунă ятпа Улька чĕрес тулли çĕклесе килнĕ турăха тепĕр тирĕке пушатрĕ.

Епле тутлă иккен ĕçленĕ хыççăн уçă сывлăшра çĕр улми çиме! Литюк аппапа Пурхил мучи малтан çуллахи лаçра пăртак иккĕшех калаçса ларчĕç, унтан вĕсем те ачасем патне тухрĕç. Пурхил мучи те лайăх кăмакашăн хĕпĕртенĕ, Литюк аппа кăмăлласа хăналанăран пичĕ хĕрелнĕ...

Апатланнă хыççăн хĕр ачасем сĕтел тасатса çунă хушăра ыттисем Лешăн детекторлă радиоприемникне черетленсе тата тĕлĕнсе итлерĕç. Пĕрлешсе пысăк ĕç туни ачасене пĕр-пĕринпе малтанхинчен те хытăрах çывăхлатрĕ.

Вăхăт сисĕнмесĕрех шăвать.

— Манăн киле каймалла, анне кĕтсе ывăнсах çитрĕ пулĕ, — терĕ Натали, пахчара та, кил картинче те Улькапа танах тăрмашнăскер.

   Натали киле кайма хатĕрленчĕ.

— Ăсатса яратпăр, — терĕ Улька хĕр ачапа пĕрлех пуçтарăнма тытăнса. — Эсĕ, Эртиван, пыратăн-и?

— Эпĕ юлмастăп, — терĕ арçын ача.

Натали юлташĕ патне çĕр каçма сумкине кĕнекесем чиксех килнĕ. Улька çав сумкăна Лешăна тыттарчĕ.

— Ме, çул çинче çухатса ан хăвар!

— Эпĕ хамах! — Натали те сумка çаккинчен çавăрса тытрĕ.

— Хăшĕ хăшне çĕнтерет, çавна палăртасшăн-и эсир? — Улька Эртиванова кулкаласа пăхрĕ. — Эпĕ Эртивана нихçан та çĕнтерес çук...

Леша куçĕсем Натали куçĕсемпе тĕл пулчĕç. Хирĕçлени сисĕнмест куçĕсене ĕненес пулсан... Сумкине те вăл ячĕшĕн çеç тытса хăйĕн еннелле туртрĕ пулас. Çапах та аллине вĕçертиччен çапла ыйтрĕ:

— Пушă вăхăчĕ тупăнать-ши?

— Тупăнать! — тинех хăюлланса сумкăна хытăрах туртрĕ Леша.

Натали сумкине аллинчен вĕçертрĕ, унтан çапла сĕнчĕ:

— Ял урамĕ тăрăх утса çӳриччен атьăр пахча витĕр тӳрех пирĕн ял енне тухатпăр. Унтан эпĕ хамах сукмакпа каятăп. Микул, юрать-и? Таптамастпăр эпир...

— Чипер калаç-ха, Натали! — кӳршĕ ял хĕр ачине Литюк аппа та килĕштерчĕ, ятне те пĕлчĕ. — Тухăрах ара, пирĕн таптамалли нимĕн те çук. Аннӳне ман ятпа тав сăмахĕ кала. Микул, юлташусене çул кăтартса яр!

— Микул манпа малтан шахматла вылять, унтан эпир иксĕмĕр кил картине кирпĕч ванчăкĕсенчен тасататпăр, — таса картишне пăхса çаврăнчĕ Павлов. — Эсир, Литюк аппа, ан пăшăрханăр, çулне вĕсем лайăх пĕлеççĕ.

— Илья тĕрĕсех калать, — терĕ Леша.

Пахча хыçĕнче клевер сарăлса выртать. Авăн уйăхĕ пулсан та çанталăк тӳлек, ăшă. Хĕвел анман-ха, анăçалла сулăннă çеç. Тӳпе кăвак. Çур кун ытла тĕттĕмрех çĕрте тусанлă сывлăша çăтса тăрмашнă хыççăн клевер уйĕнче çăтмах евĕрлех туйăнчĕ Лешăна: таса сывлăша пĕр вĕçĕмсĕр кăкăр туллин çăтас тата çакăнтах, пахча витĕр тухса утма чарăннă тĕлтех, симĕс клевер çине месерле ӳксе алăсене икĕ еннелле çунат пек сарса выртас килет. Унăн шухăшне пĕлнĕ пекех Натали кĕрхи хĕвеле пысăк хура куçĕпе сăнаса илчĕ те кĕтмен çĕртен çапла сĕнчĕ:

— Вăхăт пур, васкамăпăр... Туятăр-и, кĕркунне çитнĕ пулсан та клевер уйĕнче тутлă, пылак сывлăш тăрать. Ларатпăр-и кăштах? Манăн сумкăра шăпах математика тетрачĕ пур. Эпĕ шкулта Эртиванов çырса кăтартнă шутлавсенчен Паскаль виçкĕтеслĕхĕ мĕнле çуралма пултарнине ăнлантăм... Кăтартас-и?

— Эсĕ, Натали, Паскаль виçкĕтеслĕхне тĕлĕкре те курмастăн-и? Паян çапах та канмалли кун, — Улька тутине тăснă пек турĕ, анчах арçын ачасем иккĕшĕ те самантрах хăлхисене тăратнине курчĕ те сассине улăштарчĕ: — Çĕркаç урамран кĕрсен сĕтел хушшинче тимлесе лартăн, çавăн чухне шутларăн-и?

— Çавăн чухне...

— Пĕр сăмах та шарламарăн та мана...

— Каласшăнччĕ те... Анчах асту-ха, кам çинчен хĕрӳлленсех калаçаттăн эсĕ. Чăрмантарас темерĕм вара...

Улька клевер çулçи çинчен тытнă кăпшанкăна каялла ярса Наталие итлеме хатĕрленнĕ Эртивана хальхинче вăрттăн пăхса илчĕ те хăех ыйтрĕ:

— Пăхатпăр-и, ачасем?

— Паллах, пăхатпăр! — Леша хăй йăтса килнĕ хĕр ача сумкине уçрĕ те ăна умĕнче çаплипех тытса тăчĕ. Натали тетрадьне илме сумки патнелле пуçне пĕкрĕ, унăн çамки çинелле усăннă сарă çӳç пайăркисем унпа пĕр вăхăтрах пуçне пĕшкĕртнĕ Лешăн çамкине, пит çăмартийĕсене сĕртĕнсе кăтăклантарчĕç... Çавна хĕр ача та сисрĕ, иккĕшĕн те пичĕсем харăсах пĕçерсе кайрĕç, кăкăрĕсенче темĕн хускалса илчĕ... Анчах пĕр-пĕрне те, Улькапа Эртивана та нимĕн те палăртмарĕç. Леша сумкăна çеç сарлакарах уçрĕ, Натали унăн ăшĕнчен хăвăрт кăна хулăн тетрадь туртса кăларчĕ, çăтăлт-çăтăлт уçса кирлĕ вырăна тупрĕ те ачасене саркаласа кăтартрĕ. Унтан тин васкамасăр ăнлантарма тытăнчĕ:

— Малтан нульсене шахмат йĕркипе вырнаçтарса

тунă вĕçĕсĕр таблицăна пăхса тухăпăр;

[image: 3-мĕш ӳкерчĕк]

   Эртиванпа Улька сукмакпа анаталла утнине Наталипе Леша малтан пĕр-пĕрне сăмах чĕнмесĕр сăнаса ларчĕç. Унтан те тунсăх пусрĕ вĕсене, те кĕтмен çĕртен пахча хыçĕнчи клевер уйĕнчи таса сывлăшра иккĕшĕ çеç юлни вăтантарса ячĕ, — иккĕшĕ те тĕмеске çинчен пĕр вăхăтра сиксе тăчĕç. Натали геометри кĕнекипе тетрачĕсене васкасах сумкине тирпейлесе чикрĕ, пӳрнипе тĕллесе арçын ача аллинчи хут листине кăтартрĕ.

— Ку хутне хăвăнтах хăваратăн пуль?

— Çавăн пек задачăна шутларăмăр та... Кружокра малалла ĕçлеме кирлĕ пулать, хамрах юлтăр... Е сана та кирлĕ-и?

— Эпĕ унсăрăнах аптрамастăп. Укерчĕкне Эртиванпа пĕрлех ӳкертĕм. Таблицине эсĕ епле йĕркеленине асра хăвартăм. Ун чухнех каларăм-çке иксĕмĕр те пĕрешкелех шухăшлатпăр тесе...

Эртиванпа пĕрле чухне Леша хĕр ачасенчен именмест, вăл Улькапа кайрĕ те — темĕнле тытмалла унăн хăйне Наталипе? Паçăр сумкине вăйпа тенĕ пекех туртса илнĕччĕ, иккĕшĕ çеç юлнă хыççăн халĕ мĕн тумалла?

Леша анăçалла тинкерсе пăхрĕ — хĕвел часах анса çухалать. Сăмах хушмасăр нумаях тăраймăн. Çавăнпа — вăт телей! — вăл сасартăк шăлавар кĕсйинчи детекторлă радиоприемникĕ çинчен аса илех кайрĕ.

— Паçăр Паскаль виçкĕтеслĕхĕпе пăтрантăмăр та, радиоприемник çинчен те маннă... — иккĕшĕ çеç чухне хĕр ачана ятпа чĕнмешкĕн те именет Леша, хушамачĕпе — аван мар пек туйăнать. Çапах та ку хутĕнче пĕтĕм хăюлăхне пухрĕ те ятранах чĕнме шутларĕ:

— Натали, радио итлесе пăхмастăн-и?

— Юрать-и вара? — савăнса ыйтрĕ хĕр ача.

— Юрамасăр! Эпĕ ăна итлеме тунă вĕт, ячĕшĕн чиксе çӳреме мар! — вăл пĕр кĕсйинчен приемникне, тепринчен хăлха çаврашкисем туртса кăларчĕ те хыпалансах эфирти сасăсене шырама тытăнчĕ.

— Шупашкар калаçса пĕтернĕ.

— Эпĕ паçăрах ыйтасшăнччĕ санран, анчах радиоприемникне нумай ĕçлеттерме юрамасть пулĕ терĕм. Ара, паян пĕрре итлерĕмĕр те...

— Юра-ать! Темĕн чухлех ĕçлет вăл! — Леша Мускав радиостанцийĕн хумĕсене тытрĕ те хăлха çаврашкисене хăйĕнчен вĕçертсе йăпăр-япăр сарă çӳçлĕ хĕр ачан хăлхисене тăхăнтартрĕ. Пӳрнисемпе сĕртĕннĕрен унăн çӳç пĕрчисем вĕсене те кăтăклантарчĕç. — Мускав! Юрий Левитан калаçрĕ! Пĕр тăван Федоровăсем юрлаççĕ халь.

— Ай-яй, епле чаплă шăрантараççĕ! Мĕнле лайăх илтĕнет! — терĕ пĕчĕк ача пек хĕпĕртесе Натали. — Пурте пĕр çемьеренех-и?

— Вун пĕрĕн вĕсем, пĕр çемьерен. Тĕлĕнмелле паллах, — терĕ Леша.

— Ку концерта итлесех пĕтерес килет. Ирĕк паратăн-и?

— Итле, кам чарать сана?

— Киле васкамастăн-и?

— Ниçта та васкамастăп.

— Манăн васкамалла-ха... Анне хăех ирĕк пачĕ-ха та нимене пыма, çапах та çухатрĕ ĕнтĕ мана. Тĕттĕмленет часах... Урама та, тăкăрлăка та темиçе те тухса пăхрĕ пулĕ. Ак пĕтет те пулас концерчĕ... Ну, вăйлă-ă! Мускав мĕнле инçетре кунтан, çав-çавах çывăхра пекех илтĕнет. Тавтапуç итлеттернĕшĕн. Ну, ăстаçă та иккен эсĕ, мĕнле кăткăс япала тунă! Аллу халех кирек мĕнле ĕçе те çыпăçать пулас санăн. Кирпĕч те мĕн чухлĕ çапнă!

— Уркенмесен темĕн те тума пулать.

Натали детекторлă радиоприемникăн хăлха çаврашкисене Лешăна тавăрса пачĕ те сумкине çавăрса тытрĕ.

— Ну, чуптарам!

— Чим-ха, сумкуна эпĕ йăтса пыратăп, — приемникпа аппаланнă май хăй сисмесĕрех персе ячĕ Леша, именесси пирки шухăшлама та ĕлкĕреймерĕ. Çапла каларĕ те пĕтĕм кĕлеткине тӳрех çăмăл пулса кайре.

— Эпĕ утмастăп, клевер уйĕ урлă чупса хамăр пахча тĕлне тухатăп! — терĕ Натали.

— Эпĕ те! — çийĕнчех хушса хучĕ Леша.

— Сана юрамасть!

— Мĕншĕн?

— Эсĕ ют ял ачи!

— Пултăрин!

— Пирĕн ял ачисем курсан мĕн тейĕç? Каçчен иккĕн çӳреççĕ тесе тӳрех кулма тытăнаççĕ.

Кун пеккине Леша çапах та илтме шутламанччĕ-ха, çавăнпа хĕр ачапа килĕшес килмерĕ.

— Юлташлă тейĕç. Япăх-им апла калани?

— Юлташлă? Кулас текен çын юлташ сăмахра та хăйне кирлине тупать. Паçăр эпир тăваттăнччĕ, халĕ иккĕн çеç... Каç пулса килет, эпир вара сирĕн ял пахчисен хыçĕнче тăратпăр. Сана юрĕ-ха, эсĕ Синерĕнченех, эпĕ пачах урăх ялтан-çке. Мĕн шухăшпа ют çĕрте çапкаланса çӳрет ку хĕр ача тесе шутлама кам чарать çынна? Тĕрĕссипе, хам та çавăн пекех шутланă пулăттăм... Çук, Леша, юлах эсĕ, пĕчченех каятăп эпĕ! Лайăх çит хăвăрăн киле.

— Хирĕç эпĕ, илтетĕн-и! — майĕпентерех харсăрланса пычĕ арçын ача. — Епле пĕччен уйăрса ярас-ха ман сана? Шутла-ха, арçын ача пĕччен тăрса юлать, хĕр ача пĕчченех уй урлă утать... Ялан çӳреместпĕр-çке апла, кĕçĕр çеç... Пар-ха сумкуна, юлмастăп эпĕ санрай!

— Каймастăп эпĕ санпа, — арçын ача аллинчен каялла туртса илчĕ сумкине Натали. — Мĕн, куласшăн-и манран? Ахаль те чун вырăнта мар — мĕнле пырса кĕрес-ха яла? Анне мĕн калĕ? Кӳршĕсем? Шутла-ха, миçере эпир?

— Вун виççĕре...

— Вун виççĕре çеç çав... Вун пиллĕкре те, вун улттăра та мар... Юрамасть пире иккĕн çӳреме!.. Нумай калаçрăмăр, урăх тăрас мар.

Натали арçын ачана юлашки хут куçĕнчен тилмĕрнĕ пек пăхса илчĕ те çурăмĕпе вăрт! çаврăнса клевер çийĕн хăйсен ялĕ еннелле чупрĕ.

— Натали-и! — тинех хĕр ачана ятĕнченех кăшкăрса чĕнчĕ Леша. — Лайăх çит!

Те илтрĕ хĕр ача вăл кăшкăрнине, те илтменçи пулчĕ — чупма та чарăнмарĕ, ун еннелле те урăх çаврăнса пăхмарĕ. Леша унăн сарă çивĕчĕпе сумки мĕнле мĕлтлетсе пынине чылайччен вырăнтан хускалмасăр пăхса тăчĕ, унăн кĕлетки пĕр пахчаналла кĕрсе çухалсан тин Эртиванпа Улька утнă сукмакпа анаталла çул тытрĕ. Лăпланаймарĕ-ха вăл, пуçĕнче тĕрлĕ шухăшсем пăтранаççĕ: унпа туслашма мар, юлташлă та пуласшăн мар пулас Натали... Эртивана пĕтĕмпе итлеме юрамасть, виçĕ çул аслăскер хĕр ачасем çинчен те урăхларах шухăшлать ĕнтĕ вăл. Тен, тĕрĕсех калать Натали иккĕн çӳреме иртерех тесе... Вун виççĕре çеç тет-ха та... Тĕрĕсех шутлать, тепĕр тесен. Вара пачах калаçмасть-ши малашне унпа? Юнашар та уттармĕ-ши? Ялне те кĕртмест-ха тата. Çав териех хаяр ачасем пурăнаççĕ-ши ĕнтĕ вĕсен урамĕнче? Шкула çӳрекеннисем апла туйăнмаççĕ. Хăш-пĕр чухне тавлашкаласа та, тытăçкаласа та илеççĕ — пулкалать ун пекки ачасен, анчах каллех мирлешеççĕ, каллех чиперех калаçаççĕ. Леша ун пеккисемпе хутшăнсах каймасть, ачисем те унпа çыхланасшăнах мар. Çавна Натали те курать-çке. Курать, çапах та клевер уйĕ урлă пĕчченех чупать.

Леша паян вăл Улькапа пĕрле Микулсен пахчинче паранкă пĕçернине, унпа кайран кил карти варрине кăларса лартнă сĕтел хушшинче вĕсене хăналанине аса илчĕ те сивĕне пуçланă чунĕ çĕнĕрен ăшăнчĕ. Мĕнлерех хĕпĕртесе итлерĕ Натали унăн детекторлă радиоприемникĕпе Мускав калаçнине! Мĕнлерех ăшшăн пăхрĕ ун çине çавăн хыççăн! Тен... çиелтен çеç çапла кăтартать Натали хăйне? Ăшĕнче вара урăхла шутлать. Ăна пачах кăмăлламасть. Калаçас та килмест-и, тен, унпа? Ахальтен пĕччен тăратса хăвармарĕ пуль ăна пахча хыçĕнче? Эртиванпа Улька мĕнле туслăн шăкăлтатса анса кайрĕç сукмакпа ял пуçнелле! Леш енче те анкартисем хыçĕпех Улькасен пахчи патне улăхатпăр терĕç. Ку вара Лешăна сумкине йăттарса вунă утăм та юнашар уттармарĕ. Мĕнле ăнланмалла куна? Никам та çук вĕт таврара... Вунă утăм юнашар утнине кам куратчĕ?.. Унпа мар, Паскаль виçкĕтеслĕхĕпе ытларах интересленет пулĕ вăл. Ухмахсем мар-и тепĕр арçын ачасем? Хĕр ачасем хăйсене çапларах тытнине кураççĕ, çапах та курмăш пулаççĕ. Çавсен шутне вăл та кĕрет ĕнтĕ. Ну, тăмсай та иккен вăл, Эртиван хыççăн кайса Натали патне çыру та çырасшăнччĕ вĕт-ха. Юрать-ха тăхтанă, унăн çырăвне вуласа кулатчĕ çеç çав хĕр ача. Вăл хирĕç хуравласса, унăн çырăвне никама та кăтартмасăр вăрттăн вулама ĕмĕтленетчĕ Леша — кăлăхах! Пĕлни пĕлменнинчен лайăхрах, çук çунатпа автанла çунат çапса çӳреймĕн. Юлташланма хирĕç хĕр ачана вăйпа юлташ тăваймăн...

Çавăн пек шухăшсемпе пăтранса Леша ял пуçне çитнине те асăрхаман. Унта колхоз типĕ вырăн тесе силос шăтăкĕсем алттарчĕ. Темиçе шăтăкне кукурус çулса тултарчĕç, икĕ-виçĕ шăтăкĕнче силос, выльăх кăшманĕ хĕл каçарма хатĕрленеççĕ. Арçын ача хăйĕн çулне пăртак та пулин кĕскетес шутпа ялалла çаврăнса кĕрекен сукмакран пăрăнчĕ те силос шăтăкĕ патнелле каякан урапа çулĕ çине тухрĕ, хайхи шăтăксем хушшипе те кăшт çеç палăракан çын йĕрĕсем пуррине асăрхаса çавăнтан утма шутларĕ. Выльăх кăшманĕ кăларман-ха, çавăнпа шăтăкĕсене витмелли тăпри те хĕрри-пех купаланса выртать. Леша çав тăпра купи çийĕн темиçе утăм тума çеç ĕлкĕрчĕ, пуçĕнче урăх шухăшсем кĕшĕлтетнĕрен тимлĕхне çухатрĕ-ши, — шăтăк хĕрринерех ярса пусрĕ те, урисем сасартăк шуçса кайрĕç, ӳкес мар тесе вăл кĕлеткипе вылянса илчĕ, çапах та тăпра çинелле тӳнчĕ, унăн йывăрăшĕпе тăприйĕ вырăнтан хускалса хайхи аялалла шуçса анчĕ. Леша аллисене сарса ячĕ, унтан тытма хăтланчĕ, кунтан — анчах нимĕнрен те çакланаймарĕ, тепĕр самантран вăл шăтăк тĕпне анса выртрĕ. Тӳрех сиксе тăчĕ вăл, меллĕ ӳксе шуса аннăран алли-урине те ыраттармарĕ. Çӳлелле пăхсан шикленнĕ пек пулчĕ: силос шăтăкĕн тарăнăшĕ пилĕк метртан та кая мар, стенисем яка, ниç-та пĕр картлашка курăнмасть. Пусмасăр çӳле ниепле те хăпараймăн. Епле пулса тухрĕ-ха капла? Мĕнле майпа кирлĕ мар çĕре пусрĕ? Мĕншĕн унăн урапа çулĕпе мар, силос шăтăкĕсен хушшипе утас килчĕ? Тӳрĕ каяс текенĕн сахалтан та виçĕ çухрăм ытларах утма тивет тенине илтнĕ вăл Семен Андрейчран. Тĕрĕсех калать иккен вĕсен кӳрши, ватă çын сăмахĕ — ăслă сăмах. Виçĕ çухрăм усăсăр утни тарама-ха, ун вырăнне силос шăтăкне лекни ырă япалах мар. Çитменнине, хăçан-ха тата? Сарă çӳçлĕ хĕр ачапа юнашар клевер уйĕн тутлă сывлăшне кăкăр туллин сывласа утас чухне! Леша хăйĕн хыçĕнче темĕнле сасă илтрĕ, çаврăнса пăхрĕ те çĕр шапине курах кайрĕ. Вăл, симĕс тĕслĕскер, чармак куçĕсемпе кĕтмен хăнана тăрăнчĕ. «Мĕн шутлать-ши?» — мĕлтлетрĕ Леша пуçĕнче. Унтан шапа çăварĕнчен çӳлерех ӳтне хăмпă пек хăпартса илчĕ те, каялла çаврăнса шăтăкăн тепĕр енчи стени еннелле темиçе сикрĕ, унтан каллех арçын ачана сăнама тытăнчĕ.

«Çапах та пĕччен мар», — çĕнĕ шухăш вĕлтлетрĕ арçын ачан. Ăçтан йĕлĕн, тен, иккĕшĕнех çĕр каçма тивĕ çак шăтăк тĕпĕнче? Кам та пулин пулăшмасăр кунтан тухасси пирки ĕмĕтленмелли те çук. Çыннисем каç еннелле ку тĕлтен иртсех çӳремеççĕ. Леша тепре çӳлелле пăхрĕ: тĕттĕмленет, шăтăк çăварĕ ют тĕнчерен лекнĕ улăпла чĕрчунăн сарлака çăварĕ пек курăнать. Шăпах çавнашкал чĕрчун — акула та, крокодил та мар — пĕрремĕш хут тĕл пулнă юмахри пек фантастикăлла чĕрчун ăна хыпса янă хыççăн унăн çăткăн хырăмĕнче тăнă пек туять вăл. Çапах та лайăх япала та курчĕ Леша: юнашарти шăтăка кукурус вакласа тултарнă чухне тахăшĕ ку шăтăка те юри, те асăрхамасăр темиçе сенĕк кукурус ывăтнă пулас — шăтăкăн тепĕр енче, ăна çилленсе сăнакан шапа çывăхĕнче, типе пуçланă кукурус хутăшĕ мăкăрăлса выртать. Арçын ача ун çине ларчĕ: çемçе, лайăх. Симĕс шапа унран аяккарах сикре. Шăтăк тыткăнĕнчен хăтăлаймасан çак кукурус хутăшĕ çинчех çĕр каçма тивĕ. Шапине, ун çине хăпарса ан лартăр тесен, урисенчен тытса çӳлелле те пеме пулать. Леша пăртак лăпланса паянхи куна иртен пуçласа хăй çак шăтăка сикнĕ таранах аса илме тытăнчĕ. Питĕ усăллă иртрĕ паянхи кун: Микула кăмака купалама пулăшрĕç, Паскаль виçкĕтеслĕхĕн задачисене шутларĕç, Наталипе иккĕшĕ детекторлă радиоприемникпа Мускав калаçни-не итлерĕç... Радио кунта та итлеме пулать-ха, анчах çав вăхăтра çӳлти сасăсене илтмесĕр юласран шикленмелле. Тен, çапах та кам та пулин килсе лекĕ ялăн ку енне? Кăшкăрса пулăшу ыйтсан çăлакан та тупăнĕ-и, тен? Леша кĕлеткипе пăчăртанса ларса çӳлти сасăсене итлеме пуçларĕ. Нумаях мар кĕçĕрхи ялта сасăсем: таçта аякра, ял варринче пулас, вăкăр темиçе хут мĕкĕрчĕ. Кĕçех Синерĕн тухăç енче трактор кĕрлеме тытăнчĕ — халĕ çĕрле те кĕрхи суха тăваççĕ. Унтан пĕр вăхăт тавра шăпах тăчĕ. Сасартăк шăтăк çывăхĕнчех хĕр ача сассисем илтĕнчĕç. Леша хăйĕн ятне илтсе хăлхисене чăнках тăратрĕ. Сассисенчен камсем иккенне те палларĕ: Хысайкина Света тата унпа кӳршĕлле пурăнакан, çиччĕмĕш класра вĕренекен Шамалакова Маша. Ăçта кайнă вĕсем, ăçтан таврăнаççĕ — Леша хĕр ачасен калаçăвĕнчен ăнланаймарĕ, анчах вĕсем мĕн çинчен калаçни аванах илтĕнет. Темĕншĕн силос шăтăкĕсем патĕнчех чарăннă, кунта та Хысайкина ытларах сӳпĕлтетет.

Света. Эй, чи интереслине калаймарăм-ха сана, Маша! Мĕн пулса иртнĕ паян пирĕн класс ачисемпе!

Маша. Мĕн?

Света. Каласан тĕлĕннипе силос шăтăкнелле тайăлса ан кай.

Маша. Унашкалах ан хăрат-ха, кала часрах.

Света. Ерофеев Микулсем патĕнче кăмака нимине туса ирттернĕ пирĕн ачасем. Вăл темĕнех мар-ха, туччăр. Анчах хамăр ял ачисемпе çеç çырлахман, юнашартан Наталие чĕннĕ!

Маша. Ан тыттар-ха! Юри каламастăн-и? Мĕншĕн ăна та чĕннĕ?

Света. Çавна та пĕлместĕн-и? Пирĕн класс старости Красков юратса пăрахнă вĕт ăна! Савнине пĕр кун курмасăр та чăтаймасть ĕнтĕ, çавăнпа чĕннĕ.

Маша. Няталийĕ те юратать апла, юратмасан — килмест.

Света. Лешăшăн вăл вилсех каять теççĕ, мĕн тупнă çав лӳппер арăслан çумĕнче? Эпĕ унпа вăйпа калаçтарсан та хама пилĕкрен тыттарас çук...

Маша. Аплах ан хурла-ха Лешăна. Нихăш енчен те лӳппер мар вăл. Ун пек ача манпа калаçсан нихçан та ăна хам çумран тĕртсе ярас çук.

Света. Сана, Маша, тепĕр чухне ăнланма та йывăр. Вĕсем пекех пахча хыçĕнче чуптуса тăма та хатĕр-и?

Маша. Юратсан чуптунăшăн мĕн пулать вара?

Света. Туту хĕррисем шыçăнса каяççĕ. Миçере эсĕ халĕ? Вун тăваттăра-и? Вун тăваттăра! Вуннăмĕш класа çитиччен пĕтĕм туту кĕсенленсе каять, ухмах.

Маша. Мĕншĕн вĕсене унашкалах кураймасăр калаçатăн, Света? Лешăпа Наталие питĕ ăмсанатăн пулас? Лешине хăвна ыталаттарас, тутунтан кашни каç чуптутарас килмест-и? Натали пек чипер хĕр ачана камăн юратас ан килтĕр? Эсĕ, ан çиллен мана тӳрĕ каланăшăн, ăна çитейместĕн. Çавăнпа сана никам та пăхмасть.

Света. Эсĕ ăçтан пĕлетĕн? Миçе ача çыпăçма пикеннĕ мана, пурне те тӳрех сивĕтнĕ эпĕ хамран. Пĕрре патлаттарса хуратăп та — самантрах уйрăлса утаççĕ. Эпир çапах та санпа кӳршĕллĕ, пытармастăп хам шухăша. Мана тивĕçлĕ арçын ача çук пирĕн ялта! Эртиван Эртиванов пеккисене çур çухрăма та ямастăп хам еннелле. Çӳретĕр вăл хăйĕн чĕкеç шатриллĕ Улькийĕпе!

Шăтăкра ларакан Леша Хысайкина Светăпа юлташĕ ачасем çинчен мĕнле калаçнинчен тĕлĕнмеллипех тĕлĕнчĕ. Уроксене вĕренесси пирки мар, арçын ачасене мĕнле те пулин хăйсене пăхтарасси çинчен ытларах шутламаççĕ-и вĕсем? Вăн еплерех кастарса тăрать çӳлте выльăх хвелшерĕн хĕр ачи!

Леша ирĕксĕрех Хысайкинăпа тепĕр хĕр ача, çав мăн кăмăллăскерпе çыхланса кайнăскер, пĕлтĕр класра мĕнлерех намăс курнине аса илчĕ. Класра вĕренӳ çулĕ пуçлансанах тимурçăсен отрядне йĕркелерĕç. Сахал мар ырă ĕç турĕ вăл Синерте. Çав отряда пурте çырăнчĕç, Хысайкина Светăпа тепĕр хĕр ача çеç, Светăран уйрăлма пĕлменскер, класпа пĕрле пулма килĕшмерĕç.

— Эпир хамăр отряд йĕркелетпĕр, — терĕ Хысайкина.

— Кампа? Çырăнманнисем класра юлмарĕç-çке, — терĕ Леша. — Пурин те пĕрле пулмалла.

— Ăçта çырнă вара апла? Эпĕ вуламан. Аттерен ыйтрăм та, вăл та икĕ отряд йĕркелесен лайăх тет.

— Йĕркелĕр апла пулсан. Чаракан çук, — терĕ Леша, тимурçăсен отрячĕн командирĕ. — Ăмăртса ĕçлĕпĕр сирĕн отрядпа.

— Ăмăртăпăр, — килĕшнĕ пек пулчĕ Хысайкина Леша сĕнĕвĕпе.

Тĕрĕсрех каласан, Хысайкина класри тимурçăсемпе ăмăртассишĕн мар, хăй отряд командирĕ пулассишĕн иккĕмĕш отряд йĕркелерĕ. Пĕтĕм ача Красков Леша отрядĕнче, çавăнпа Хысайкина иккĕмĕш отряда витре

тĕплекен Тимонин хĕр ачине Маруçа кăна çырăнтарчĕ. Отрядра иккĕн çеç пулин те:

— Командирĕ эпĕ пулатăп, — терĕ Хысайкина. Красков Лешăна вăл тимурçăсен ертӳçи пулнăшăн питĕ ăмсаннă. Пĕлнĕ вăл: ăна класра никам та командира суйлас çук. Ĕçĕ те пĕрремĕш отрядăн нумай: çырмара çамрăк йăмрасем лартнă, хĕлле хире кăларма килсерен кĕл пухнă, пĕччен пурăнакан карчăксене шыв кӳрсе, вутă çурса пулăшнă. Тата ытти те. Хысайкинăпа Маруç та ĕçе тытăннă. Хулĕсене хĕрлĕ хăюсем çыхнă та Эйпеç карчăк патне пырса кĕнĕ.

— Асанне, витресем пар, шыв ăсса килетпĕр, унтан урай çуса паратпăр!

Кайнă хайхисем шыв ăсма. Маруç пĕр витре ăснă, Света хăйĕн витрине çăла янă.

— Витрӳне йăт, эпĕ командир, — хушнă Маруçа Хысайкина.

Эйпеç карчăк килĕнче те:

— Маруç, урай çу, эпĕ командир, — тенĕ, хăй Лешăна курса мĕн туни çинчен калама тухса чупнă.

Маруç урайне çуррине çунă та çуррине Хысайкина валли хăварнă, тепĕр кунне ăна çапла пĕлтернĕ:

— Эйпеç карчăк патĕнче сан пайна çумасăрах хăвартăм. Паян кай!

— Эпĕ командир-çке.

— Красков та командир, анчах пур ĕçе те ыттисемпе танах тăвать, — парăнман хальхинче Маруç.

Уйăх вĕçĕнче шкул директорĕ патне улттăн пынă. Улттăшĕн патĕнче те Света отрячĕ ĕçленĕ. Тĕрĕсрех, ĕçне Маруç тунă, Хысайкина, командир тесе кашнинчех ĕçрен пăрăнма хăтланнă, е пулăшас вырăнне сиенлесе çеç хăварнă. Витре çăла яни çинчен Эйпеç карчăка нимĕн те шарламан, урайĕн çуррине çума та пыман. Тепĕр карчăкăн нӳхрепĕнчен турăх кăларма пулăшнă вăхăтра Хысайкина турăх кăкшăмне ӳкерсе çĕмĕрсе пăрахнă, Виççĕмĕш килĕнче, пĕччен пурăнакан ватă старик патĕнче, иккĕмĕш отряд кăмака хутса пулăшма шутланă. Кăмакине чăнах та хутнă хĕр ачасем, анчах вутă пуленккисене кăмакана хума тата юшкăсене уçма пĕлмен пирки çурт тулли тĕтĕм кăларса тултарнă. Кил хуçи çав кун пуçне сĕрĕм тивнипе хытă аптăранă, ун патне фельдшер пунктĕнчен медсестра чĕнме тивнĕ.

Ялта хыпар хăвăрт сарăлать. Пулăшу кирлĕ çынсем Леша отрячĕн ачисене хăйсем чĕнме тытăннă, иккĕмĕш отрядри хĕр ачасене вара килĕсене те кĕртми пулнă. Хысайкина сисет, малашне те кун пек ĕçлесен иккĕмĕш отряда салатса яма та пултараççĕ. Маруçа вăл çапла сĕнет:

— Ватăсен килĕсене çӳреме чарăнатпăр. Ун вырăнне лавккари, фермăсен кантурĕсенчи йĕркене сăнама тытăнатпăр. Тĕслĕхрен, лавккара е кантурта никам та чĕлĕм ан турттăр!

Çакăн хыççăн пĕррехинче вĕсем лавккана пырса кĕреççĕ. Лавккинче çынсем нумаях та пулман, виççĕн-тăваттăн çеç, Лавкаçă умĕнче куçĕ вăйсăрланнă карчăк тăнă. Темĕнех туянман вăл, темиçе канфет кăна илнĕ. Тутине пĕлес тесе пĕрне лавккарах тутанса пăхас тенĕ. Канфетне чĕркенĕ хутне салатнă та саппунĕн кĕсйине чикесшĕн пулнă, анчах вăл унта лекеймен, урайне ӳкнĕ. Хысайкинăпа Маруç çакна тӳрех асăрханă.

— Асанне, урайне çӳпĕлеме юрамасть. Канфет хутне мĕншĕн кĕсйӳне чикместĕн? — тенĕ Хысайкина.

— Кĕсьенех чикрĕм терĕм-çке... Ăçта ӳкрĕ вара вăл?

— Урайне ӳкертĕн. Илсе саппун кĕсйине чик!

— Мĕн терĕн? — тепĕр хут ыйтнă япăхрах илтекен тата япăхрах куракан карчăк.

— Канфет хутне урайĕнчен çĕкле тетĕп. Мĕн, хăлхусем питĕрĕнчĕç-им? — хут татăкне аллипе тĕллесе кăтартнă Хысайкина.

Çав вăхăтра лавккана амăшĕ тăвар туянма янă Улька пырса кĕрет. Карчăкпа Хысайкина тӳрккессĕн калаçнине илтет. Урайнелле аран пĕшкĕннĕ ватă çын патне чупса пырать те вăл хайхи канфет хутне йăпăр-япăр пуçтарса çывăхрах ларакан çӳп-çап витрине перет, карчăкне хулĕнчен çепĕççĕн тытса тăма пулăшать.

Лавккари ытти ватă çынсем Улькана чунтанах тав тунă, Светăпа Маруç еннелле кăмăлсăррăн пăхнă, кӳренчеклĕн мăкăртатнă;

— Кам ирĕк панă вĕсене хĕрлĕ хăю çыхса çӳреме?

— Никам та ирĕк паман, эпир хамăрах çапла йышăнтăмăр, — тенĕ мăнкăмăллăн Хысайкина.

— Миçен вара эсир?

— Иккĕн.

— Иксĕр те ват çынсене çапла асаплантаратăр-и? Пире Красков Леша пулăшать, сирĕнтен ку хăюсене сӳсе илмелле, — теççĕ ватăсем.

— Эпĕ шăпах Красков Леша отрядĕнчен, — тенĕ Улька. — Сирĕн шухăшăра шкулта та пĕлтермелле.

— Пĕлтер çав, пĕлтер! Красков Лешăн ушкăнне чунтан тав тăватпăр эпир. Кусем пире пулăшма мар, пилĕкĕсене кăшт авма та халех ӳркенеççĕ.

Çапла вĕçленет пиллĕкĕмĕш класри тимурçăсен иккĕмĕш отрячĕн историйĕ. Пĕрремĕш отряда Хысайкинăпа Маруçа йышăнма нумайăшĕ хирĕç пулать. Анчах отряд командирĕ малтан вĕсене темиçе ĕç хушса тĕрĕслесе пăхма сĕнет. Хĕр ачасем, иккĕшĕ çеç çӳресе йăлăхнăскерсем, класран уйрăлма юраманнине тинех ăнланаççĕ, Леша панă ĕçсене йĕркеллех пурнăçлаççĕ. Çапах та пĕрремĕш отряда çур çултан тин йышăнаççĕ вĕсене. Иккĕмĕшне тимурçăсен ушкăнĕ тес вырăнне ват çынсене сиенлекен отряд тесе ят пачĕç те тепĕр çур çул кулса пурăнчĕç.

...Шăпах çав Хысайкинăпа вĕсен кӳршинчи Маша калаçса тăраççĕ çак вăхăтра çӳлте. Çав хĕр ачасенчен пулăшу ыйтма пулать, ял хĕрринчи килтен пусма та çĕклесе килме пултараççĕ вĕсем. Анчах Лешăн вĕсем çинчен Света мĕн сӳпĕлтетнине илтнĕ хыççăн нимĕнле пулăшу та ыйтас килмест Хысайкинăран. Маши, аслăрах майĕпе, ытлашши калаçмасть-ха, вăл пĕччен пулнă тăк ăна кăшкăрса чĕнме те юратчĕ. Хысайкина Светин чĕлхи мĕнлине питĕ лайăх пĕлет Леша: вăл силос шăтăкĕнче ларни çинчен ыранах пĕтĕм шкула сас сарăлать. Çу-ук, çакăнтах çĕр каçма тивет пулсан та унашкал хĕр ачаран пулăшу ыйтмĕ вăл. Хăравçă ачах мар-ха вăл, ирччен шăтăкра ларма та, силос хутăшĕ çинче тĕлĕрсе илме те пултарать. Çав симĕс шапа ун кĕлетки çине сиксе ан хăпартăр çеç. Хĕр ачасем кайман-ха, çаплах калаçаççĕ.

Света. Эс, Маша, пĕтĕмпех пĕлес пулса-ан? 

Маша. Тата мĕн те пулин пур-и? 

Света. Пулмасăр! Петрова Улькала Эртиванов вĕренпе çыхнă пекех уйрăлмасăр çӳреççĕ. Хăйсем валли улах сукмак тупнă вĕсем. Çав сукмакпа Улькасен пахчи хыçнелле таптарчĕç паян та. Çак вăхăтра шăпах пĕр-пĕр йывăç айĕнче Улька Эртиванов чĕркуççийĕ çинче авкаланса ларать пулĕ-ха. Е хăйĕн чĕркуççийĕ çине Эртиванова хăпартса лартнă. Вăл хĕр ачаран темĕн те кĕтме пулать: Эртиванова мăйĕнчен хăех ыталама та, тутинчен хăех чуптума та пултарать.

Маша (ассăн сывланă пек туйăнчĕ). Хăюллă хĕр ача! Манăн, Света, мĕнле хăюлланас-ши?

Света. Чăнласах çапла пуласшăн-и эсĕ? 

Маша. Хăюллă пулни мар, ытлашши именни чăрмантарать пире, хĕр ачасене. Эртиванпа эпĕ те юнашар ларса курнă... Мĕн тери таса çырать вăл! «Нарспие» пĕтĕмпе пăхмасăр пĕлет. Математикăпа та сĕре вăйлă. Тĕрĕсех-и вăл саккăрмĕш класс задачисене те халех çăмăллăн шутлать тени? Темĕнле кружок та йĕркеленĕ теççĕ сирĕн класра, çапла-и?

Света. Йĕркелерĕмĕр. Паскаль виçкĕтеслĕхĕ... Ара, пĕлместĕн-и, кĕтӳçĕн çăвĕпе пушă вăхăт мĕн чухлĕ? Вăт, вĕренет Эртиванов çăвĕпе сăвăсем, «Нарспи» поэма… Улька кĕтӳç мĕнне те пĕлмест, пĕлет пулсан ыйткаласа çӳрекене хăйне чуптума ирĕк парĕ-ши? Мĕн уншăн, çумĕнче арçын ача пултăр!

Маша. Света, сана пĕр ыйту парас-и? 

Света. Пар.

Маша. Эсĕ пĕрре те пулин Эртивана куçĕнчен пăхса курнă-и?

Света. Курман...

Маша. Апла пулсан унăн куçĕ тӳпе пек кăвак тĕслине те пĕлместĕн?

Света. Пĕлместĕп, пĕлессĕм те килмест! Тӳпе пек кăвак мар, хăть хĕвел пек çутă пултăр — мана мĕн? Паскаль виçкĕтеслĕхне асăнтăмăр... Кружокне Леша Красков йĕркелеме сĕнчĕ. Пĕлетĕн-и, кам чăн малтан унăн сĕнĕвĕпе килĕшрĕ? Натали! Ара, иккĕшĕ те класра чи вăйлă математиксем шутланаççĕ-çке. Çук, Маша, Паскаль виçкĕтеслĕхĕ интереслентермест вĕсене, пĕр-пĕринпе пĕрле нумайрах вăхăт ирттересси çеç кăсăклантарать. Пĕлетĕн-и, Улькапа Эртиванов çак самантри пахча хыçĕнчи йывăç айĕнче ыталанса лараççĕ пулсан кусем иккĕшĕ мĕн хăтланаççĕ?

Леша сăмах çĕнĕрен Натали çине куçнине илтсен текех чăтса лараймарĕ, минтер пек çемçе кукурус хутăшĕ çинчен яштах! сиксе тăчĕ. Симĕс шапа вăл çапла кĕтмен çĕртен тăнăран шикленсе аяккалла сикрĕ те чармак куçĕсемпе ăна тата тимлесерех сăнама тытăнчĕ. Хысайкина çаплах хăйĕн юмахне тăсать.

Света. Хам вăрттăн пăхса тăтăм вĕсем Микулсен пахчи витĕр унти клевер уйне мĕнле тухнине! Леши Натали сумкине çĕклесе пырать...

Маша. Чим-ха, эсĕ Наталипе пĕр парта хушшинче ларатăп теттĕн вĕт? Сахал мар задача унăн тетрадĕнчен çырса илнĕ теттĕн. Халĕ мĕн пулчĕ? Мĕнле кушак чупса каçрĕ сирĕн хушăран?

Света. Нимĕнле кушак та чупса каçман! Текех унпа пĕр парта хушшинче те лармастăп! Тепĕр тесен, ухмахла ыйтусем, тархасшăн, ан пар-ха мана. Итле малтан! Маша. Атя киле, каç пулать.

Света. Каятпăр — каласа пĕтерем... Чим-ха, мĕнпе вĕçлерĕм-ха эпĕ?

Маша. «Леша Натали сумкине çĕклесе пырать...»

Света. Аха! Клевер ăшнелле кĕчĕç те, Леша хĕр ача сумкипе çырлахмарĕ, Наталие хăйне тытса йăтрĕ те — вăйлă шуйттан! — шалтан шала кĕрет. Арçын ача ытамĕнче сăпкари пек ярăнса пырать Паскаль виçкĕтеслĕхне юратакан! Халĕ вĕсем мĕн тăваççĕ тесе шутлатăн клевер уйĕнче? Тĕлĕнмелле улах çĕрте пĕр-пĕрне ыталаса лараççĕ, е ыталаса выртаççĕ. Шутла-ха хăвах, сана никам та кансĕрлемест, никам та курмасть, месерле кайăк пек аллусене сарса выртнă та эсĕ тӳпери çăлтăрсене çеç куратăн. Юнашарта савнă çынну аллуна чăмăртаса выртнине туятăн...

Маша. Ай-яй, питĕ ăмсанмалла калатăн, Света! Света, Мĕн пур ăмсанмалли? Амăшĕсен вĕлтĕрен татса пымалла та çара çĕртен ӳт хăмпăланиччен çунтармалла. Атте мана ун пек хăтлансан е ял тавра вун виçĕ хут чуптарса çаврăнтарать, е витере ĕнепе пĕрле çывăратса çĕр каçтарать!

Хĕр ачасем вăхăтлăха шăпланчĕç: е пĕр-пĕрне чĕнмесĕр темĕншĕн шăппăн тăраççĕ, е иккĕшĕ çеç пулсан та пăшăлтатса çеç калаçаççĕ. Леша çӳлте Хысайкина еплерех суйса тăнине итленĕ май, пĕрре хĕрелчĕ, тепре шуралчĕ, пĕрре тарăхрĕ, тепре лăпланчĕ. Пĕтĕм вăйĕпе: «Маша, ан ĕнен ăна, кĕвĕç чуна! Эпĕ клевер уйĕнче выртмастăп, сирĕнпе юнашарах силос шăтăкĕнче Света мĕнле суйса кăтартнине итлесе ларатăп!» — тесе кăшкăрас килчĕ. Анчах ĕненĕç-ши хĕр ачасем вăл шăтăкран çапла çухăрнине? Çук пулĕ... Шуйттан сассине илтрĕмĕр тесе ял еннелле çил пек вĕçтерĕç. Кайран усал хыпар ялĕпе сарăлĕ: «Красков Лешăн сасси силос шăтăкĕнчен илтĕнет!.. Куншăн савăнмалли çук — тĕрлĕ тĕшмĕше ĕненекенсем темĕн те шутлама пултараççĕ... Силос шăтăкĕнчех чăтса лармалла! Анчах Хысайкинăна та Улькапа Эртиван, Наталипе хăй пирки çавăн чухлĕ суйтарма юрамасть. Мĕнле чармалла-ши? Леша куçĕ сасартăк çĕнĕрен çаплах ăна сăнакан симĕс шапа çине ӳкрĕ, пуçĕнче темĕн хушăра чăрсăр шухăш çуралчĕ. «Тинех тупрăм, — терĕ вăл хăйне хăй кăшкăрнă пекех. — Çавăн чухлĕ култармастăп!» Арçын ача тепĕр самантран симĕс шапа еннелле ыткăнчĕ, ăна урисенчен ярса тытрĕ те çӳлелле, хĕр ачасен сассисем илтĕннĕ еннелле ывăтрĕ.

Çари! çухăрса ячĕ Хысайкина Света темиçе çеккунтранах.

— Маша! Пуç çине çӳлтен темĕн ӳкрĕ! Йăшăлтатать! Тархасшăн, хыпашласа пăх-ха, мĕн унта? Питĕ сивĕскер...

Çари! çухăрса ячĕ Маша та тепĕр самантран:

— Пуçу çине, Света, шапа ӳкнĕ! Урисемпе çӳçӳнтен çакланнă та ниçтан та уйрăлаймасть.

— Шапа çумăрĕ çăвать-им? Хăш пĕлĕт çинчен ӳкрĕ? — йĕрсе яма хатĕр Хысайкина Света хытăрах йăлăнма тытăнчĕ. — Маша, тархасшăн, хăтар. Лайăхрах пăх-ха, шапа мар пулĕ, туйăнчĕ çеç пуль сана?

— Ĕненмесен хăв тытса пăхма пултаратăн!

— Хăратăп эпĕ те. Тур пул, хăтар çав тискертен. Ахаль тумастăп, кĕçĕрех хамăн чи чипер брошкăна парнелетĕп!

— Халех, Света... Ак патак! Çавăнпа хирсе уйăратăп. Тӳрĕ тăр!

— Асăрхан, Маша... Çухави тĕлĕнчен кĕпе айнелле, çурăм хыçнелле кĕртсе ан ярах ăна. Вара пĕтрĕм, трусик хывса туртса кăларма тивет.

— Пулчĕ! — кăшкăрса ячĕ Маша. — Куратăн-и, мĕн пысăкăш шапа!

— Хăтăлтăмăр! Атя ял хапхи патнелле чупатпăр! Киле çитсе ӳкиччен те лăпланаяс çук эпĕ, Маша! — çӳлте хĕр ачасем ахлатса чупни пăртак илтĕнсе тăчĕ, унтан тавра каллех шăпланчĕ.

Леша кукурус хутăшĕ çинех ларчĕ. Çӳлте, таса тӳпере, унăн пуçĕ тăрринчех темиçе çăлтăр йăлтлатма тытăнчĕ. Амăшĕ фермăран таврăнчĕ-ши? Таврăнчĕ пулсан ывăлĕ килте халĕ те çуккине курсан хытах пăшăрханма пуçлать вăл. Мĕнле тухмалла ку шăтăкран? Амăшĕн уншăн кулянма юрамасть. Натали тата килне чиперех çитрĕ-ши? Мĕн тăвать-ши вăл çак вăхăтра? Аса илет-ши ăна? Е клевер уйĕ урлă чупса каçсанах ăна манчĕ-ши? Мĕншĕн вăл паян каçхине, Микулсен пахчи хыçĕнче иккĕшĕ çеç юлсан, хăйне çавăн пек тытрĕ? Ăна Красков хушаматлă арçын ача пачах интереслентермест пулмалла. Нивушлĕ Паскаль виçкĕтеслĕхĕ Наталишĕн Синерĕн пĕр урамĕнче пурăнакан чăваш ачинчен хаклăрах? Нивушлĕ Эртиванов, унран виçĕ хут аслăрах пулнăран тата ытти нумай-нумай сăлтавсене пула пурнăç пулăмĕсене питĕ лайăх пĕлекенскер, çав сап-сарă çӳçлĕ, хуп-хура куçлă, сас паллисемпе числосене шăрçа евĕр илемлетсе çыракан, унпа пĕрле иккĕмĕш çул пĕрле «пиллĕксемпе» çеç вĕренекен хĕр ача пирки йăнăшнă?

Çакăн пек шухăшсемпе пилĕк метртан та тарăнрах силос шăтăкĕнче пăтранса ларакан Леша сасартăк çӳлте пĕр арçын калаçса утнине илтех кайрĕ:

— Çынсен ĕнисем кашни каç хăйсемех киле таврăнаççĕ. Эсĕ пĕр витре ытла сĕт сутаратăп тесе тĕттĕмленичченех хăвна шыраттаратăн-и? Мана çапла асаплантарса ырă курас тетĕн-и? Юлашки хут ыйтатăп: пăрах çак юрăхсăр йăлана! Кашкăр Карачăмĕ, финагент, эсĕ сĕт мĕн чухлĕ антарнине çав-çавах пĕлет. Сан сĕтӳнтен мĕн чухлĕ çу тухнине унтан ниепле те пытарса хăвараймастăн. Атя, ут килелле!

Ара, ку вĕсен кӳрши, ăна детекторлă радиоприемник пуçтарма пулăшнă Семен Андреевич-çке! Ĕнипе калаçать! — унăн сасси аяккалла кайса пынине сасартăк ăнланчĕ те Леша силос шăтăкĕнчен улшăна пуçланă сасăпа кăшкăрса ячĕ:

— Семен Андрейч! Семен Андрейч! Тăхтăр-ха! Таврăнăр-ха!

Илтрĕ-ши? Илтнĕ! Леша çӳлте ура сассисем илтрĕ, унтан Семен Андрейч хăех ыйтрĕ:

— Леша! Хăш шăтăкне анса кайрăн эсĕ? Тепре кăшкăр-ха, лайăх уйăрса илейместĕп!

Леша çăмăллăн сывласа ячĕ, вăйсăртараххăн кăшкăрчĕ:

— Кунта эпĕ, Семен Андрейч!

   Мария Ивановна кружок урокĕнче Лешăпа Натали шутланă задачăсене, Эртиван Эртиванов ăнлантарнисене пысăк хак пачĕ. Ыттисем виççĕмĕш асăрхаттарăва тупайман, çапах та кашни тенĕ пекех нульсенчен тăракан таблицăсемпе тӳрĕ кĕтеслĕ Паскаль виçкĕтеслĕхĕ тата унăн вертикалĕпе горизонталĕсене ӳкерме хăтланнă. Икĕ-виçĕ ача çӳлелле хăпаракан тата аялалла анакан диагональсене те тупма пикенсе пăхнă. Кружок ертӳçи ăнлантарнине тимлĕ итлесе ларнă май ачасем хăйсен йăнăшĕсене тупрĕç, вĕсене юсарĕç, çĕнĕлле шухăшлама хăнăхрĕç.

Леша каçхине силос шăтăкне ăнсăртран лекни, унтан тухма ăна Семен Андрейч пулăшни çинчен килте амăшне те, шкулта пĕр ачана та каламарĕ. Мĕн тума кирлĕ вĕсене унпа ĕнер пулса иртнĕ пăтăрмаха пĕлни? Микулпа Павлов ялкăшса çеç çӳреççĕ, пĕрне ачасем кăмака тума пулăшни, теприне унта та шахматла выляма май тупăнни килĕшнĕ. Эртиванпа Улька та киле хăйсем пĕлекен сукмаксемпе ăнăçлăнах таврăннă ĕнтĕ: иккĕшĕ те савăнăçлă. Хысайкина Света та хăйĕн пуçĕ çине симĕс шапа ӳкни, çав нĕрсĕр чĕрчунтан ăна çиччĕмĕш класра вĕренекен Маша хăтарни пирки никама та шарламанни сисĕнет. Ăна унăн çӳçĕ хушшине шапа мĕнле лекнин вăрттăнлăхĕ халĕ те канăç памасть пулмалла — ытти чухнехи пек Улькаран юлмасăр хыттăн калаçмасть, ытларах Мария Ивановнăна итлеме тăрăшать. Хушăран Улькапа Наталие, Эртиванпа класс старостине ытти чухнехинчен урăхларах, пăртак ăмсанса пăхкаласа илет. Туять-ши вĕсем çинчен кӳршĕ хĕр ачине çĕркаç суйса кăтартни усал япала пулнине? Шапа та пуçĕ çине çавăншăн тавăрмалла ӳкнĕ тесе шухăшламасть-и, тен?

Силос шăтăкне, апла та капяа лайăхрах тĕшмĕрткелесе пăхсан, Леша Наталипе пĕр чĕлхе тупайманшăн лекнĕн туйăнать, мĕншĕн тесен вăл ăна клевер уйĕ урлă ăсатса янă пулсан силос шăтăкĕсем вырнаçнă тĕле ниепле те лекейместчĕ, килне вара пачах урăх çулпа таврăнатчĕ. Çук вĕт, килĕшмерĕ Натали унăн сĕнĕвĕпе... Çав хĕр ача та паян хăйне урăхларах тытать-ха, Леша еннелле çаврăнса ăна васкаса сывлăх сунчĕ те вăл хăйĕн вырăнĕнчех лăпланса ларчĕ. Енерхи пек Улькапа та хаваслăн калаçсах кайманни курăнать. Паскаль задачисемпе хăй тĕллĕнех аппаланса унăн виççĕмĕш асăрхаттарăвĕ патне пĕчченех çитме пултарнăшăн ытти чухнехинчен урăхларах тытать-ши? Вăл ачасенчен уйрăлса пуçне каçăртнине ку таранччен пĕрре те асăрхаманччĕ-ха. Малашне хăйне çапларах тытма пуçлать-ши? Тепĕр тесен... мĕншĕн Лешăн ăна вăйпах çыпăçма тапаçланмалла? Силос шăтăкне лексе курчĕ, Семен Андрейч унта пырса тухман пулсан çавăнтах çĕр каçма тиветчĕ унăн. Наталипе калаçманшăн тӳпе татăлса анмасть. Кăмăлĕ çук пулсан çӳретĕр хăй пĕлнĕ пек. Чаракан çук.

Леша пуçĕ пăтранчăк шухăшсенчен тинех тасалса çитрĕ, Мария Ивановнăна яланхи пекех тимлесе итлеме тытăнчĕ. Вăл паян ачасене кăштах Паскаль виçкĕтеслĕхĕн историйĕпе паллаштарасшăн. Паскаль виçкĕтеслĕхне тумалли меслет çинчен «Паскаль законĕ» е «Паскаль йĕрки» ăнланусемпе усă курмасăр та каласа кăтартма пулать. Паскаль виçкĕтеслĕхĕ числосенчен тăракан виçкĕтеслĕх формиллĕ вĕçĕ-хĕррисĕр таблица. Унăн айккинчи енĕсенче единицăсем тата кирек темĕнле число та вырнаçнă. Çав числосем умĕнхи икĕ число сумминчен тăраççĕ. Паскалĕн çак формăллă виçкĕтеслĕхĕ авторĕ вилнĕ хыççăн 1665 çулта çапса кăларнă «Арифметикăлла виçкĕтеслĕх» ятлă трактатĕнче пичет-леннĕ. Тĕрĕсрех каласан, çак трактатра акă мĕнлерех таблица (6-мĕш ӳкерчĕк) пĕрремĕш хут çутă курнă.

— Çав таблицăна эсĕ, Эртиванов, доска çинче ӳкерсе пама пултаратăн-и? — ыйтрĕ Мария Ивановна пăртак иккĕленсе.

— Ан пăшăрханăр, пĕр тăваткалпа пĕр число сиктерсе хăвармасăр ӳкерсе паратăп. Халех-и? — ура çине тăрса ыйтрĕ Эртиван Эртиванов.

— Халех. Петрова, атя-ха мана пулăшма. Доскине нӳрĕ татăкпа çуса тасат. Вăрăм линейкăна доска çине ӳкерме никам та усă курмасть. Çавăнпа тусанланнă. Ăна та шăлса ил.

   Эртиванов сасси çирĕп, иккĕленни-туни пачах та сисĕнмест:

— Паскаль виçкĕтеслĕхĕн виççĕмĕш свойствине малтанхи икĕ свойствинчен кăларма йывăр мар. Çакăн хыççăн 10-мĕш таблицăна ӳкермелле.

Хальхинче ман таблицăра (10-мĕш ӳкерчĕк) вырнаçнă тӳркĕтеслĕхе пурăпа сăрласа палăртма тиврĕ. Свойстви вара çакăн пек илтĕнет: таблицăри кашни А число, пĕр единица чухлĕ пĕчĕклетнĕскер, тӳркĕтеслĕхе кĕрекен пĕтĕм числосен суммипе пĕр тан. А числи вара тӳркĕтеслĕхе тăвакан горизонтальлĕ тата вертикальлĕ ретсем хĕресленнĕ тĕлте тăрать. Речĕсем эпир палăртнă тӳркĕтеслĕхе кĕмеççĕ, — Эртиванов кăшт чарăнса тăчĕ, унăн хуравне ырласа Улька пуç пӳрнине çӳлелле кăнтарнине асăрхарĕ. Куншăн хытах хавхаланчĕ Эртиван, хаваслă сасăпа ыйтрĕ: — Мария Ивановна, виççĕмĕш свойство доказательствине те каламалла-и?

— Ăна та пĕлетĕн-и?

— Виççĕшĕнне те пĕлетĕп, — терĕ Эртиванов.

— Красковпа Наталирен эпĕ вĕсен доказательствине ыйтмарăм, вĕсем хальлĕхе йывăртарах пулĕ-ха терĕм.

— Мĕншĕн йывăр, Мария Ивановна? — Леша тинех куçне умĕнче ларакан Наталин шурă ĕнси çинелле усăннă сарă çуçĕн çавра кăтрашкисем çинчен тартрĕ. — Тепĕр кружок урокне хатĕрленсе килетĕп.

— Эпĕ пĕлетĕп, — терĕ Натали, — хальлĕхе вăл пире кирлех те мар пулĕ тесе шутларăм, çавăнпа сиктерсе хăвартăм. Манăн 8-мĕш класс «Геометрийĕ» пур вĕт, Мария Ивановна, Лешăн вара çук, çавăнпа ăна йывăртарах.

— Чăнах-и? — вĕрентекен тĕлĕннĕ пек пулчĕ.

— Чăнах, Мария Ивановна. Мана Паскаль виçкĕтеслĕхĕпе пите интересленсе кайни хытă пулăшать, — терĕ Леша.

— Эртиванов, сана мĕн пулăшать?

— Красков мĕн терĕ, çав мана та пулăшать. Тата урăххи те пур, анчах мĕн вăл, ăнлантарма хам та пултараймастăп...

Мария Ивановна Эртиван Эртивановăн вĕренӳри пултарулăхĕ пирки шкул директорĕ мĕн каланине аса илчĕ те урăх шарламарĕ. Директор район центрне кайма, ронора Эртиванов çинчен çĕнĕ калаçу пуçарма хатĕрленет. Ачасем математика кружокне хавхалансах çӳрени, хăшпĕрисем тĕпчев ыйтăвĕсемпе кăсăкланма тытăнни учителе килĕшет. Хăйне тимлесе итлекен ачасене унăн та нумайрах, тарăнрах, интереслĕрех каласа кăтартас килет. Акă Паскаль виçкĕтеслĕхĕ ачасене еплерех илĕртсе ячĕ. Ун çинчен вĕсем пĕринчен тепри нумайрах пĕлесшĕн тăрăшаççĕ. Çавăнпа Мария Ивановна та хăйĕн килти архивĕнчен студент чухнехи литературăна турта-турта кăларчĕ. Хăшĕ пуçрах упранать, хăшĕ ерипен-ерипенех манăçать. Учителĕн те аслă шкулта вĕреннипе çеç çырлахма юрамасть. «Ĕмĕр ĕçле — ĕмĕр вĕрен», — тесе ахальтен каламастчĕ çав вĕсене математика профессорĕ.

— Паян Паскаль виçкĕтеслĕхĕпе çыхăннă ытти ученăйсен ĕçĕсемпе кĕскен те пулин паллашатпăр, — терĕ Мария Ивановна. — Математика тавракурăмне халех анлăлатса пыни малашнехи çулсенче те пысăк пулăшу парĕ сире.

Акă, тĕслĕхрен, Паскаль трактачĕ пичетленсе тухиччен çĕр çул малтан унăн таблици — анчах та «виçкĕтеслĕх» формипе мар, «тӳркĕтеслĕх» формипе — пичетленнĕ. Вăл та пулин, Паскалĕнни пекех, авторĕ вилсен пайăн-пайăн кăна тухнă. Кам пулнă-ши вăл тетĕр пулĕ. Паскаль француз ученăйĕ пулнă терĕмĕр. Ку вара итальянсен чаплă математикĕ Никколо Тарталья шутланнă. Тарталья палăриччен икĕ ĕмĕр çурă маларах итальянсен тепĕр паллă математикĕ Пиза хулинче пурăннă Леонардо — хальхи вăхăтра ăна Фибоначчи ятпа лайăхрах пĕлеççĕ — хăйĕн питĕ паллă кĕнекине (сăмах унта шут доски çинчен пырать) çырса пĕтернĕ.

— Мария Ивановна, эсир темĕншĕн Никколо Тарталья таблицине ӳкерсе кăтартмарăр, — терĕ Улька учитель самантлăха калаçма чарăннипе усă курса.

— Тĕрĕс, эпĕ ăна Фибоначчи çинчен асăннă хыççăн ӳкересшĕнччĕ.

— Ăна доска çине ӳкерме пулăшмалла мар-и? — ыйтрĕ Эртиванов аллине çĕклесе.

— Пултаратăн-и?

— Пултаратăп, — терĕ Эртиванов.

Вăл Мария Ивановна ирĕк панипе доска умне тухрĕ те тĕрлĕ числосенчен çакăн пек тӳркĕтеелĕх укерчĕ.

   Кĕрхи кунсем кĕске. Хĕвел тухать те тӳпере кăшт хуçаланнă хыççăн анăçра часах çухалать. Уроксем хăвăрт иртеççĕ — каç пулать. Колхоз уйĕсем те çаралсах пыраççĕ. Синерте темиçе çул каяллах çакăн пек йĕрке туса хунă: малтан колхоз çĕр улмине кăлараççĕ, унтан тин — килтине. Çĕр улми кăларнă кунсем — пуриншĕн те савăнăçлă вăхăт. Унăн çеçкине çулса кашниех килти выльăх валли турттарать — колхоз чармасть. Хăюллăраххисем юри çĕрлене юлса киле пĕрер витре таса та шултра паранкă çĕклесе таврăнма та шикленмеççе. Ачасем ашшĕ-амăшĕ хыççăн çĕр улми пуçтараççĕ, типĕ шанкă купи чĕртсе ярса унăн вĕри кĕлĕ ăшĕнче паранкă пĕçереççĕ. Уйра пĕçернĕ çĕр улмине уйри уçă сывлăшрах çинине нимĕн те çитмест пулĕ. Пур çĕрте те тĕтĕм мăкăрланать, ачасем хаваслăн кулни, хушăран вĕсене амăшĕсем ятла-ятла ăс пани илтĕнсе тăрать.

Пĕр эрне майлă шкулта уроксем те пулмаççĕ, ун пек чухне пĕтĕм ача çĕр улми уйĕнче чакаланать.

Кĕрхи сивĕ çумăрсем пуçланиччен кашнийĕнех хăйне уйăрса панă касăсене чавса пĕтермелле. Кăларса пуçтарнă паранкăна икке пайлаççĕ: чи лайăххине, шултрине, машинăсем уйран тӳрех Канаша, патшалăх валли чугун çул станцине турттарса каяççĕ; тепĕр пайне хĕл каçарма, выльăхсене çитерме путвалсене, пысăк нӳхрепсене хураççĕ.

Улттăмĕш класс иртен пуçласа каçченех çĕр улми уйĕнче тăрмашать. Ачасем пĕр-пĕринпе ашшĕ-амăшĕ каннă вăхăтра е кĕтӳрен таврăнакан ĕне-сурăха киле кĕртме таврăнсан çеç тĕл пулкалаççĕ.

Çавăн пек каçхине Леша патне пĕррехинче Эртиван чупса пычĕ.

— Санпа эпир çиччĕмĕш класс хыççăн вĕренме Канаша каясси çинчен калаçнăччĕ вĕт?

— Калаçнăччĕ, — терĕ Леша.

— Финанс техникумне кĕресшĕнччĕ вĕт?

— Çавăнта.

— Леша, унта вĕренме кĕрес текенсен хатĕрленӳ курсне уçаççĕ. Çав курсра лайăх вĕренсен вĕсене техникума чăн малтан йышăнаççĕ. Каятпăр-и?

— Каятпăр.

— Мĕнле документсем, справкăсем тăратмалла унта? Тата мĕнле хутсем кирлĕ? Тĕрĕслев ĕçĕсем миçе çырмалла? Вĕсене Канаша почтăпа ямалла е хамăрăн леçсе памалла? Хатĕрленӳ курсне кĕме экзамен тытмалла е калаçса тĕрĕсленипех йышăнаççĕ? Малтан пĕтĕмпе пĕлес пулать. Канаша кайса килме тивет. Пыратăн-и?

— Пыратăп. Хăçан кайăпăр?

— Канашри автобазăран та грузовиксем çĕр улми турттарма кунсерен тенĕ пекех килеççĕ. Пĕрин шоферĕпе калаçса татăлтăм эпĕ. Унăн ачи çав техникумран кăçал вĕренсе тухать тет...

— Миçе тенкĕ ыйтать?

— Ахалех лартса каять пире. Лайăх кăмăллăскер.

Вĕренекен ачасене юрататăп тет.

— Хăçан каймалла?

— Ыран.

— Ыран канмалли кун-çке.

— Канмалли кун та техникумра кам та пулин пулатех. Ыйтса пĕлетпĕр. Эпĕ аннепе калаçрăм — ярать. Эсĕ те калаçса татăл.

— Иккĕн çеç каятпăр-и? — тӳрех эрне ытла сăмах хушман Наталие аса илчĕ Леша. — Вăл пĕррехинче хĕр ачасене шăпах çав техникум çинчен каласа кăтартнине илтнĕччĕ. Тен, Натали те унта вĕренме кĕме ĕмĕтленет?

— Иккĕн çеç. Эпĕ унта каясса пĕлсен Улька та йăлăнма тытăнчĕ. Çук, килĕшмерĕм. Ун пек çĕре хĕр ачасемсĕр çӳрени лайăхрах. Тен, Канашра çĕр каçма та тивĕ? Иккĕн мĕнле те пулин каçăпăр, ăна ăçта вырнаçтармалла?

— Эсир пĕр-пĕринпе питĕ туслашрăр пулас?

— Улька çав тери лайăх хĕр ача. Пирĕн хушăра нимĕнле вăрттăнлăх та çук. Çапах та Канаша малтан иккĕн çеç каятпăр.

«Вĕсем пĕр-пĕринчен нимĕн те пытармаççĕ. Натали вара манран ялан тарса çӳрет. Ăна çеç мар, ятне те кăларса ывăтмалла-ха пуçран!» — ăшĕнче çакăн пек шухăш мĕлтлетсе иртнĕ хыççăн Леша Эртивана çирĕппĕн çапла хуравларĕ:

— Килĕшрĕмĕр, иккĕн çеç.

Тепĕр кунне кăнтăрла çитес умĕн çĕнĕ çĕр улми тиенĕ машина çине ларса ачасем Канаш çулĕ çине тухрĕç. Шофере чăнахах ырă çын иккен, иккĕшне те кабинăна лартрĕ. Грузовик аслă çулпа ыткăнса çеç пырать. Тачă хăпартман кабина кантăкĕн хушăкĕнче çил вĕçĕмсĕр шăхăрать. Шалта ăшă, канлĕ.

— Финанс министрĕ пулма шут тытрăр апла? — шофер кулмасть, хăйĕн çулĕсенчи çынсемпе калаçнă евĕрех тытать хăйне.

— Техникумран вĕренсе тухнипех лартмаççĕ пулĕ-ха министра, — хуравлать Эртиван.

— Эпир Канаш техникумĕпех çырлахасшăн мар-ха, институтра та вĕренесшĕн, — тет Леша.

— Капла ĕмĕтленни питĕ лайăх. Манăн ача, Геронти ятлăскер, кăçал унта юлашки çул вĕренет. Малалла ăçта вĕренетĕн тесе ыйтатăп та, вĕренсе ывăнтăм, вăтам пĕлӳпе те çитет тет. Манăн вара, ашшĕн, аслă шкулта та вĕрентес килет. Каникула таврăнсан тавлашсах каятпăр. Темĕнле пулĕ ĕнтĕ...

— Йĕркеллех пулĕ-ха.

— Эсир иккĕн, анчах республикăна финанс министрĕ пĕрре çеç кирлĕ. Теприне валли вырăн ăçта тупатăр?

— Тепри вăхăтлăха унăн çумĕ пулса ĕçлет, — ăнлантарать Эртиван, — министрне çӳлерех вырăн парсан унăн вырăнне йышăнать.

— Ну, ачасем, мана эсир питĕ килĕшрĕр. Аçусемсĕр ӳсетĕр пулсан та ĕмĕтĕрсем пурнăçлансах пыччăр.

Шофер вĕсене техникума вĕренме кĕрсен хăйсем патне кĕркелесе çӳреме те ыйтрĕ, хваттер адресне те пачĕ:Жанаш урамĕ, 5-мĕш çурт, Гаврилов Гаврил Сергеевич.

— Гаврил Сергеевич, эпир техникум тĕлне те пĕлместпĕр-ха, эсир пире кабинăран антарса хăварсан ăçталла çул тытмаллине кăтартсах ярăр-ха, — терĕ Эртиван.

— Эх, ачасем, сире хулара çул çинче тăратса хăваратăп-и? Тулли машинăпа пулсан та, çула кăшт кукăртса финанс техникумĕ умнех çитеретĕп. Гаврил Сергеевич çинчен усал ан шутлăр. Эпĕ те техника енĕпе нумай вĕренесшĕнччĕ, тен, инженер та пулаттăм-и, анчах Гитлер вăрçи чăрмантарчĕ, — шофер руле пĕр аллипе тытса, тепринпе ачасене пуçĕсенчен ачашларĕ, унтан иккĕшне те виçшер тенкĕ укçа тыттарчĕ:

— Ман ятпа тутлă шыв туянса ĕçĕр!

— Хамăрăн сире тӳлемелле, эсир хăвăр паратăр. Илме пултараймастпăр! — терĕ Эртиванов. — Еçлемесĕр халех укçа илме пуçласан кам пире министра лартать?

— Илмесен кабинăран кăлармасăр каялла Синере леçсе хăваратăп, — шофер машини пысăк хитре çурт умĕнче чарăнчĕ. Гаврил Сергеевич иккĕшне те вăйпах укçа тыттарчĕ, унтан руль çумĕнчи тимĕр ещĕкрен пĕчĕк блокнотпа кăранташ туртса кăларчĕ, — Çырса хурам-ха ятсемпе хушаматăрсене. Финанс министрне лартсан пĕр-пĕр ĕçпе кĕрсе курма тивмĕ-и? Тĕслĕхрен, налук пирки... Ытла та пысăк вăл хальхи вăхăтра...

Ачасем унпа калаçнă май ячĕсене çыртарчĕç.

— Хама министра лартсан укçа налукне тӳрех çуррине пĕчĕклеттеретĕп, ытти йышшисене: аш-какайпа сĕт таврашне — пĕтĕмпех пĕтеретĕп, — терĕ Леша.

Гаврил Сергеевичпа алăран тытсах сыв пуллашрĕç. Вăл çĕр улми машинипе чугун çул станцийĕ еннелле вĕçтерчĕ. Эртиванпа Леша пĕр хушă финанс техникумĕн ятне çырнине сас паллийĕсене уйăрсах вуласа тухрĕç. Унтан Эртиван çапла асăрхаттарчĕ:

— Хулара йăваш çынсене юратмаççĕ. Иксĕмĕрĕн те шалта хамăра хăюллă тытмалла!

— Тытатпăр! — терĕ Леша.

Техникум алăкĕ йывăр, аран уçăлать. Пысăк коридорти сĕтел пуçне куçлăхлă ватă хĕрарăм вырнаçнă та тăрăшсах темĕн çыхать. Вăл куçлăхĕ витĕр ачасене, вĕсен сумкисене сăнаса пăхса илчĕ, çемçен ыйтрĕ:

— Мĕн ĕçпе килтĕр? Ăçтан?

— Çĕрпӳ енчен эпир. Кунта вĕренме кĕрес тетпĕр, — малтан хуравларĕ Эртиван.

— Ай-яй, каччăсем! Кая юлтăр эсир. Экзаменсем тахçанах вĕçленчĕç. Вĕренӳ çулĕ пуçланчĕ...

Леша вĕсем экзамена мар, техникума вĕренме кĕмелли курса çырăнма килни çинчен каласшăнччĕ, анчах ĕлкĕреймерĕ, иккĕмĕш хута улăхмалли пусма айĕнчи пулĕмрен пĕр хĕрарăмпа арçын тухрĕç. Калаçу мĕн çинчен пынине ăнлансан арçынни çапла каларĕ:

— Ачасем, тӳрех кулянса ан ӳкĕр. Пултаруллă ачасене, талантлисене, эпир тепĕр чухне вĕренӳ çулĕ пуçлансан та йышăнатпăр. Кĕрер-ха çав пӳлĕме, директорпа калаçиччен малтан пĕлĕвĕрсене кăштах тĕрĕслесе пăхар.

Лешăпа Эртиван хавхаланса кайса хайхи арçынпа хĕрарăм хыççăн утрĕç. Тĕрĕслеччĕр! Питĕ лайăх ку! Экзамен тытса хăвна тĕрĕслени усăллă çеç. Каярах юлнă Эртиванов пӳлĕме кĕриччен шыв ĕçме ирĕк ыйтрĕ.

— Çулĕ вăрăм... Чĕлхе çăвар маччи çумнех çыпçăнса ларчĕ...

— Еçĕр, шывĕ техничка çумĕнчи бакра, — терĕ хĕрарăмĕ хăй хыççăн пӳлĕм алăкне тачă хупса.

Эртивана шыв ĕçсен куçлăхлă карчăк тытса чарчĕ.

— Экзаменне тытса пăхăр... Анчах вĕсем иккĕшĕ те — пĕри литературăпа, тепри физикăпа вĕрентетчĕ — ĕçлемеççĕ кунта кăçал. Директор темĕншĕн вĕсене питĕ час ĕçрен кăларчĕ. Кунта вăхăтлăха пӳлĕм йьппăннăшăн çеç килсе каяççĕ... Кутем пулсан, директорĕ, Михаил Петрович, паян та кунтах, — терĕ вăл шăппăн.

— Тавтапуç, асанне! — Эртиван хайхи пӳлĕмелле васкарĕ.

Леша малти парта хушшине вырнаçса ларнă, преподавательсем — сĕтел умне.

— Иксĕрĕн пĕрле алă тенкĕ тупăнать терĕн, Красков, çапла-и? Экзамен тыттарнăшăн, кая юлнă пирки, тен, пăртак саплаштарма тивет, — терĕ арçынни.

— Тупăнать, — терĕ Эртиванов та, Лешăна вăрттăн куçне хĕссе илчĕ.

— Камран пуçлатпăр? — ыйтрĕ преподаватель.

— Манран, — терĕ Эртиванов.

— Малтан тăван литературăна мĕнле пĕлнине тĕрĕслĕпĕр. «Нарспие» вуланă-и? Авторĕ кам?

— Вуланă, ăна Александр Сергеевич Пушкин çырнă, — терĕ Эртиванов.

— Тĕп геройĕсем камсем? — сĕтел умĕнче ларакансем пĕр-пĕрне тĕлĕнсе пăхрĕç. Леша та тĕлĕнчĕ.

— Татьянăпа Ленский, — терĕ Эртиванов.

— Пушкинăнне тата мĕнле произведенисем вуланă?

— «Тимĕр тылă», «Шуйттан чури»...

— Лермонтовăнне мĕн вуланă?

— «Арçури» калав, «Унтри» поэма...

— Некрасовăнне?

— «Сармантейĕн сар чăххи» роман, «Капитан хĕрĕ» поэма...

— Да-а-а! — терĕ преподаватель куçне Эртиван çинчен Красков еннелле куçарса. — Эсĕ мĕн шутлатăн? Юлташу тĕрĕсех хуравларĕ-и?

Тĕлĕнме чарăнман Лешăна Эртиван каллех куç хĕссе илчĕ. Паллах, темĕнле вăйă пырать кунта. «Нăрспи» поэмăпа «Тимĕр тылла» тата «Шуйттан чурмне» Константин Иванов çырнă, Татьянăпа Ленский Пушкинăн

«Евгений Онегин» сăвăлла романĕн геройĕсем, «Арçури» балладăна Михаил Федоров, «Унтри» калава Çемен Элкер, «Сармантейĕн сар чăххи» калава Иван Яковлевич Яковлев, «Капитан хĕрĕ» романа Пушкин çырнă. Кусене Эртиван лайăхах пĕлет-ха, анчах юриех пăтратать. Мĕншĕн вăл ăна куç хĕсет? Эртивана хирĕç кайма юрамасть унăн.

— Эртиванов пурне те тĕрĕс каларĕ. Эпир яланах иккĕн вулатпăр, — терĕ Леша.

— Апла пулсан эпĕ юлашки ыйту паратăп, — терĕ хĕрарăмĕ. — Тăхтаман ăçта пурăннă?

— Тăхтаман пирĕн ялта, Çĕрпӳ районĕнчи Синерте халĕ те пурăнать, — терĕ Леша.

— Экзамена кун пек тытнине, ачасем, укçапа саплаштармасăр ниепле те май çук. Ăнлантăр-и? Кам вĕрентет сире тăван литературăпа вырăс литературине? Ытла та интереслĕ вĕрентеççĕ иккен сире Çĕрпӳ енче, — преподаватель ачасене куçĕсенчен шăтарас пек пăхса илчĕ.

— Иртнĕ вĕренӳ çулĕнче тăван литературăна вĕрентекен чирленĕ пирки ăна пире шкул хуралçи вĕрентрĕ, — терĕ Эртиванов.

— Красков, юлташу хуравлани çумне хушса каламалли санăн урăх пур-и? — ыйтрĕ хĕрарăм.

— Урăх çук, — терĕ Леша.

— Сире, алла, иксĕре те техникума йышăнма йывăр. Чăваш тата вырăс литературине питĕ япăх пĕлетĕр. Тăхтаман «Нарспи» поэмăн геройĕ, мĕнле майпа хальхи вăхăтра сирĕн ялта пурăнма пултарать-ха вăл?

— Çав ятлă çын пирĕн ялта пурăнать пулсан мĕн калас-ха пирĕн? Суйма хăнăхман. Эсир Тăхтаман ăçта пурăннă тесе ыйтрăр та...

— Ăнланмалла, ачасем. Экзамена тытайман тесе халех каламăпăр-ха. Малтан укçапа саплаштаратăр пулĕ? Вĕренес килет пулсан, паллах. Алă тенкĕ пур терĕр-и-ха?

— Ун чухлех мар та, çапах хамăра çитет, — терĕ Эртиванов. — Унччен манăн та сирĕнтен ыйтса пĕлес килет. Юрать-и?

— Ыйт, Эртиванов. Мĕншĕн юрамасть пултăр? Ыйту паракансене яланах хапăл эпир. Нимĕн пĕлмен ача ыйту та параймасть.

— Эсир кунта Пушкинпа Лермонтова тата Некрасова асăнтăр. Синерти Сĕрĕм Петĕрне паллатăр-и хăвăр?

— Палламастăп, — терĕ арçын преподавателĕ Çĕрпӳ ачин ыйтăвĕнчен кăштах тĕлĕнсе.

— Ерофей Микулне?

— Ăна та пĕлместĕп...

— Хветĕрсен Улькине паллатăрах ĕнтĕ. Чĕкеç шатриллĕ питĕ харсăр хĕр ача!

— Эсир пĕлетĕр-и, Эвелина Семеновна? — ыйтрĕ арçынни хĕрарăм преподавательтен. — Эпĕ Улька çинчен илтмен...

— Эпĕ те илтмен, — терĕ Эвелина Семеновна. Эртиванов, халĕ те ура çинче тăраканскер, техникум преподавателĕ пулнă çынсене тинех çĕнтерӳллĕн, кăвак куçне çиçтерсе пăхса илчĕ, кулнă пекрех хаваслăн каларĕ:

— Эпир те Красковпа иксĕмĕр тинех ăнлантăмăр; Пушкинпа Лермонтов тата Некрасов сирĕн шайкăна кĕреççĕ, Сĕрĕм Петĕрĕпе Ерофей Микулĕ тата Хветĕрсен Ульки вара — пирĕн шайкăна!

Лешăпа Эртиван пĕлĕвне тĕрĕсленĕ çынсем кун хыççăн нимĕн тавăрса калама аптăрарĕç пулмалла: те тарăхса урмăшмалла, те шӳтлесе куланçи тумалла? Çапах та иккĕшĕ те харăс ура çине тăчĕç. Арçынни васкаса каларĕ:

— Экзаменсене укçапах саплаштарма тивет. Директор патне иккĕмĕш хута улăхиччен...

Анчах Эртиванов техникум алăкне уçиччен ахальтен каламан хăюлăх çинчен. Вăл хайхи арçынна каласа пĕтеричченех пӳлчĕ:

— Мĕншĕн саплаштармалла? Экзамен никам çĕнтерейменнипе вĕçленчĕ-çке: эсир пĕлнине эпир пĕлеймерĕмĕр, эпир пĕлнине — эсир!

Çак вăхăтра пӳлĕм алăкĕ уçăлчĕ те пӳлĕме хура йăрăм костюм тăхăннă вăтам пӳллĕ, вăтăм çулхи арçын кĕчĕ.

— Сывлăх сунатăп! Каçарăр, Макс Ванюковичпа Эвелина Семеновна, ăнсăртран манăн эсир «экзамен тыттарнине» алăк хыçĕнче итлесе тăма тиврĕ. Халех тухса ан кайăр-ха. Ĕç кĕнекисем пирки калаçмалла пулать сирĕнпе. Малтан эпĕ хам пӳлĕме çак ачасене чĕнесшĕн. Атьăр ман хыççăн, Эртивановпа Красков!

— Эсир кам пулатăр? — ыйтрĕ Эртиванов.

— Техникум директорĕ Михаил Петрович, çав хушăрах математика вĕрентетĕп.

Пурте кĕпĕрленсе коридора тухрĕç. Техничка хăйĕн вырăнĕнчех ларать. Синер ачисем çинчен директора вăл каланă ĕнтĕ. Ун патне çитиччен Эртиван пусма картлашкисене пăхса илчĕ, унтан урайне лап! ӳкрĕ те кăшкăрса ячĕ:

— Çĕлен! — хăй хăвăрт-хăвăрт упаленсе Макс Ванюковичпа Эвелина Семеновна пурăнакан пӳлĕм патнелле упаленсе кайрĕ, алăк патне çитсен тăчĕ те хĕрхеннĕ пек пĕлтерчĕ: — Шел, тытаймарăм... Алăк хушăкĕпе пӳлĕмелле шуса кĕрсе тарчĕ...

— Хурăн пуçличчĕ-и? — хăранă сасăпа ыйтрĕ Эвелина Семеновна.

— Çук, ку хура çĕлен!

— Эсĕ хура çĕлен сăхасран та шикленместĕн-и?

— Мĕншĕн шикленмелле? Эпĕ вĕсене хамăр вăрманта кашни çулах тытатăп.

— Пĕтрĕмĕр, Макс! Хура çĕленлĕ пӳлĕмре эпĕ нихçан та пурăнаяс çук. Ăçтан килсе лекнĕ-ши вăл? Парк çумĕнчи вăрмантан-ши?..

— Хĕл каçма хатĕрленет вăл кунта! — кăшкăрчĕ Эртиван директор хыççăн пусмапа çӳлелле утнă май.

Михаил Петрович ачасене хăйĕн пӳлĕмне кĕртсе лартрĕ, ăшшăн ыйтрĕ:

— Финанс техникумĕнче вĕренесшĕн эппин?

— Вĕренесшĕн...

— Тискер чĕрчунлă хушаматлă пысăк çынна пĕлетĕр-и?

— Пĕлетпĕр...

— Кам? Мĕнле ĕçре ĕçлет вăл?

— Эсир Зверев пирки ыйтатăр-и? — терĕ Красков.

— Тĕрĕс. Шăпах çавăн пирки пырать сăмах.

— СССР финанс министрĕнче ĕçлет вăл.

— 1951-мĕш çултанпа, — Леша хыççăн хушса хучĕ Эртиванов.

— Ку та тĕрĕс. Анчах Макс Ванюковичпа Эвелина Семеновнăна мĕн мыскари кăтартрăр-ха эсир?

— Техничка мана вĕсем кунта ĕçлеменнине шăппăн пĕлтерме ĕлкĕрчĕ, — терĕ Эртиванов. — Вĕсем пире ухмахрах тесе шутларĕç пулмалла, çавăнпа кăштах шӳтлесе илме тиврĕ... Константин Иванов «Нарспине» эпир Красковпа иксĕмĕр те пăхмасăр калама пĕлетпĕр.

— Хăш сыпăкне?

— Пĕтĕм поэмине. Каласа кăтартмалла-и? — Леша ура çине тăчĕ.

— Ларăр, Красков. Пирĕн техникумра унашкал ача пĕрре те çук пулсан та иксĕре те ĕненетĕп. Математикăпа пĕлӳ мĕнлерех?

— Йĕркеллех.

— Мĕн çинчен каласа кăтартма пултаратăр?

— Тĕслĕхран, Паскаль виçкĕтеслĕхĕ çинчен.

— Мĕн çинчен? — йăнăш илтмерĕм-ши тесе çĕнĕрен ыйтрĕ директор.

— Тĕслĕхрен, Фибоначчи речĕсемпе Паскаль виçкĕтеслĕхĕ хушшинчи çыхăну çинчен.

— Ну-ну, мĕнлерех çыхăну пур-ха вĕсем хушшин-че? — Михаил Петрович хăй хытах тĕлĕннине палăртмасăр калаçма тăрăшрĕ.

— Малтан Паскаль виçкĕтеслĕхĕн çӳлелле хăпаракан кашни диагоналĕ çинче вырнаçнă числосен суммине тупатпăр, — ăнлантарма тытăнчĕ Эртиванов.

— Тен, математика класне каятпăр? — сĕнчĕ директор. — Унта доска пур.

— Хальлĕхе вăл кирлĕ мар-ха. Пĕрремĕш диагональ валли 1 число тупатпăр, иккĕмĕшĕ валли те — 1, виççĕмĕш валли — 2, тăваттăмĕш валли — 3, пиллĕкĕмĕш валли — 5. Çапла вара эпир Фибоначчи пуçламăш пилĕк числине те тупрăмăр. Интереслĕ çыхăну: n-мĕш диагональ числисен сумми яланах Фибоначчин n числи пулать иккен. Чăнах та, n = 1 тата n = 2 пĕрпеклĕхĕ курăнать; n-ăн ытти пĕлтерĕшĕсем те пĕр килни çакăнтан палăрать: кирек мĕнле умлă-хыçлă икĕ диагональ тупнă суммăсем, пĕр-пĕрин çумне хушсан, çак икĕ диагональ хыççăн вырнаçнă диагональ валли шутланă суммăпа пĕр тан. Çавăнпа Фибоначчи речĕн малтанхи числисен n сумми Un + 2 — 1 тан.

Эртиван сывлăш çавăрса янă хушăра Леша малалла çапла хушса хучĕ:

— Паскаль виçкĕтеслĕхĕн уйрăм вертикалĕсем çинче вырнаçнă числосен речĕсем унччен чылай малтан пурăннă математиксене те канăç паман, — вăл Михаил Петровича пăхса илчĕ: — Мана халĕ доска кирлĕ.

Математика класне хăвăрт çитрĕç. Директорпа Эртиванов малти парта хушшине вырнаçса малалла итлеме хатĕрленчĕç. Леша çĕнĕрен ăнлантарма пуçларĕ:

— Паскалĕн k-мĕш вертикалĕнче çак числосем тăраççĕ:

   Канашра каç пулнăпа пĕрех. Арçын ачасем тӳрех чугун çул станцине çул тытрĕç. Вокзал буфетĕнче рис кукăлăсемпе сăйланчĕç, пылак шыв туянса ĕçрĕç. Кун хыççăн Лешăпа Эртиван хаваслăхĕ татах ӳсрĕ. Кăмăлĕсем çĕкленме сăлтавĕ те пĕчĕк мар: финанс техникумĕн директорĕ умĕнче улттăмĕш класра вĕренекенсем математикăпа экзамен тытма пултарчĕç! Мĕн тери савăнăç! Вĕсен халех тăван ялне, Синере, вĕçсе ӳкес килет, анчах унта таврăнма май çук. Чугун çул станцийĕнче, вакунсене çĕр улми тиекен тĕлте, машинăсем çукпа пĕрех. Ыйткаласа пĕлкелерĕç: ыран ирхине килме сĕнеççĕ. Машинăсем автобазăсенчен таçталла та, çав шутра Чурачăк еннелле те, каяççĕ. Çĕр улми патшалăха ăсатма тытăннă çеç-ха, ăна Мускав еннелле кунсерен нумайрах та нумайрах яма пуçлаççĕ.

Вокзалта çĕр каçма пулать, анчах милиционерсем тытса каяс хăрушлăх пысăк. Вĕсен нимĕнле документ та çук, çавăнпа финанс техникумне килнине кам ĕненет? Тен, килĕсенчен тухса тарнă-ха вĕсем, тен, ачасен çуртĕнчен тухса шăвăннă? Шăпанасен шайкине ернĕскерсем теме те пултараççĕ. Пысăк хулан лайăх енĕ те, усалли те темĕн чухлех. Гаврил Сергеевич адресĕ пур вĕсен, пикенсен шыраса тупма пулать ăна, анчах ырă çынна чăрмантарас килмест.

— Канаш — чăваш хули, пире пĕтме памĕ-ха, — терĕ те Эртиван Лешăна аллинчен тытса чугун çул тăрăх уттарчĕ. — Эпĕ кунта пĕрре çеç мар пулнă, ăçта та пулин çав-çавах хĕсĕнетпĕр.

Станци тĕттĕмленнине пăхмасть: кăнтăрлахи пекех поездсем килеççĕ те каяççĕ, диспетчер сасси Çĕрпĕве кăшт çеç илтĕнеймест пулĕ. Пассажирсем вакунсене кĕреççĕ те тухаççĕ. Шалта çутă илĕртсе çунать çын мĕлкисем куçаççĕ. Çӳллĕ юпа тăррине лартнă прожектор пĕлĕтсем пулсан вĕсене те çутатассăн туйăнать. Анчах кĕçĕр тӳпе таса, çăлтăрсем мĕлтлетеççĕ.

— Çутă çĕртен хăвăртрах тĕттĕмелле чăммалла, милици çухавасенчен ярса тытсан хăтăлаймастпăр, — Эртиван пĕр рельс хыççăн теприн урлă сике-сике каçать. Темĕнле тĕллев пур-ха унăн, çавăнталла çывхарса пырать.

— Çитрĕмĕр! — терĕ вăл юлашкинчен чи хĕрринчи çул çинче тăракан темиçе вакуна хаваслăн тĕллесе кăтартса. — Куратăн-и, рельссемпе шпалĕсем хушшин-че курăк ӳсет, апла пулсан, çын çӳремест кунта. Вакунĕсене те йăпăр-япăр çаклатса каймаççĕ.

Эртиван таçтан темскер эхлетсе туртрĕ, тĕкрĕ. Лешăна шартах сиктерсе тимĕр кăчăртатни илтĕнчĕ, унтан вакун алăкĕ пăртак уçăлчĕ. Шала аран хĕсĕнсе кĕчĕç. Эртиван алăка кĕмсĕрт! тутарса хупрĕ те йĕри-таврал-ла пăхса çаврăнчĕ. Çӳлте, вакун маччинче, пысăках мар шăтăк пур. Ун витĕр ӳкекен çутăра вакун ăшĕчикки чиперех курăнать. Çап-çара, пĕр кĕтесре çеç темĕн выртать. Эртиван ăна малтан урипе тĕксе, унтан аллипе тытса пăхрĕ. Унтан тин савăнса пĕлтерчĕ:

— Чăн-чăн çăтмаха лекрĕмĕр, Леша! Пире валли кунта кăçалхи çемçе утăран вырăн сарса хатĕрленĕ! Пирĕн пеккисем ĕнтĕ...

Тепĕр самантран вĕсем çемçе ута çине юнашарах тăсăлса выртрĕç. Вакун тулашĕнчи сасăсем кунта аякран-аякран вĕçсе килнĕ пек çеç илтĕнеççĕ. Тухăç енче часах тулса пыракан уйăх курăнчĕ. Вакун стенинче те, маччи çывăхнерех, тепĕр шăтăк пур иккен. Уйăх çути вакуна çавăнтан кĕрсе çутатать. Çăлтăрсем тӳпене пăрçа сапса янă пекех нумай. Уйрăмах хур кайăк çулĕ çинчисем темĕн тĕрлĕ те ялкăшаççĕ.

Ачасем пĕр хушă пĕр-пĕрне чĕнмесĕр, кашни хăйĕн шухăшне шухăшласа выртрĕç. Анчах ку кичемлĕх вăраха пымарĕ.

— Ытла та интереслĕ пурнăçра! Ирхине çеç Синер уйĕнче çĕр улми кăлараттăмăр, халĕ ялтан çĕр ытла çухрăмра чугун çул çинче вакун ăшĕнче выртатпăр! — терĕ Леша чунтанах хавхаланса.

— Çапла...

— Финанс техникумĕн директорне Паскаль виçкĕтеслĕхĕпе тĕлĕнтерсе ятăмăр пулас эпир, Эртиван...

— Мана та çапларах туйăнчĕ.

— Ну, вĕрентрĕн те эсĕ лешсене, пирĕн укçапа кăсăкланакансене!

— Эх, халĕ вĕреннĕ халăх хушшинчех тĕрлĕ çынсем тĕл пулаççĕ, Леша! Куртăн-и, Гаврил Сергеевичшăн эпир тăван та мар, çапах пылак шыв ĕçме укçа пачĕ. Кусем пирĕн йĕм кĕсйинчен юлашки укçана кăларса илессишĕн темĕнле улталама та хатĕр.

— Эс техникумра мĕн тунине веçех ăнлантăм эпĕ, Эртиван, анчах хура çĕлене мĕншĕн тытасшăн упаленнине чухлаймарăм...

— Çĕленне куртăн-и хăть? — самантрах пуçне çĕклерĕ Эртиван.

— Кураймарăм... Преподавательсен пӳлĕмне кĕрсе тарчĕ терĕн те...

— Нимĕнле çĕлен те пулман унта! Пирĕнтен кулма хăтланнăшăн вĕсене те пăртак хăратса хăварас терĕм...

Ачасем иккĕшĕ те шăппăн кулса ячĕç, унтан шухăшĕсемпе Синере çитрĕç.

— Эпир кунта йĕркеллех выртатпăр-ха, — ассăн сывларĕ Леша, — аннесем килте мĕнле пурăнаççĕ-ши?

— Кĕçĕр куç хупаймаççĕ ĕнтĕ...

— Аннерен мĕн чухлĕ инçерех каятăн, ăна çавăн чухлĕ ытларах юрататăн.

— Тата кама?

— Эсĕ Улькана юратса пăрахрăн пулмалла, Эртиван?

— Чуна ан хускат-ха ăна аса илтерсе... Кашни кун хут çӳрететпĕр, эсĕ сисмен те-и?

— Сисмен... Мĕнле паратăр пĕр-пĕрне?

— Кĕнеке хушшине хурса...

— Мĕн çыратăр?

— Тупăнать унта... Эпĕ хута кĕскен кăна хурататăп. Улька çырнисене урам урлă хурса тухсан вĕсенчен каçă та тума пулать.

— Апла тăк унăн чĕкеç шатрийĕсене те асăрхаймастăн пулĕ халь?

— Мĕн вĕсем маншăн? Тепĕр чухне, хушăран кăна, асăрхакалатăп та — Улька нихçанхинчен те чипертерех курăнать. Эпир аннепе иксĕмĕр темĕн те пĕр чăтнă та, халĕ Улька маншăн тăвантан та тăван пек туйăнать. Çемьере хĕр ача та кирлĕ... Санăн та йăмăку-аппу çук, Леша...

— Çук...

— Наталипе мĕнле?

— Темĕн... ютшăна пуçларĕ-ха.

— Атя Улькана калаçтаратпăр! Е хамăнах хутшăнас-и? — Лешăна чунтанах пулăшма хатĕр Эртиван.

— Апла хăтланмăпăр... Ун пек чухне çын хушша кĕни веç пăсса хума пултарать. Натали Улька мар... Эсĕ те, Эртиван, пирĕнтен пур енĕпе тенĕ пекех уйрăлса тăратăн. Ăнлантар-ха, мĕнле майпа ĕçлет сан пуçу? Уроксене сиктернĕшĕн сана улттăмĕш класра лартаççĕ. Ман шутпа, эсĕ халĕ тăххăрмĕш класра та «пиллĕксемпе» çеç вĕреннĕ пулăттăн.

— Мĕн... Учитель ăнлантарни те, хам вулани те асра питĕ лайăх юлать манăн. Манăçмасть... Математика, физика, хими формулисене уйрăмах хытă юрататăп. Задачăсем хăйсем тĕллĕнех шутланнă пек туйăнать тепĕр чухне... Çавăнпа уроксем сиктерсен те аптăрасах кайман эпĕ. Ыйткаласа çӳренĕ чухне кашни килтех хама кирлĕ кĕнекене ыйтаттăм. Пĕлменнисене шутласа, ăнлантарса параттăм. Ялтан яла каçнă чухне мĕн вуланине çул çинче тепĕр хут аса илеттĕм. Каласа панăччĕ вĕт сана кĕтӳçре мĕнле вуланисене...

— Каласа панă... Пурах çав санра темĕскер — пирĕнтен урăхлараххи... Семен Андрейч пĕррехинче сан çинчен питĕ тĕплĕн ыйтса пĕлчĕ. Шкул директорĕ патне те пынăччĕ вăл... Темĕн шухăшлаççĕ-ха, куратпăр акă...

Çапла калаçса-шăкăлтатса выртнă хушăрах ачасем иккĕшĕ те пĕр вăхăтрах çывăрса кайнă. Хытă ĕшеннĕ ĕнтĕ: ирхине çĕр улми кăларнă, унтан машинăпа силленсе-лăканса килнĕ, финанс техникумĕнче тĕрĕслевре пулнă... Шухăшĕ тата мĕн чухлĕ!

...Ирхине те иккĕшĕ харăсах вăранчĕç. Вакун тулашĕнче арçынсем калаçнине илтсе пĕр-пĕрне сăмах чĕнме те шикленчĕç. Канашра мар пулас вĕсен вакунĕ! Вăт çывăрнă тăк çывăрнă... Çĕрле уйăх çине вĕçтерсе янă пулсан та вăранмастчĕç-ши?

— Хăйсене çĕр улми турттарма вакун çитмест теççĕ. Диспетчерĕ пушшисене Вăрнара ярать. Тĕлĕрсе пускаланă пуль кнопкисене?

— Е ӳсĕр пулнă?

— Юрать-ха, çичĕ вакунне те тытса чартăмăр. Тимлĕрех пулман тăк халиччен Çĕмĕрлерен те иртсе каятчĕç.,

— Пинер енчен состав килет, диспетчер çавăнтан кăкарса каялла яма хушрĕ!

Ачасем шăпăрт лараççĕ. Вăрнарта çичĕ вакунне мар, иккĕш-виççĕшне çеç тĕрĕсленĕ пулас. Е кăшт уçса пăхнă та — кĕтесре выртакан ачасене асăрхаман. Чăнах та, Вăрнарта вĕсен вакунне вăрах тытмарĕç — вакун шăтăкĕнчен хĕвел пайăркисем кĕчĕç çеç, — унăн кустăрмисем Канаш еннелле çаврăнма та тытăнчĕç.

Тинех ирĕклĕн калаçма юрать! Анчах калаçмаллине калаçса çитерчĕç-ши, шăпăртах лараççĕ-ха. Хушăран хушăкран пăха-пăха илеççĕ: телеграф юписем, çĕмеллĕ хирсем, вăрман катисем мĕлтлете-мĕлтлете юлаççĕ. Çĕр улми анисем те чылай-ха, нумай çĕрте ăна кăларма та пуçламан. Лешăпа Эртиван вара, паранкă тиенĕ вакуна лекнĕ пулсан, ир енне Вăрнара мар, Мускавах çитетчĕç... Çакăн çинчен шутласан иккĕшĕ те самантрах тарласа кайрĕç: каялла мĕнле таврăннă пулĕччĕç-ши? Выçă, билет туянма укçа çук!

Леша сасартăк шăлаварĕ кĕсйинчен пурă туртса кăларчĕ.

— Техникумăнне хăварма маннă...

— Пар-ха, — терĕ Эртиван, унтан вăл пурăна, вакун стенисене сăнаса пăхрĕ. — Астăватăн-и, хăвна техникум директорĕ Михаил Петрович ăçтарахра чарнине?

— Тартальăн нуль йĕркипе нуль юпи тĕлĕнче...

— Пĕтĕмпе шутланăччĕ-и килте?

— Пĕтĕмпех мар, санран пулăшу ыйтасшăнччĕ.

— Вĕçне пĕлес килет-и?

— Килет!

— Пурă пур, доска вырăнне вакун стенисене усă куратпăр. Канаш çулĕ кĕскелтĕр тесе вĕçне кăларса парам-и?

— Ой, мĕнле лайăх! — килĕшĕн кăшт тунсăхлама пуçланă Лешăн пуçĕ самантрах уçăлса кайрĕ, Эртивана тимлесе итлеме хатĕрленчĕ.

Вăл пурăпа вакунăн кивелнĕрен тĕссĕрленнĕ хăмисем çине чарăнмасăр тенĕ пек числосем çырма, вĕсене ăнлантарма пуçларĕ.

— k = 1 чухне числосем йĕркипе вырнаçса тухаççĕ:

1, 2, 3, 4, 5, 6 ...

(Тарталья тӳркĕтеслĕхĕн пĕрремĕш йĕрки е числисен пĕрремĕш юпи.)

k = 2 чухне çакăн пек вĕçе-вĕçĕн йĕрке пулать:

1, 3, 6, 10, 15, 21 ...

(Тарталья тӳркĕтеслĕхĕн иккĕмĕш йĕрки е числисен иккĕмĕш юпи.) Çакăн пек вĕçе-вĕçĕнлĕхĕн членĕсене виç кĕтеслĕ числисем теççĕ: 1 — пĕрремĕш виç кĕтеслĕ число, 3 — иккĕмĕш виç кĕтеслĕ число, 6 — виççĕмĕш т. ыт. те. Виççĕмĕш виç кĕтеслĕ число акă мĕнпе тан: Т²m+1. Çак числосем виç кĕтеслĕн майлаштарнă шарсен е ытти пĕрешкел япаласен хисепне кăтартаççĕ. Çавăнпа вĕсене виçĕ кĕтеслĕ числосем тенĕ. 

   Лешăпа Эртиван амăшĕсем Гаврилов хушаматлă шофер çинчен каласа панине пĕр ĕненсе те хавасланса, пĕр ĕненмесĕр те хурланса итлерĕç. Анчах вăл ачасене панă сăмахне тытрĕ. Малтан Лешăсем валли, унтан Эртивансем валли Тевĕш енчи вăрман улпутĕнчен типĕ юман вутти турттарса килчĕç. Хуçипе Гаврилов вутă хакĕ пирки хăй калаçрĕ. Лешĕ те ачасемпе уйрăммăн пуплерĕ. Яков Николаевич тесе чĕнеççĕ имĕш ăна. Сарлака юман каска çине лартрĕ те вĕсене çавра сухалне пĕтĕркелесе ыйтма тытăнчĕ:

— Мана Гаврилов юлташ эсир улттăмĕш класра вĕренни тата халех Паскаль виçкĕтеслĕхне лайăх пĕлни çинчен каласа тĕлĕнтерчĕ. Тĕрĕсех-и?

— Тĕрĕсех, — терĕç ачасем.

Ку вăрман улпучĕ умĕнче те именме юраманнине тепĕр хут лайăх ăнланчĕç вĕсем.

— Математикăпа çеç мар, физикăпа та ыйтма пултаратăр, — терĕ Эртиван, анчах улттăмĕш класшăн мар, калăпăр — саккăрмĕш класшăн.

— Пултараятăр-и?

— Мĕншĕн пултарас мар? — терĕ Эртиван. Вăрман улпучĕ хул хушшине хĕстернĕ кĕнекесенчен «Физика» туртса кăларчĕ.

— Манăн иртнĕ вăрçăран виçĕ ывăл таврăнаймарĕ. Чи кĕçĕнни физикăна питĕ юрататчĕ, вуннăмĕш класран хăй ирĕкĕпе Мускав патĕнчи çапăçусене тухса кайрĕ... Ак, кĕнекисене упратăп... Ну, этак, — хăш задачине илĕпĕр-ха, — вăл кĕнеке листисене уçкаларĕ те пĕрин çинче чарăнчĕ. Акă вăл! Кĕçĕнни килĕштернĕ задача! Манас мар тесе палăртсах хунă эпĕ ăна! — вăл кĕнеке хуплашкине пăхса илчĕ. — Каçарăр, 9-мĕш класшăн иккен, ку — юрамасть.

— Мĕншĕн юрамасть? Эппин, калăр-ха, — терĕ Эртиван, кĕсйинчен çав самантрах пурă туртса кăларчĕ. — Итлетĕп, Яков Николаевич.

— Задачăсене шутланă чухне Валерий (çапла ятлăччĕ ывăлăм) мĕн кирлине хăех тăватчĕ: хăма, пăрăс татăкĕсем, хими пластинкисем, электричество приборĕсен пайĕсем... Тĕслĕхрен, çак задачăна шутланă чухне пăрăссемпе усă курнине астăватăп, — Яков Николаевич каланине Эртиван хăйсем калаçса ларнă юман тĕмески çинех çырма тытăнчĕ. Тĕмески çумăр шывĕпе, çилпе, юрпа якалса хуралса пĕтнĕ. Унăн диаметрĕ метртан та иртет пулĕ. Юнашарах тепĕр тĕмеске, унтан виççĕмĕшĕ... Юманĕсем касиччен миçе ĕмĕр ӳснĕ-ши?

Задачи çакăн пек: йывăç пăрăс тайлăм çинче выртать. Çав пăрăс шуçса ан антăр тесен ун çине перпендикулярлă F вăйпа мĕнлерех пусмалла? Пăрăс масси m —2 кг; пăрăс тайлăма сĕртĕннин коэфициенчĕ k = 0,4; тайлăм горизонт еннелле чалăшнин кĕтесĕ d = 60°.

Эртиван задачăна икĕ хут питĕ тимлĕн вуласа тухрĕ, унтан ӳкерчĕ (13-мĕш ӳкерчĕк):

   Çĕр улми кăларса пĕтерсен аслă классенче вĕренекенсем каллех шкула çӳреме тытăнчĕç. Вутă пирки сăмах хускатсан Лешăна та малтан амăшĕ ĕненмерĕ. Тепĕр кун фермăран таврăннă тĕле чи лайăх вутă кил картийĕпе сапаланса выртнине курсан ывăлне чунтан ыталаса илчĕ:

— Мĕнле пултартăнах? Шоферне хăть тав турăн-и?

— Эсĕ пуçтарса панă çăма пĕтĕмпех патăм. Аран-аран илчĕ Гаврил Сергеевич. Ачасем валли алсиш-нуски çыхма лайăх-ха терĕ.

Уй-хир ĕçĕсем кал-кал пычĕç. Кашкăр Карачăмĕпе пулса иртнĕ пăтăрмах çеç çынсене пăртак култарса вĕсен кăмăлне тултарчĕ. Çав хаяр этем темĕнле майпа Синере Гаврилов шофер икĕ хутчен вутă рейсĕ тунине пĕлне те ăна пĕррехинче тытса чарса ун валли те вутă турттарса килме хушнă майлах каланă.

— Мĕнле тава тивĕçлĕ ĕçсемшĕн? — ыйтнă Гаврилов. — Кусен ашшĕсем вăрçăра пуç хунă, хăйсем шкулта «пиллĕкпе» çеç вĕренеççĕ. Çитĕнсен — министра тухаççĕ. Сан ачусем «иккĕ» хыççăн «иккĕ» çеç илеççĕ тет-ха.

— Министăра? Кам парать вĕсене справка колхозран тухса кайма? Конюхра ĕçлеме ирĕк парсан та темĕн пекехчĕ! — ахăлтатса кулса янă Кашкăр Карачăмĕ,

— Илтнĕ эпĕ вăрçа кайнă чухне эсĕ Канаша çеç çитнине... Пултараймастăп вуттуна кӳме.

— Хăв ăçта çитнĕ — тĕрĕслемелле-ха!

— Тĕрĕслеме йывăр пулать, мĕншĕн тесен ман машина ураписен йĕрĕсене тупма Берлин урамĕсенче çӳреме тивет, Волков...

Вутă мар, Карачăм арăмĕпе унăн качча каяйман аппăшĕ кăларнă çĕр улмине те пĕр шофер тиеме килĕшмест. Юлашкинчен уйра вĕсен çĕр улми куписем çеç тăлăххăн тăрса юлаççĕ. Кашкăр Карачăмĕ райцентра çитет — усăсăр. Канашра пулать — вăхăта ахаль ирттерни çеç. Тăм ӳкме пуçласан ăна хăйне колхоз правленине чĕнсе асăрхаттараççĕ — çĕр улми шăнтса ярсан хакне пилĕк хут ӳстерсе шыраса илеççĕ... Аран-аран лав тупса путвала турттарать вăл кая юлнă çĕр улмине. Халăхра вăй — ăна хирĕç ытлашши ан сик!

...Математика кружокĕ хастарлансах ĕçлет-ха. Çамрăк математиксем Паскаль операцийĕпе паллашрĕç, вăл пулăшнипе биномиаль коэффициенчĕсене палăртма, факториал çыхăнăвĕсене тупма вĕренчĕç, унтан Паскаль йĕркин шалти членĕсене пайлама пултаракан чи пысăк цифрăна шыраса тупма хатĕрленчĕç.

Анчах ку задачăна шутлама ĕлкĕреймерĕç. Пĕррехинче шкула эрне кун Семен Андрейчпа шлепкеллĕ çамрăках мар çын пырса кĕчĕç, Улттăмĕш класа вĕсем шкул директорĕпе Антон Ефимовичпа пĕрле пычĕç. Шлепкеллĕ çынни Шупашкартан математикăпа физика шкулĕнчен ятарласа вĕсен ялне килнĕ иккен. Паскаль виçкĕтеслĕхĕн юлашки задачине шутлама уроксем хыççăн Эртиванпа Лешăна тата Наталие хăварчĕç. Унтах Улькала Павлов хăйсен ирĕкĕпе юлчĕç.

Чăн малтан Лешăран ыйтрĕç. Вăл тетрадĕнчи иккĕмĕш ӳкерчĕклĕ страницăна уçрĕ.

Çак ӳкерчĕкри кирек хăш йĕркене, тĕслĕхрен, юлашки умĕнхине, 13-мĕшне илер-ха, — тесе пуçларĕ хăйĕн явапне Красков. — Куратăр-и, унăн чи хĕрринчи единицисемсĕр пуçне, пурте 13 çине пайланаççĕ. Ирĕксĕрех çакăн пек гипотеза çуралать: m йĕркен шалти пур членĕсем те m çине пайланаççĕ. Шалти членсем тесе эпир йĕркен пур членĕсене те, хĕрринчи нуль тата юлашки йĕркесен членĕсемсĕр пуçне, калатпăр. Апла пулсан Паскалĕн нуль тата пĕрремĕш йĕркисенче нимĕнле членсем те çук. Тĕрĕслес шутпа юри суйламасăр кирек хăш тепĕр йĕркене, тĕслĕхрен, 7-мĕшне илсе пăхăпăр. Тĕрĕслетпĕр: унăн кашни шалти членĕ 7 çине пайланать. Çав вăхăтрах улттăмĕш йĕркен шалти членĕсем 6 çине, вун тăваттăмĕш йĕркен шалти членĕсем 14 çине пайланаççĕ...

— Çитет, — терĕ Шупашкартан килнĕ Аким Лукич Мултиеров (çапла чĕнеççĕ-мĕн тĕп хулари физикăпа математика шкулĕн учительне). — Халĕ пĕрремĕш предложение калăр.

— Паскалĕн n-мĕш йĕрки m çине пайланать, n апла тăк n-па m çине пайланать.

— Хăвăр каланине ĕнентерсе парăр.

— n, халь çеç каланă пек, m çине пайланни n-мĕш йĕркен пĕрремĕш шалти членĕ n пулнинчен килет.

— Питĕ лайăх, Красков. Ларăр. Малалла Алмазова Наталие Красков ăнлантарма чарăннă вырăнтан пуçлама ыйтатпăр.

Натали тăчĕ те пĕр пăлханмасăр çапла калама тытăнчĕ: пĕр енчен, 13-пе 7 число хушшинчи уйрăмлăха, тепĕр енчен — 6-па 14 число хушшинчи уйрăмлăха палăртас тесе тăрăшнă чухне эпир малтанхи икĕ числи хутсăр, иккĕмĕшĕсем хутлă пулнине асăрхатпăр. Унтан Паскалĕн m-мĕш йĕркин шалти пур членĕсем те m çине тата вăл хутсăр чухне çеç пайланнине кăтартатпăр. Çав вăхăтрах n-мĕш йĕркен шалти пур членĕсем те m çине пайланнине куратпăр. Хамăр шухăшсене эпир теоремăра пĕтĕмлетме пултаратпăр, анчах унччен пирĕн çичĕ предложени йĕркелесе çиччĕшне те ĕнентерсе пама тивет.

— Çитет. Иккĕмĕш предложение калăр, — терĕ Аким Лукич.

Леша, Наталипе нумайранпа калаçмасть пулин те, унăн кашни сăмахне тытма тăрăшать.

— Паскалĕн s-мĕш йĕрки m çине пайланать тейĕпĕр. Ун чухне Паскалĕн rs номерлĕ йĕрки m çине пайланма, r-мĕш йĕрке m çине пайланма пултарни кирлĕ.

— Иккĕмĕш предложение ĕнентерсе парăр-ха.

— 2—7 предложенисене ĕнентерме малтан çак леммăна илсе кăтартмалла.

1 лемма. 0 ≤ a ≤ r тата Паскалĕн s-мĕш йĕрки m çине пайлантăр. Вара Сasrs — Сᵃr уйрăмлăхĕ m2 çине пайланать.

— Маттур, Алмазова! Ларăр.

Кун хыççăн Мултиеров Петрова Улькапа Павлов Ильяран ыйтрĕ. Иккĕшĕ те ку задачăсем пирĕншĕн йывăртарах тесе хуравлама килĕшмерĕç. Юлашкинчен Эртиван Эртиванова черет çитрĕ. Чи йывăрри, паллах, ун çине тиенчĕ. Эртиванова Паскаль теоремипе пилĕк предложенин ĕнентерĕвне ăнлантарттарчĕç. Аким Лукич ачасем Паскаль виçкĕтеслĕхне пĕлнипе питĕ кăмăллă пулчĕ. Вăл малалла Улькапа Павловран темĕнех ыйтмарĕ, Красковпа Алмазовăна тата Эртиванова алгебрăпа, физикăпа тата химипе темиçе ыйту парса тĕрĕслерĕ. Кун хыççăн директорпа Аким Лукич тата Мария Ивановна кĕске канашлу ирттерчĕç те Красковпа Эртиванова тата Алмазовăна Шупашкарти физикăпа математика шкулне вĕренме йышăнни çинчен пĕлтерчĕç. Аким Лукич ку шкулта республикăри чи талантлă ачасем вĕренни, вĕсем тĕп хулара интернатра пурăнни, пурне те апат укçасăрах çитерни çинчен пĕлтерчĕ. Шупашкарти физикăпа математика шкулĕнчен вĕренсе тухакансем малалла Мускав университетĕнче тата ытти чи лайăх институтсенче вĕренеççĕ. Вăлах ку таранччен класра ачасен хуравĕсене шăппăн итлесе ларнă Семен Андрейча чунтан тав турĕ. Шупашкар шкулне Синер çинчен, уйрăмах Эртиван Эртиванов пирки, вăл çырса янă иккен, вĕсен пĕлĕвне яла ятарласа килсе тĕрĕслесе малалли шăписене татса пама ыйтнă.

Ачасем те, учительсем те Семен Андрейча алă çупса тав турĕç.

— Ыран аннĕрсене шкула ярăр, манăн вĕсемпе те калаçмалла. Вĕсем ирĕк парсан виçсĕре те вырсарникун хамах Шупашкара илсе каятăп, — терĕ юлашкинчен Аким Лукич.

Ачасем шкултан хавхаланса тухрĕç.

— Каятăп! — терĕ Эртиван.

— Миçемĕш класра вĕренме пуçлатăн унта? — ыйтрĕ Павлов.

— Миçемĕшне лартаççĕ, çав класра! — терĕ Эртиван. — Леша, Натали, иксĕре те Аким Лукич сĕнĕвĕпе килĕшме сĕнетĕп. Виççĕн пулатпăр! Йышпа таçта та лайăхрах.

— Анчах шахмат ăмăртăвĕнче мар, — хирĕçлерĕ Павлов, — мĕншĕн тесен унта кайнă чухне санпа юнашар сана çĕнтерекен утса пыма пултарать.

— Килĕшместĕп санпа, Илья, — терĕ Эртиван. — Çĕнтерӳçи çапах та хамăр ялтанах пулать-çке.

— Çапли çапла-ха та...

— Эпĕ халех пĕлетĕп, мана Шупашкара анне ямасть, — терĕ Натали тунсăхлăрах сасăпа, унтан юлашки икĕ эрнере пĕрремĕш хут староста еннелле çаврăнчĕ. — Эсĕ мĕн шутлатăн, Леша?

— Аннепе канашламасăр нимĕн те калаймастăп.

Çав каç Синерти икĕ килте тата кӳршĕ ялти пĕр килте нумайччен çутă сӳнмерĕ. Эртиван амăшĕ ывăлĕ Шупашкар çинчен каласа кăтартсан çапла ыйтрĕ:

— Хăв мĕнле шутлатăн?

— Вĕренмелле! — терĕ Эртиван.

— Шупашкарта вĕренме хăрамастăн-и?

— Хăрамастăп. Вутă хĕл каçмалăх хатĕрлерĕмĕр. Кĕтӳçре çӳренĕшĕн панă тырă сана икĕ çуллăха çитет. Эпĕ, тен, килсех те çӳреймĕп сана курма, анне, — укçа çук, — анчах çыру вĕçĕмсĕрех çырăп.

— Каях эппин, Эртиван. Пĕчĕкренпех çутталла туртăнатăн, анчах пурнăçĕ такăнтарсах пырать. Турă асăрхарĕ пулĕ çавна, тăрăш. Ача-пăча ырра курсан амăшне те ырă пулать теççĕ. Турă мĕн кăтартĕ.

— Ырра çав-çавах куратпăр, анне. Ял-ял урлă иксĕмĕр епле утнине эпĕ хам сывлама чарăниччен те манас çук...

— Таюк ывăлĕ Леша пырсан темĕн пекехчĕ те… Иккĕн çăмăлтарах.

— Çăмăлтарах, ку тĕрĕс. Леша питĕ пултаракан, питĕ лайăх юлташ. Анчах эпĕ ăна амăшĕ ямасан та пĕчченех каятăп. Сисетĕп, анне, умри çул тинех уçăлать.

Амăшĕ Эртивана çамкинчен чуптуса илчĕ, кĕскен каларĕ:

— Ăсу пĕр чарăнмасăр хушăнса пытăр.

Шăп çак вăхăтра Таюк инкепе Леша сĕтел хушшинче пĕр-пĕрне хирĕç вырнаçса ларчĕç.

— Анне, мĕншĕн нимĕн те шарламастăн?

— Шухăшлатăп, Леша...

— Ыранчченех шухăшласшăн-и?

— Хуравне ыран тин памалла терĕн вĕт.

— Каларăм-ха та, халех пĕлес килет-çке.

— Хăв мĕн шутлатăн, Леша?

— Кайни лайăх.

— Эпĕ те çапла шутлатăп, ывăлăм.

— Анне! Юратнă анне! Епле ăслă эсĕ! — Леша сĕтел урлă ӳпĕнсех амăшне чунтан ыталаса илесшĕнччĕ.

— Ан васка, ывăлăм. Лар, — чарчĕ ăна амăшĕ лăпкă сасăпа. — Лар та тимлĕ итле. Тепĕр хут калатăп, эпĕ те сан майлах шутлатăп, Леша. Анчах та пĕр пек шутлани пĕр пекех тума килĕшнине пĕлтермест. Сана тăван килтен пурнăç çулĕ çине пĕччен кăларса яма хатĕрлесе çитереймен-ха эпĕ. Хатĕрленсе çитмен ача çулĕ вара пĕччен чухне темĕн тĕрлĕ те кукăрăлса кайма пултарать. Пĕрре-иккĕ кукăрăлсан ăна тӳрлетме сĕре йывăр, ывăлăм.

— Эртиван каять...

— Вăл санран виçĕ çул аслăрах, пурнăç тутине санран вунă хут ытларах та тӳснĕ... Килте виçĕ ĕне тытнăшăн вĕлерчĕç ашшĕне Хысайкинсем. Шупашкара халех кайса тĕрĕс тăвать вăл, кайран, тен, кая та юлĕ... Эсĕ унпа çыру çӳретĕн, вĕренӳ йĕркисене ыйтса пĕлĕн. Ăс пама пултарать вăл, ашшĕне хывнă... Темĕнле çĕнĕ япалана та ашшĕ ялта чăн малтан саратчĕ...

— Тĕп хулана кайма хатĕрех мар тетĕн апла?

— Хатĕрех мар.

— Пилĕк çул «пиллĕксемпе» çеç вĕреннĕ пулсан та?

— Пулсан та, ывăлăм.

— Семен Андрейч мĕн калĕ, вăл ман çинчен те çырнă-çке...

— Семен Андрейч ăнланать...

Темĕн пекех каяс килет Лешăн Шупашкар шкулне, анчах амăшне те итлесех пулать. Пурнăç нушине нумай чăтнă вăл, ăна-кăна лайăхрах пĕлет, паллах. Юратнă ывăлне усал сунас çук.

— Кашни класрах лайăхрах та лайăхрах вĕренмелле, Леша. Хальлĕхе саншăн тĕп ĕç — вĕренесси. Сана ĕç килĕшсен эсĕ те ĕçе килĕшетĕн. Çав хушăрах ĕç çынна ялан таса тытать. Манах итле хальлехе, ывăлăм.

— Итлетĕп, анне. Каланă эпĕ, пурнăç вĕçне çитичченех сана хирĕç пымăп тесе. Çав-çавах аслă çул çине тухатăп.

— Анчах манмалла мар: питĕ нумай вăй хумалла, Леша, питĕ нумай. Нихçан та ӳркенмелле мар.

— Уркенместĕп. Алмазова Натали пур-ха тата... Унăн амăшĕ те хирĕç пулас. Шкулта вăл тӳрех çапла каларĕ: «Анне мана ямасть».

— Тĕрĕс тăвать, улттăмĕш класри хĕр ачана епле халех килтен кăларса яратăн?

Шăмат кун улттăмĕш класра уроксем нихçанхинчен те шăп иртрĕç. Ачасенчен нимĕн те пытараймастăн, вĕсем яланах пĕтĕмпе пĕлеççĕ. Çапах та нихăшĕ те нимĕн те шарламасть. Хысайкина Света çеç чăтаймарĕ, Эртиванов еннелле пăхса:

— Эрнерен каялла тапса килмесен юрĕччĕ, — терĕ.

— Эсĕ... — самантрах сиксе тăчĕ Улька, — эсĕ калани нихçан та пурнăçланмĕ. Эртивана çеç мар, хушаматне те часах ăмсанса аса илме пуçлăпăр! Пĕтĕм класĕпе ăна Шупашкарти вĕренӳре ӳсĕм хыççăн ӳсĕм тума ырă сунатпăр!

Класри ачасем пурте алă çупса ячĕç. Вĕçĕнче Хысайкина та пĕччен юлнăшăн аванмарланчĕ — хыттăн алă çупма тытăнчĕ. Улька урăх кунĕпе те нимĕн те шарламарĕ: куçĕсем хĕрелнĕ унăн, ялан хаваслă сăнĕ тĕксĕмленнĕ. Эртиванпа иккĕшĕ çĕркаçах сахал мар калаçнă ĕнтĕ, йĕмесĕр те чăтайман пулĕ Улька. Çакна ачасем тавçăраççĕ, анчах пĕрин те куншăн Улькаран кулас-йĕплес шухăш çук, ăна шеллени çеç сисĕнет...

Натали те, Улька пекех, иртенпех никампа та калаçмасть. Шкул директорĕ патне Эртиванпа Леша амăшĕсем хыççăн унăн амăшĕ те кĕрсе кайнине курсан шăнкăрав янăриччен Леша ыйтмасăр чăтаймарĕ:

— Кайма ирĕк пачĕ-и аннӳ?

— Хирĕç, — терĕ çеç вăл пĕр сăмахпа.

— Мана та ямасть, — терĕ Леша.

— Ялтах юлатăн-и? — сасартăк савăннă сасăпа ыйтнă пек туйăнчĕ Лешăна.

— Юлатăп...

Анчах уроксем вĕçленсен ăна Натали каллех хăйпе юнашар уттармарĕ:

Эсĕ Эртиванпа кай, эпĕ хамăр ял ачисенчен уйрăлмастăп, — тесекласран тухсанах иккĕшĕ çеç илтмелле шăппăн асăрхаттарчĕ.

   Вырсарни кун Эртивансем патне ирех Улька пиччĕшĕ Хветĕр хура ăйăр кӳлнĕ хăйсен тăрантасĕпе кĕрлеттерсе анчĕ. Хумкка Петĕрĕ, бригадир, Эртивана ăсатма ятарласа чаплă ăйăр панă иккен те, анатран хăпаракан лава ятарласа кĕтсе тăчĕ, ăна чарса Эртиванпа алă тытса сывпуллашрĕ. Çĕнĕ кĕпеллĕ арçын ачана апла-капла пăхкаларĕ те:

— Порядок в танковых войсках! — терĕ. — Тăван ял ятне Шупашкарта та ямасть!

Шкултан Антон Ефимовичпа Семен Андрейч тухса хура ăйăрлă тăрантас хыççăн уй хапхи патнех çитрĕç. Хул хушшине шахмат хăми хĕстернĕ Павлов Ильяран шӳтлесе ыйтрĕç:

— Эсĕ Эртиванпа хапхаран тухсан та шахматла выляса юласшăн-и?

— Антон Ефимович, мана районти шахмат олимпиадине чĕнсе хут ячĕç, — хĕпĕртесе кĕсйинчен çыру конверчĕ туртса кăларчĕ вăл.

— Хăçан пуçланать?

— Çитес эрне кун. Çавăнта Эртиван вĕрентсе хăварнă эндшпильпе пĕрремĕш партирех усă курасшăн-ха. Çĕнтерессе шанатăп, — терĕ вăл.

Ял хапхинчен тухсан сывпуллашрĕç. Лешăпа Эртиван малтан пĕр-пĕринпе ыталанса илчĕç, унтан ӳссе çитнĕ арçынсем пекех пĕр-пĕрин аллисене тытса чăмăртарĕç.

— Эртиван, лайăх вĕрен, çитсенех çыру çырса яр, — терĕ Леша.

— Эсир те тăрăшса вĕренĕр, — уççăнах тунсăхлăн пăхса илчĕ ăна Эртиван. — Эсĕ класс старости, математика кружокĕнче Паскаль виçкĕтеслĕхне вĕреннипе çеç ан çырлахăр.

— Çырлахмастпăр. Çиччĕ пĕтерсен эпĕ те пыратăп-и, тен, Шупашкар шкулне...

— Кĕтетĕп, Леша!

Амăшне, Антон Ефимовичпа Семен Андрейча, Лешăпа Павлов Ильяна Эртиван уйри çил армань патне çитичченех алă сулса пычĕ. Унтан тăрантас ăйăра Улька пиччĕшĕ Хветĕр чуптарма пуçланăран çул çинче çĕкленнĕ тусан ăшĕнче курăнми пулчĕ. Эртиванпа Хĕветĕрĕн васкамалла. Вĕсен Çĕрпӳрен Шупашкара каякан автобуса ĕлкĕрмелле.

Каялла урампа аннă чухне Лешăпа Павлов Микула тĕл пулчĕç.

— Мĕншĕн Эртивана ăсатма пымарăн? — уйрăлу тунсăхĕ сӳрĕлсе пĕтменрен кăмăлсăртараххăн ыйтрĕ Леша.

— Кайрĕ те-и? Кăнтăр иртсен тин каять терĕç те, унччен мăн пĕве патне çитсе килес тенĕччĕ...

— Кампа?

— Хысайкина Светăпа. Тытăçса ӳкеслех тавлашрăмăр вĕт унпа: вăл шапасем пĕвере кĕркунне пурăнмаççĕ тет, эпĕ — пурăнаççĕ тетĕп. Çавна паянах тĕрĕслесшĕн вăл. Мĕнле тупăшнине калас-и?

Наталипе ун çинчен суйса каланăшăн силос шăтăкĕнчен хăй çав хĕр ача еннелле пенĕ симĕс шапа Света çӳçĕпе чăлханса ларнине ăшĕнче кулса аса илчĕ те Леша:

— Кала, — терĕ.

— Шапасене паян курсан манăн Света хул хушшинчен çичче чĕпĕтмелле, кураймасан унăн — мана!

— Эсĕ çĕнтеретĕн, унта вĕсем кĕтĕвĕпех пурăнаççĕ-ха, — терĕ Павлов Илья шахмат хăмине тӳрлетме тытăнса. — Анчах Эртивана ăсатма пыманшăн халех шахматла пĕрре вылятпăр.

— Вылятпăр, анчах пĕве патĕнчен таврăнсан, — терĕ васкаса Микул. — Халĕ мана Света кĕтет.

— Асту, Хысайкинăна чĕпĕтнĕ чух кăтăкласа ан вĕлер, — терĕ Леша кулкаласа.

— Эртиванпа сан пирки суйнăшăн ăна тăраничченех чĕпĕтетĕп-ха!

Икĕ эрнерен Леша патне Шупашкартан çыру килчĕ. Эртивана физикăпа математика шкулĕнче унăн пĕлĕвне пур предметсемпе те нумай енлĕн тĕрĕсленĕ хыççăн тӳрех тăххăрмĕш класра вĕрентме пуçланă. Унта та йывăр мар иккен ăна. Çыру вĕçĕнче пĕчĕкрех почеркпа çапла хушса çырнă: «Леша, Улькаран ыйтса пĕл, мĕншĕн çыру çырмасть. Чирлемест-и? Кала — çыртăр. Кĕтетĕп».

Леша